
ሐሙስ 83ኛ ዓመት ቁጥር 206   መጋቢት 26 ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

ኢትዮጵያ ከግድቡ ግንባታ ... ወደ ገጽ 4 ዞሯል

ሕዝበ ሙስሊሙ ለሀገር ... ወደ ገጽ 4 ዞሯል

አካል ጉዳተኞችን ... ወደ ገጽ 4 ዞሯል

ኢትዮጵያ ከግድቡ ግንባታ ባሻገር ፍትሐዊ 
ተጠቃሚነትን መሠረት ያደረገ ድርድር እንዲካሄድ ጥራለች

ዳግማዊት አበበ

አዲስ አበባ፡- ኢትዮጵያ ባለፉት 13 ዓመታት ከግድቡ 
ግንባታ ጎን ለጎን ከታችኛው የተፋሰሱ ሀገራት ጋር   ፍትሐዊ 
ተጠቃሚነትን መሰረት ያደረገ ድርድር እንዲካሄድ ከፍተኛ 

ጥረት  አድርጋለች  ሲሉ ኢንጂነር ተፈራ በየነ ገለጹ፡፡

በውሃና ኢነርጂ ሚኒስቴር  የድንበር እና ድንበር ተሻጋሪ 

ወንዞች አማካሪ ኢንጂነር ተፈራ በየነ ለኢትዮጵያ ፕሬስ 

ድርጅት እንደገለጹት፤ ዓባይ ለኢትዮጵያ ትልቅ ሀብት 

ቢሆንም ሕዝቡ  ባለፉት ዘመናት በኤሌክትሪክ  በኃይል 

ገጽ  4

አማን ረሺድ

አዲስ አበባ፡- ሕዝበ ሙስሊሙ በረመዳን የመጨረሻ 
አስር ቀናት ለሀገር ሰላምና ለሕዝቦች አብሮነት መጠናከር 
ግንባር ቀደም ሚናውን በመወጣት ሊያሳልፈው 
እንደሚገባ የእስልምና የሃይማኖት አባቶች አሳሰቡ፡፡ 

የኢትዮጵያ እስልምና ጉዳዮች የውጭ ግንኙነት ኃላፊ 
ረዳት ፕሮፌሰር አደም ካሚል ለኢፕድ እንደገለጹት፤ 
ሰላም የኢስላም መሠረት  በመሆኑ በረመዳን 
በመጨረሻዎች ቀናት ወቅት ሕዝበ ሙስሊሙ  ከሌሎች 
እምነት ተከታዮች ጋር ያለውን አብሮነት በማጠናከር 
የሰላም ዘብ መሆን አለበት፡፡

ዮርዳኖስ ፍቅሩ

ዜና ሐተታ
በመዲናዋ አዲስ አበባ የሚገነቡ አንዳንድ ሕንፃዎች 

አስፈላጊ ግብዓቶችን ያሟሉ አይደሉም የሚል ተደጋጋሚ 
ቅሬታ ይቀርባል፡፡ በተለይም አቅመ ደካሞችና የአካል 
ጉዳተኞች ሕንፃዎችን ለመጠቀም ሲቸገሩ ይስተዋላል፡፡ 

አካል ጉዳተኞችን 
የዘነጉ ሕንፃዎች

በቀጣይ ዓመት የንግድ 
ፈቃድና ምዝገባ አገልግሎት 

ለማግኘት ብሔራዊ መታወቂያ 
ያስፈልጋል

ሕዝበ ሙስሊሙ ለሀገር ሰላምና ለሕዝቦች አብሮነት መጠናከር  
ሚናውን ሊወጣ ይገባል

- ኢንጂነር ተፈራ በየነ 
እጥረት ሲቸገር ቆይቷል፡፡ ይህን ችግር በዘላቂነት ለመፍታት 

የዓባይ ግድብ ግንባታ እየተካሄደ ይገኛል፡፡ ኢትዮጵያም 

ከግድቡ ግንባታ ጎን ለጎንም ከታችኛው የተፋሰሱ ሀጋራት 

ጋር  ፍትሐዊ ተጠቃሚነትን መሠረት ያደረገ ድርድር

ሕዝበ ሙስሊሙ የሌሎችን እምነት ክብርና 
ማንነት በጠበቀ መንገድ የእርስ በእርስ ግንኙነትን 
ከምንጊዜውም በበለጠ ሁኔታ ማጠናከር ይኖርበታል 
ያሉት ኃላፊው፤ኢትዮጵያ የተለያዩ እምነት ተከታዮች 
እንደመሆኗ ሁሉም ኢትዮጵያዊያን የመለያየት መንፈስን 

ሼይኽ ሁሴን በሽር ረዳት ፕሮፌሰር አደም ካሚል ሼይኽ አብዱረህማን አህመድ

- ባለፉት ሰባት ወራት ለ1 ነጥብ 7 ሚሊዮን 
ደንበኞች የኦንላይን አገልግሎት ተሰጥቷል

ዜና

በክልሉ በስምንት ወራት ከአንድ ነጥብ ሰባት 
ሚሊዮን በላይ ዜጎች የሥራ ዕድል ተፈጥሯል

አማን ረሺድ

አዲስ አበባ፡- ባለፉት ስምንት ወራት ለአንድ 
ነጥብ ሰባት ሚሊዮን በላይ ዜጎች የሥራ ዕድል 
መፈጠር መቻሉን የኦሮሚያ ክልል አስታወቀ፡፡

የኦሮሚያ ክልል ሥራ ዕድል ፈጠራና ክህሎት 
ቢሮ የኮሙኒኬሽን ዳይሬክተር አቶ ቶሎሳ አጀማ 
ለኢትዮጵያ ፕሬስ ድርጅት እንደገለጹት፤ በተያዘው 
በጀት ዓመት ስምንት ወራት ውስጥ ለአንድ ነጥብ 
ስምንት ሚሊዮን ዜጎች የሥራ ዕድል ለመፍጠር 
ታቅዶ ለአንድ ነጥብ 79 ሚሊዮን ዜጎች ቋሚ የሥራ 
ዕድል በመፍጠር የእቅዱን 98 በመቶ ማሳካት 
ተችሏል፡፡

በዓመቱ ለሦስት ነጥብ አንድ ሚሊዮን ዜጎች 
የሥራ ዕድል ለመፍጠር አቅዶ አስፈላጊ ዝግጅት 
ማድረጉን ጠቅሰው፤ ለዚህም ቢሮው በከተማና 
በገጠር የሥራ ፈጠራን የሚያበረታቱ ዕቅዶችን አቅዶ 
ወደ ሥራ ገብቷል ብለዋል፡፡

ቢሮው ለሥራ አጥ ዜጎች የሥራ ዕድል ለመፍጠር 
የትኩረት አቅጣጫዎች አስቀምጦ እየሠራ እንደሚገኝ 
የገለጹት ዳይሬክተሩ፤ ለዚህም ከሰርተፍኬት ባሻገር 
ጥራት ያለውና ውጤታማ ስልጠና ተሰጥቷል 
ብለዋል፡፡ 

እንደ አቶ ቶሎሳ ገለጻ፤ የሀገርን ኢኮኖሚ 
መደገፍ የሚችል አምራች ዜጋ ለመፍጠር ፈጠራና 

ክህሎት ማበልጸግ ላይ ትኩረት ተሰጥቶ ይሰራል፡፡
ክህሎት መር ሥራ እድል ለመፍጠር እየሠራ 

መሆኑን ገልጸው፤ ማንኛውም ሥራ አጥ ዜጋ ወደ 
ሥራ ከመግባቱ በፊት በሥራው ውጤታማ እንዲሆን 
ስልጠናዎችን እንዲወስዱ መደረጉን አብራርተዋል፡፡ 

በየከተሞች ትላልቅ ክላስተሮችን በመገንባት 

ሰዎች ተደራጅተው ወደ ሥራ መግባታቸውን 
ጠቁመዋል፡፡ የሥራ እድል ለተፈጠረላቸው ዜጎች 
የማምረቻና የመሸጫ ቦታ የማመቻቸት እንዲሁም 
የፋይናንስ ድጋፍ ተደርጓል ያሉት አቶ ቶሎሳ፤ 
በዚህም ጥሩ ውጤት ተገኝቷል ብለዋል፡፡

የሥራ እድል የተፈጠረው በማኑፋክቸሪንግ፣ 
በግብርና፣ እንስሳት እርባታ፣ ንግድ፣ አገልግሎት፣ 
በማእድንና በኮንስትራክሽን ዘርፍ መሆኑን 
ጠቅሰዋል፡፡

ውጤታማ አፈጻጸም የተመዘገበው በግብርና 
ዘርፍ መሆኑን ጠቅሰው፤ መንግሥት ለግብርና ዘርፍ 
ትኩረት በመስጠቱ ወጣቶች በስፋት ተደራጅተውና 
የእርሻ ቦታ ወስደው ወደ ሥራ እንዲገቡ መደረጉን 
ገልጸዋል፡፡ 

በተጨማሪም በወተትና በስጋ ተዋጽኦ፤ በዶሮ 
እርባታና ንብ ማነብ ላይ የተሰማሩ ዜጎች ውጤታማ 
መሆናቸውን ተናግረዋል፡፡ 

እንደ ሀገር ካለው የኢኮኖሚ ጫና ጋር በተገናኘ 
በሥራ ዕድል ፈጠራ ላይ ቀድሞ የተበደሩ ዜጎች 
ብድር መመለስ ላይ በመቀዛቀዛቸው ብድር ማቅረብ 
ላይ ቢሮው ተግዳሮት እንዳጋጠመው ጠቁመዋል፡፡ 

በቀጣይ ዜጎች ድጋፍ አግኝተው ወደ ሥራ 
እንዲሰማሩና ሥራ ፈጠራው ውጤታማ እንዲሆን  
ከተለያዩ ተቋማት ጋር በመቀናጀት እንደሚሠራ 
አመልክተዋል፡፡

አቶ ቶሎሳ አጀማ

ዳግማዊት አበበ

አዲስ አበባ፡- የሕዝብ በዓላት እና የበዓላት አከባበር 
አዲስ ረቂቅ አዋጅ ሁሉንም ኢትዮጵያዊ የሚያካትት 
መሆን ይኖርበታል ሲሉ የተለያዩ የኅብረተሰብ ክፍል 
ተወካዮች ገለጹ።

በኢ.ፌ.ዴ.ሪ. የሕዝብ ተወካዮች ምክር ቤት የጤና ፣ 
ማህበራዊ ልማት ፣ባህልና ስፖርት ጉዳዮች ቋሚ ኮሚቴ 
እና የሕግ ፍትሕና አስተዳደር ቋሚ ኮሚቴ የሕዝብ በዓላት 
እና የበዓላት አከባበር አዲስ ረቂቅ አዋጅ ላይ  ከተለያዩ 
የኅብረተሰብ ክፍል ተወካዮች ጋር  ውይይት አካሂደዋል።

በውይይቱ የሃይማኖት ተቋማት፣ የጥንታዊ ኢትዮጵያ 
ጀግኖች ማህበር ተወካዮች፣ አርቲስቶች እና  ምሁራን 
በቀረበው ረቂቅ አዋጅ ላይ አስተያየታቸውን ሰጥተዋል።

ተወካዮቹ በወቅቱ እንደገለጹት፤  አዲሱ ረቂቅ አዋጅ 
ሁሉንም ኢትዮጵያዊ የሚያካትት መሆን ይኖርበታል። 
አዲሱ አዋጅ ከዚህ ቀደም ከነበሩት አዋጆች ይዞት የመጣው 
አዲስ ነገር በግልጽ ሊቀመጥ ይገባል።  

በውይይት መድረኩም በረቂቅ አዋጁ ውስጥ 
ያልተካተተ ዘወትር ዓርብ የሚከናወነው የጁምዓ ሥርዓት፤ 
ጥር 10 እና 12 የሚውሉት የከተራ እና ቃና ዘገሊላ 
የአደባባይ ሃይማኖታዊ ክዋኔዎች በምን መልኩ ይታያሉ 
የሚሉ ሃሳቦችም ተነስተዋል። ሌላው ብዙ ኢትዮጵያን 
መስዋእትነት የተቀበሉበት የካቲት 12 ታስቦ ከመዋል ይልቅ 
በድል በዓልነት ተከብሮ መዋል ይገባዋል የሚሉ ሃሳቦችም 
ተሰንዝረዋል።

የሃይማኖታዊና ሕዝባዊ በዓላት የሚከበሩባቸው 
ቦታዎች ተለይተው በረቂቅ አዋጁ ቢቀመጡ መልካም 
መሆኑን ያነሱት ተወካዮቹ፤  ይህም ከፍተኛ ጥንቃቄ 
የሚፈልግ ነው ሲሉ ተናግረዋል።

የሚዲያ ተቋማት ሃይማኖታዊ በዓላትን ሲዘግቡ 
ሃይማኖታዊ ይዘታቸውን ባለቀቀ መልኩ አንድነትና ዕሴትን 
በሚያጎላ መንገድ ብቻ መሆን እንዳለበትም ገልጸዋል።

በሕዝብ ተወካዮች ምክር ቤት የጤና ፣ ማህበራዊ 
ልማት ፣ባህልና ስፖርት ጉዳዮች ቋሚ ኮሚቴ ሰብሳቢ 
ወይዘሮ ወርቅሰሙ ማሞ በወቅቱ  እንደገለጹት፤ በዓላት 
ትውልድ የሚታነጽባቸው ከመሆናቸው ባለፈ የአንድ 
ሀገርን ኢኮኖሚያዊ ማህበራዊና ፖለቲካዊ ተሳትፎ 
የሚረጋገጥበት ነው።

በዓላት  ለኢትዮጵያውያን ያላቸውን መስተጋብር ፣ 
አብሮነት፣ መቻቻልና መተሳሰብን ለማጠናከርም ገመዶች 
ናቸው ብለዋል።

 መንግሥት የሕዝብ በዓላትን መወሰን እንዲሁም 
አከባበሩን የማየት ሕግጋትና ሥርዓት ቢኖረውም የሕዝብ 
ተሳትፎ ግድ ይለዋል  ያሉት ሰብሳቢዋ፤ እነዚህ በዓላት 
ያላቸውን ጠቀሜታ ከግምት በማስገባትም  ከዚህ ቀደም 
በአዋጅ ቁጥር 16/1967፣28/1968 እንዲሁም 29/1988  
የመነሻ  አዋጅ ወጥቶላቸው ተግባራዊ ሲሆን መቆየቱን 
አስታውሰዋል።

እነዚህ አዋጆችም የበዓላት አከባበርና የሥራ ሰዓትን 
የሚመለከት መሆናቸውንም ጠቁመዋል ።

የአሁኑ ረቂቅ አዋጅ የበዓላት ጉዳይና የበዓላት 
አከባበር ላይ ያተኮረ መሆኑን ገልጸው፤ የቀድሞውን አዋጅ 
የማሻሻል ሳይሆን  በአዲስ አዋጅ መቀየር ላይ ያለመ ነው  
ብለዋል። 

በሕዝብ ተወካዮች ምክር ቤት የሕግ ፍትሕና 
አስተዳደር ቋሚ ኮሚቴ ሰብሳቢ ወይዘሮ እጸገነት 
መንግስቱ፤ የተሰጡት አስተያየቶች ለአዲሱ አዋጅ ግብዓት 
እንደሚሆኑ ገልጸው፤ ረቂቅ አዋጁንም ደግሞ በማየት 
የሚስተካከሉ ጎዳዮችን በማስተካከል ለምክር ቤቱ 
የሚቀርብ ይሆናል ሲሉ ተናግረዋል።

የሕዝብ በዓላትና 
የበዓላት አከባበር  ረቂቅ አዋጅ 

አካታች ሊሆን ይገባል

 ወ/ሮ ወርቅሰሙ ማሞ

ሳሙኤል ወንደሰን 

አዲስ አበባ፦ “የኦሮሚያ ብሔራዊ ክልላዊ መንግሥት 
ጉዞ” የተሰኘው አውደ ርዕይ በክልሉ የተከናወኑ የልማት 
ሥራዎችና የተቋማትን እንቅስቃሴ የሚያስቃኝ መሆኑን 
የክልሉ የኮሙኒኬሽን ቢሮ ገለጸ። 

በኦሮሚያ ክልል ባለፉት ሰላሳ ዓመታት የተከናወኑ 
ሥራዎችን የሚያስቃኝ ዓውደ ርዕይ በአዲስ አበባ የኦሮሞ 
ባህል ማዕከል ትናንት ተከፍቷል።

የኦሮሚያ ክልል የኮሙኒኬሽን ቢሮ ኃላፊ አቶ ኃይሉ 
አዱኛ በወቅቱ እንደገለጹት፤ “የኦሮሚያ ብሔራዊ ክልላዊ 
መንግሥት ጉዞ” የተሰኘው አውደ ርዕይ በክልሉ ያሉ 
የልማት ሥራዎችና የተቋማት እንቅስቃሴ የሚቀርብበት 
ነው። በዚህም የክልሉ መንግሥት ባለፉት ሰላሳ ዓመታት 

ያከናወናቸው ዓበይት ተግባራት ቀርበዋል። 
ይህም የክልሉ መንግሥት ባለፉት ዓመታት የገጠሙት 

ተግዳሮቶችና የመፍትሔ ውሳኔዎች፣ የክልሉ የእድገት ጉዞ 
በንጽጽር ምን እንደሚመስል በቀላሉ ለማሳየት ያስችላል 
ያሉት አቶ ኃይሉ፤ አውደ ርዕዩ የኦሮሚያ ክልል ሕዝብን 
የኑሮ ደረጃ ለማሻሻል የሚያስችሉ ግብዓቶች የሚገኝበት 
ነው ብለዋል።

በአዲስ አበባ የኦሮሞ ባህል ማዕከል የተከፈተው አውደ 
ርዕይ የክልሉ የመንግሥት ተቋማትን የሥራ እንቅስቃሴ 
በማስቃኘትና ግንዛቤ እንዲያገኙ በማድረግ ለቀጣይ 
ሥራዎች ከሕዝቡ ጋር ለመሥራት የሚያግዝ ነው ያሉት 
አቶ አዱኛ፤ በአውደ ርዕዩ ሁሉም ሴክተር መሥሪያ ቤቶችና 
የሸገር ከተማ አስተዳደር እንዲሳተፉ ተድርጓል ብለዋል። 

የኦሮሚያ ኮሙኒኬሽን ቢሮ አውደ ርዕዩን ያዘጋጀበት 
ምክንያት ባለፉት ሰላሳ ዓመታት የነበሩ ጠንካራና ደካማ 
ጎኖችን ለመለየት ነው ያሉት አቶ ኃይሉ፤ ይህም የክልሉን 
ኢኮኖሚያዊና ማህበራዊ እድገት ለማፋጠን የሚያስችል 
ነው። በዚህም የክልሉ ሕዝብ ጥያቄዎች ምላሽ እንዲያገኙ 
እንደሚደረግ ተናግረዋል። 

“የኦሮሚያ ብሔራዊ ክልላዊ መንግሥት ጉዞ” በሚል 
የተዘጋጀው አውደ ርዕይ ትናንት ጨምሮ ለሦስት ቀናት 
ለሕዝብ ክፍት እንደሚሆን ገልጸዋል። 

በአውደ ርዕዩ መክፈቻ ሥነ - ሥርዓት ከፍተኛ 
የመንግሥት የሥራ ኃላፊዎች፣ የጨፌ ኦሮሚያ አፈ ጉባኤ 
ወይዘሮ ሰዓዳ አብዱሊማን፣ የክልሉ የቢሮ ኃላፊዎች እና 
ጥሪ የተደረገላቸው እንግዶች ተገኝተዋል።  

አውደ ርዕዩ በክልሉ የተከናወኑ የልማት ሥራዎችና የተቋማትን 
እንቅስቃሴ የሚያስቃኝ ነው

ዜና

ቅርሶች በቅርስነት ተመዝግበው የሚቀጥሉት 
መስፈርቱን ሲያሟሉ ብቻ ነው

ሄለን ወንድምነው

አዲስ አበባ፡- ቅርሶች በቅርስነት ተመዝግበው 
የሚቀጥሉት አዲስ የወጣውንና የተሻሻለውን መስፈርት 
ሲያሟሉ ብቻ መሆኑን የኢትዮጵያ ቅርስ ባለስልጣን 
አስታወቀ። የከተማ ልማትንና ቅርስ ጥበቃን አጣጥሞ 
መሥራት እንደሚገባም ተመላክቷል።

ባለስልጣኑ ከአዲስ አበባ የኮሪደር ልማት ጋር ተያይዞ 
የቅርስ ጥበቃንና እንክብካቤን አስመልክቶ ትናንት 
ለመገናኛ ብዙኃን መግለጫ ሰጥቷል።

የኢትዮጵያ ቅርስ ባለስልጣን ዋና ዳይሬክተር 
ረዳት ፕሮፌሰር አበባው አያሌው እንደገለጹት፤ ቅርሶች 
በቅርስነት ተመዝግበው የሚቀጥሉት መስፈርቱን 
ሲያሟሉ ብቻ ነው።

ከዚህ ቀደም በመዲናዋ የቅርስ መስፈርቶችን ሳያሟሉ 
በቅርስነት የተመዘገቡ መኖራቸውን አስታውሰው፤ ዓለም 
አቀፍ የቅርስ ምዝገባ ተሞክሮን መነሻ በማድረግ በተዘጋጀ 
መመሪያ መሰረት በአዲስ መልክ የቅርስ ምዝገባ እየተካሄደ 
መሆኑን ገልጸዋል።

በዚሁ መሰረት የቅርስነት መስፈርቱን ያሟሉ 
በቅርስነት ተመዝግበው የሚቀጥሉ ሲሆን፤ በመመሪያው 
መሰረት መስፈርቱን ካላሟሉ ደግሞ ቅርስ ሆነው 
አይቀጥሉም ብለዋል።

መርካቶ የቃኘው ሻለቃ ሆቴልና ቤላ የነጋድራስ 
ገብረህይወት ባይከዳኝ ቤት የቅርስነት መስፈርት ሳያሟሉ 

ተመዝግበው እንደነበርም አስታውሰዋል።
ለረዥም ጊዜ የቆዩ ሕንፃዎች ሁሉ በቅርስነት ሊወሰዱ 

አይገባም ያሉት ዋና ዳይሬክተሩ፤ የከተማ ልማትንና ቅርስ 
ጥበቃን አጣጥሞ መሥራት እንደሚገባ አመላክተዋል።

በአዲስ አበባ በርካታ ሀውልቶች፣ ታሪካዊ 
አደባባዮች፣ የዕምነት ተቋማትና ሌሎች በርካታ ቅርሶች 
እንዳሉ ገልጸው፤ ከኮሪደር ልማቱ ጋር ተያይዞ የከተማ ስነ 
ሕንፃ ቅርስ የብዙዎች ጥያቄ መሆኑን ተናግረዋል።

የከተማ ልማትና ቅርስ ጥበቃ ሚዛኑን ጠብቆ 
መከናወን እንዳለበት ገልጸው፤ የቅርስ ጥበቃና የልማት 

ሥራዎች ተመጋግበው እንዲሄዱ በማድረግ የቅርስ 
መስፈርት የማያሟሉ ቤቶችንና አካባቢዎችን በመልሶ 
ልማት የቀደመ ስያሜና አገልግሎታቸውን እንዲቀጥሉ 
እንዲሁም መታሰቢያ እንዲቆምላቸው ይደረጋል ብለዋል።

ከተማ የልማት ማዕከል እንደመሆኑ የሥነ ሕንፃ ቅርስ 
ምንድን ነው የሚለውን የሲውዘርላንድ፣ የጃፓንና ለንደን 
ሀገራትን ተሞክሮ መነሻ በማድረግ በ100 ነጥብ ተመዝነው 
ካለፉ ቅርስ ሆነው እንደሚቀጥሉ አስታውቀዋል።

አንድ ሕንፃ የከተማ ሥነ ሕንፃ ቅርስ ሆኖ ለመቀጠል 
በሕንፃው ውበት፣ በአገነባቡ፣ በታሪካዊ ዳራው፣ 
በአገልግሎቱ፣ በካባቢያዊ ሁኔታው፣ በዘይቤው፣ 
በአርክቴክቱ እና በሌሎች መስፈርቶች በባለሙያዎች 
ተመዝኖ 50ና ከዚያ በላይ ነጥብ ማምጣት እንዳለበት 
አስረድተዋል።

እንደ ዋና ዳይሬክተሩ ገለጻ፣ ባለስልጣኑ 
ከሚመለከታቸው ባለድርሻ አካላት ጋር በጋራ በመሆን 
በኮሪደር ልማቱ አማካኝነት ጭቅጭቅ የሚያስነሱ 
ሕንፃዎችን የቅርስ መስፈርቱን መነሻ በማድረግ ምላሽ 
እየሰጠ ነው። እንዲሁም ቅርሶችን በዲጂታላይዜሽን 
መንገድ የመመዝገብ ሥራም እየተሠራ ነው ሲሉ 
ተናግረዋል።

በአዲስ አበባ  የኮሪደር ልማት ዋና ዋና የሚባሉትን 
ቅርሶች በመለየት የመጠበቅ፣ የመንከባከብና የማልማት 
ሥራ እየተከናወነ መሆኑን አመልክተዋል።

ሳሙኤል ወንደሰን 

አዲስ አበባ፦  የዓባይ ግድብ ግንባታ ሲጠናቀቅ 
ቦታው በዓለም ላይ ካሉት ውብ  የቱሪስት መዳረሻ 
ቦታዎች ውስጥ አንዱ ይሆናል ሲሉ ከፍተኛ የቱሪዝም 
ባለሙያው ዶክተር አያሌው ሲሳይ ገለጹ።

የቱሪዝም ባለሙያው ዶክተር አያሌው ሲሳይ 
ለኢትዮጵያ ፕሬስ ድርጅት እንደተናገሩት፤ የዓባይ ግድብ 
የሚያርፍበት ቦታ የውሃውን ይዞታ ጨምሮ አንድ ሺህ 
740 ስኩዌር ኪሎ ሜትር ይሸፍናል። ግድቡ የሚይዘው 
74 ቢሊዮን ሜትር ኩብ ውሃ ወደ ኋላ 246 ኪሎ ሜትር 
ይረዝማል። በዚህም እያንዳንዳቸው ከአምስት ሔክታር 
በላይ ስፋት ያላቸው 70 ደሴቶች ይፈጠራሉ፡፡ይህም 
የዓባይ ግድብ  ሲጠናቀቅ አካባቢው በዓለም  ካሉት ውብ 
የቱሪስት መዳረሻዎች አንዱ ያደርገዋል፡፡

ትልቁ ደሴት ሁለት ሺህ 800 ሔክታር ስፋት 
እንደሚኖረው መረጃዎች ያመለክታሉ ያሉት ዶክተር 
አያሌው፤ የዓባይ ግድብ ግንባታ ሲጠናቀቅ ቦታው 

በዓለም ላይ ካሉት ውብ የቱሪስት መዳረሻ ቦታዎች 
ውስጥ አንዱ እንደሚሆን ገልጸዋል። 

ዓባይ ተራ ወንዝ ብቻ ሳይሆን የስልጣኔ እና የባህል 
ምልክት ነው። ይህም ግድቡን በቀላሉ ለዓለም ሕዝብ 
ማስተዋወቅ ያስችላል ያሉት ዶክተር አያሌው፤ ይህም 
ቱሪስቶች ከዓባይ ወንዝ ጋር የተያያዘውን ውበት እና 
የበለፀገ ባህልና ታሪክን ለማየት ከመላው ዓለም ወደ ጉባ 
እንዲጎርፉ  ያደርጋል ብለዋል።

“የዓባይ ግድብ ያለበት ቦታ በዓለም ላይ ካሉት ውብ 
ቦታዎች አንዱ እንደሚሆን ምንም ጥርጥር የለውም” 
ያሉት ያሉት ዶክተር አያሌው፤ ግድቡ ለወንዞች የባህር 
ጉዞዎች እድል የሚሰጥ እና አስደናቂ የተፈጥሮ ዕይታዎች 
ያለው እንደሆነም ተናግረዋል።  ለዚህም ከወዲሁ 
አስደናቂ የቱሪስት መዳረሻዎችን በብዛት በግድቡ አካባቢ 
መገንባት ያስፈልጋል ብለዋል። 

የኢትዮጵያ ታሪክ ከዓባይ ጋር የተያያዘ ነው። 
የግድቡ መገንባት ደግሞ ለኢትዮጵያ ተጨማሪ የቱሪዝም 
መስህብ እንደሚሆን የገለጹት ዶክተር አያሌው፤ 

ቱሪስቶች የኢትዮጵያን ቅርስ ከማየት ባለፈ በዓባይ ግድብ 
ተዝናንተው ወደ ሀገራቸው እንዲመለሱ በማድረግ ገቢን 
መጨመር እንደሚያስፈልግ ተናግረዋል። 

ለዚህም በዓለም ላይ ተወዳጅ የሆኑ የውሃ ላይ 
ጨዋታዎችን ማዘጋጀት፣ ሆቴሎችን መገንባት፣ በቂ 
የመኪና ማቆሚያ እንዲኖር ማድረግ ያስፈልጋል ያሉት 
ዶክተር አያሌው፤ በግድቡ አካባቢ ያለውን ደህንነት እና 
የሀገሪቱን ሰላምና ጸጥታ ማረጋገጥ ወሳኝ ተግባር መሆኑን 
ጠቅሰዋል። 

እንደ ቱሪዝም ባለሙያው ገለፃ፤ የዓባይ ግድብ 
ለመስኖ፣ ለዓሣ ማጥመድ እና ለመጓጓዣ እንዲሁም 
ለመዝናናት እና አስደናቂውን ገጽታ በማየት መደሰት 
የሚያስችል ቦታ ነው፡፡ከዚህ ባለፈ ለአካባቢው የዱር 
እንስሳትና ሥነ ምህዳራዊ ሚዛን ለመጠበቅ ትልቅ ሚና 
ይኖረዋል ።  

የዓባይ ግድብ ግንባታ መጋቢት 24 ቀን 2003 ዓ.ም 
እንደተጀመረ የሚታወስ ሲሆን፤ ዘንድሮም የግንባታው 
13ኛው ዓመት በድምቀት ተከብሯል።

የዓባይ ግድብ በዓለም  ካሉት ውብ የቱሪስት መዳረሻዎች አንዱ ይሆናል

አዱሱ አዶላ

ሀዋሳ፡ የሲዳማ ክልል የቤተሰብ ብልጽግናን ለማረጋገጥ 
7 ኢንሼቲቭና 67 ፓኬጆችን የያዘ 767 የተሰኘ  ፓኬጅ 
ቀርጾ ወደ ትግበራ ሊገባ መሆኑን አስታውቋል።

በክልሉ የፕላንና ልማት ቢሮ ኃላፊ ዳዊት ሀዬሶ(ዶ/ር) 
ለኢትዮጵያ ፕሬስ ድርጅት እንደተናገሩት፣ 767 የተሰኘው 
ኢንሼቲቭና ፓኬጅ እርሻን፣ የእንስሳት ሀብት ልማት፣ 
ቱሪዝም፣ ትምህርት እና ስልጠና፣ ኢንዱስትሪ፣ ንፅህናን 
እንዲሁም የማህበረሰብና አካባቢ ደህንነትን ያካተተና 
በውስጡም 67 ፓኬጆችን አቅፎ የያዘ ነው።ኢንሼቲቭና 
ፓኬጁ በሁሉም የክልሉ አካባቢዎች የሚተገበር 
ሲሆን፣ትግበራው በጥናት በተለየው መሰረት  እንደ 
የአካባቢው ተፈጥሯዊ ባህርይ ሊለያይ ይችላል።

የክልሉ መንግሥት የሕዝቡን የልማት ጥያቄዎችን 
ለመመለስና የጋራ ብልጽግናን ለማረጋገጥ ላለፉት ሶስት 
ዓመታት የተለያዩ የልማት ስራዎችን ሲሰራ መቆየቱን 
ገልጸዋል።

የሲዳማ ክልል በክልልነት ከተደራጀ ጀምሮ የሕዝቡን 
ፍላጎት መነሻ ባደረገ መልኩ የጋራ ብልጽግናን ለማረጋገጥ 
የተለያዩ ስራዎች ሲሰራ መቆየቱንም አውስተው፤በመንገድ፣ 
በግብርና ፣ በንጹህ መጠጥ ውሃ፣ በትምህርት፣ በጤና፣ 
በመልካም አስተዳደር እና በተሻሻለ እንስሳት ዙሪያ 
ተጠቃሽ ሥራ መሠራቱንም ኃላፊው አንስተዋል። በዚህም 
በክልሉ 9 ነጥብ 8 በመቶ እድገት ማስመዝገብ መቻሉን 
አስታውቀዋል።

የጋራ ብልጽግናን ለማረጋገጥ የተሄደበት ርቀት 
የሚበረታታ ቢሆንም፣ በጋራ ብልጽግና ብቻ የሚፈለገውን 
የቤተሰብ ብልጽግናን በተፈለገው ፍጥነት ማረጋገጥ 
አይቻልም ያሉት ዳዊት (ዶ/ር) ፤የቤተሰብ ብልጽግናን በተሻለ 
ደረጃ ማረጋገጥ የሚያስችሉ ስራዎች በጥናት ተለይተው ወደ 
ትግበራ ሊገባ እንደሆነም አመልክተዋል።

ሆላንድ፣ ቻይና፣ አሜሪካ፣ ጀርመንና ጃፓን ልምድ 
የተወሰደባቸው ሀገራት እነዚህን ኢንሼቲቭና ፓኬጅ 
በመተግበር ድህነትን ታሪክ ያደረጉ መሆናቸውንም ኃላፊው 
በማሳያነት ጠቅሰዋል።

እንደ ዳዊት(ዶ/ር) ገለጻ፣ ኢንሼቲቭና ፓኬጆቹ በዚህ 
ደረጃ ተቀርጸው ከመቅረባቸው በፊት ብዙ እየተመከረበት 
ቆይቷል። በተያዘው ዓመት መጨረሻ ወደ ትግበራ የሚገቡ 
ይሆናል።

ኢንሼቲቭንና ፓኬጅን በአግባቡ ስራ ላይ ማዋል ከቻልን 
የምንፈልገውን የቤተሰብ ብልጽግና እውን የምናደርግበት 
ጊዜ እሩቅ አይሆንም ያሉት የቢሮ ኃላፊው፤ ለስኬታማነቱም 
መንግሥትና ፓርቲው በቁርጠኝነት እየሰሩ እንደሚገኙ 
ጠቁመዋል።

የኢንሼቲቭና ፓኬጁ  ፋይዳ አስመልክቶ ከክልል ማዕከል 
አንስቶ እስከታችኛው መዋቅር ድረስ ላሉ ለመንግሥት የስራ 
ኃላፊዎችና ሰራተኞች ግንዛቤ የማስጨበጥ ስራ መሠራቱንም 
ነው ዳዊት (ዶ/ር) የተናገሩት። በቀጣይም ለአርሶ አደሩና 
ለአርብቶ አደሩ ግንዛቤ የማስጨበጡ ስራ እንደሚቀጥልም 
አስታውቀዋል።

የክልሉ መንግሥት ለዚህ ኢንሼቲቭና ፓኬጆች 
ተግባራዊነት አስፈላጊውን ሁሉ አቅርቦት ለማቅረብ ቁርጠኛ 
መሆኑን ገልጸዋል።

ሕዝቡም ኢንሼቲቭና ፓኬጁ መንግሥት የማህበረሰቡን 
ኑሮ እንዲለወጥ አስቦ ያዘጋጀው መሆኑን በመገንዘብ  
ለተግባራዊነቱ የበኩሉን ድርሻ እንዲወጣ ጥሪ አቅርበዋል።

የሲዳማ ክልል የቤተሰብ 
ብልጽግናን ለማረጋገጥ አዲስ ፓኬጅ 

ቀረጾ ወደ ትግበራ ሊገባ ነው

ዳዊት (ዶ/ር)

- የከተማ ልማትንና ቅርስ ጥበቃን አጣጥሞ መሥራት ይገባል

ረዳት ፕሮፌሰር አበባው አያሌው

ፎ
ቶ

 ገ
ባቦ

 ገ
ብ

ሬ

የዓባይ ግድብ

ዜና

በቀጣይ ዓመት 
የንግድ ፈቃድና ምዝገባ 
አገልግሎት ለማግኘት 
ብሔራዊ መታወቂያ 

ያስፈልጋል

ሳሙኤል ወንደሰን 

አዲስ አበባ፦ የንግድና ቀጣናዊ ትስስር ሚኒስቴር 
በሚቀጥለው ዓመት ብሔራዊ መታወቂያ የሌላቸው 
ነጋዴዎች አገልግሎት ማግኘት እንደማይችሉ 
አስታወቀ። ባለፉት ሰባት ወራት ለ1 ነጥብ 7 ሚሊዮን 
ደንበኞች የኦንላይን አገልግሎት መስጠቱንም 
አስታውቋል።

በንግድና ቀጣናዊ ትስስር ሚኒስቴር የላይሰንሲንግ 
እና ሬጉላቶሪ መሪ ሥራ አስፈጻሚ አቶ ጅራታ ነመራ 
ለኢፕድ እንደገለጹት፤ የንግድ ፈቃድና ምዝገባ 
አገልግሎት ማግኘት የሚፈልጉ ደንበኞች በአካል 
መገኘት ሳይጠበቅባቸው በኦንላይን አገልግሎት እያገኙ 
ነው። የአገልግሎት ክፍያም በኦንላይን እየፈጸሙ 
ይገኛሉ። 

በቀጣይ ዓመት የንግድ ፈቃድና ምዝገባ አገልግሎት 
ለማግኘት ብሔራዊ መታወቂያ ያስፈልጋል ያሉት 
አቶ ጅራታ፤ ሚኒስቴር መስሪያ ቤቱ የሚሰጣቸው 
አገልግሎቶች ከሌሎች ተቋማት ጋር የሚያገናኘው 
በመሆኑ ከተቋማቱ ጋር ሲስተም የማናበብ ሥራ 
መሥራት ያስፈልጋል። ይህም በፋይዳ መለያ የሚተሳሰር 
ነው ብለዋል። 

ከብሔራዊ መታወቂያ ፕሮጀክት፣ ከገቢዎች 
ሚኒስቴር፣ ከፌዴራል ሰነዶች ማረጋገጫ እና ከምግብና 
መድኃኒት ባለስልጣን ጋር በቅንጅት እየተሠራ ነው 
ያሉት አቶ ጅራታ፤ ይህም የደንበኞችን እንግልት፣ 
ጊዜና ጉልበት እንዲሁም ወጪን ይቀንሳል ብለዋል። 
ከመንግሥት አኳያ ደግሞ ሀሰተኛ ሰነድን እና ግብር 
ስወራን እንደሚከላከል ተናግረዋል። 

አምና ሚኒስቴር መሥሪያ ቤቱ ከሚሰጣቸው 
አገልግሎቶች 57 በመቶ የሚሆነው በኦንላይን 
አገልግሎት የተሰጠ ሲሆን፤ ዘንድሮ ባለፉት ሰባት ወራት 
በንግድ ፈቃድና ምዝገባ አገልግሎት አንድ ነጥብ ሰባት 
ሚሊዮን ደንበኞችን ማስተናገድ ተችሏል ብለዋል።  

የዘንድሮ በጀት ዓመት ሲጠናቀቅ የተቋሙ 90 
በመቶ አገልግሎቶች በኦንላይን እንዲሰጥ ይደረጋል 
ያሉት አቶ ጅራታ፤ በቀጣይ ዓመት የተቋሙ አገልግሎቶች 
ሙሉ በሙሉ የሚሰጡ እንዲሆን ይደረጋል። ነገር ግን 
የመሠረተ ልማትና የፀጥታ ችግር ባሉባቸው አካባቢዎች 
ልዩ አሠራር እንደሚኖር ገልጸዋል። 

ስለዚህ የንግዱ ማህበረሰብ ከ2017 በፊት ብሔራዊ 
መታወቂያ በማውጣት ራሱን ለነገሮች ዝግጁ ማድረግ 
ይጠበቅበታል ያሉት አቶ ጅራታ፤ በቅርቡ የአሠራር 
ሥርዓቱን ሙሉ ለማድረግ በ965 የስልክ መስመር 
አገልግሎት ማግኘት የሚቻልበት አሠራር ይፋ 
እንደሚሆን ተናግረዋል። 

ጉዳዩን አስመልክቶ ያነጋገርናቸው የኅብረተሰብ 
ክፍሎች አንዳንድ ሕንፃዎቻችን ለአካል ጉዳተኛ ቀርቶ 
ለጤናማው ሰውም የተመቹ አይደሉም የሚል አስተያየት 
ይሰጣሉ። አንድ ሕንፃ ሊኖረው ይገባል ተብለው የሚታሰቡ 
እንደ አሳንሰር፣ የአካል ጉዳተኛ መወጣጫ እና መሰል 
ግብዓቶችን ያሟሉ አይደሉም ይላሉ።  

ይህ ችግር በተለይም በጋራ መኖሪያ ቤቶች ነዋሪዎች 
ዘንድ በተደጋጋሚ ይደመጣል። ረጃጅም ፎቅ ባላቸው 
የጋራ መኖሪያ ቤቶች ነዋሪ የሆኑ አቅመ ደካሞች ደረጃ 
ላይ አረፍ እያሉ ሲሄዱ ማስተዋል የተለመደባቸው የጋራ 
መኖሪያ ቤቶች መኖራቸውንም ነዋሪዎች ይናገራሉ። 
በየዕለት እንቅስቃሴም ረጃጅም ፎቆችን መውጣትና 
መውረዱ ኑሯችንን አክብዶታል ብለዋል።

እንደ ቅሬታ ሰጪዎቹ አስተያየት፤ አሳንሰራቸው 
የማይሰሩ የጋራ መኖሪያ ቤቶችም አሉ። ከጋራ መኖሪያ 
ቤቶች ውጪ ያሉ ሌሎች የሕዝብ መገልገያ ሕንፃዎች 
ላይ ደግሞ፣ ከአንድ የአካል ጉዳተኛ ተሽከርካሪ ወንበር 
ውጪ ተጨማሪ አንድ ሰው እንኳ መጨመር የማይችሉ 
በጣም ጠባብ አሳንሰር ያላቸው ሕንፃዎችን እንዳስተዋሉም 
ጠቁመዋል። 

ኢፕድ ያነጋገረው የአካል ጉዳተኛ ወጣት ወንድሙ 
ምንውየለት በበኩሉ፣ በሀገራችን የሚሰጡ አገልግሎቶችም 
አካል ጉዳተኞችና አቅመ ደካሞችን ታሳቢ ያደረጉ እንዲሆኑ 
የሚል አስተያየት በተደጋጋሚ ቢደመጥም ተግባር ላይ 
ከማዋል አንጻር ግን ችግሮች እንዳሉ ይናገራል። ለዚህም 
የሕንፃዎች ለአካል ጉዳተኞችና አቅመ ደካሞች ምቹ 
አለመሆንን ማሳያ አድርጎ ይጠቅሳል። ሕንፃዎች ሲገነቡ 
አስፈላጊ ቅድመ ሁኔታዎችን ማሟላት አለመሟላታቸውን 
የሚቆጣጠር አካል የለም ወይ የሚል ጥያቄም ያነሳል።

ይህንን የኅብረተሰብ ቅሬታና ጥያቄ መነሻ በማድረግ 
የሕንፃ ግንባታ አስገዳጅ ሁኔታዎች ምን ምን ናቸው፤ 
ሳይሟሉ ሲቀሩስ ጠያቂ የሚደረግበት አሰራር አለወይ 
ብለን የግንባታ ፈቃድና ቁጥጥር ባለስልጣንን ጠይቀናል። 

በባለስልጣኑ የግንባታ ፈቃድ ዘርፍ ምክትል 
ዳይሬክተር አቶ ዳዊት ሁንዴሳ፣ የኢትዮጵያ የሕንፃ አዋጅ 

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ

በማስወገድ በመረዳዳት፣ በመዋደድና በመቻቻል መኖር 
እንደሚገባቸውም አስረድተዋል።

የአዲስ አበባ ከተማ እስልምና ጉዳዮች ከፍተኛ ምክር 
ቤት ዋና ፀሐፊ ሼይኽ ሁሴን በሽር በበኩላቸው፤ ቀሪ 
አስር ቀናትን ለጾም የሚዘጋጁ ምግቦችን ከጎረቤት ጀምሮ 
ለተቸገሩ ወገኖች በማካፈል አለኝታ በመሆን ማሳለፍ 
ይገባል ብለዋል። 

የረመዳን ወር በሕዝበ ሙስሊሙ ዘንድ  ከሌሎች 
ወራት የሚለይበት ምክንያት እንዳለው የገለጹት ሼይኽ  
ሁሴን፤ ይህም የሰዎች ጥሩ ስብዕና የሚታይበት፣ ለወገን 
መድረስ፣ ሰውአዊ ስብዕና የሚጎላበትና ከፈጣሪ ጋር 
የሚኖረው ግንኙነት የሚጠናከርበት በመሆኑ ነው ይላሉ። 

እንደ ሼይኽ  ሁሴን ገለጻ፤ አሁን ላይ የሀሰት መረጃን 
እየፈጠሩ በሕዝቦች መካከል ጥርጣሬ እንዲነግስ የሚሰሩ 
አካላት ሕዝብን ሰላም እየነሱ ነው።  ሴራቸውን ማክሸፍ 
እንዲቻል ለሁሉም እምነቶች እውቅና መስጠትና 
ተቀራርቦ መሥራት ያስፈልጋል። 

ሀገራዊ ጥቅሞችን ማረጋገጥ እንዲቻል የጋራ 

ማንነቶችና ሀገራዊ እሴቶች እንዲጠናከሩ በሚያስችሉ 
ጉዳዮች ላይ ሁሉም በመሳተፍ የድርሻቸውን መወጣት 
ይኖርበታል ሲሉ ገልጸዋል።

የሃይማኖት አባቶች፣ ዱዓቶች፣ ኡላማዎች፣ 
በማህበረሰቡ ዘንድ ተደማጭነት ያላቸው ሰዎች 
በመተባበር ሕዝቡን በመልካም መንገድ የመምራት 
ኃላፊነታቸውን መወጣት እንደሚጠበቅባቸው ሼይኽ 
ሁሴን አስረድተዋል። 

ሰዎች ምንጫቸው ያልተረጋገጠና በግለሰብ ደረጃ 
የሚሰራጩ መረጃዎችን አምኖ  የመቀበል ልማድ እያደገ 
መጥቷል ያሉት ሼይኽ ሁሴን፤ አካሄዱ ለሀገርና ለትውልድ 
የማይጠቅም በመሆኑ ማንኛውንም ጉዳይ የመጠየቅና 
የማረጋገጥ ባህልን ማሳደግ ላይ ትኩረት ተደርጎ ሊሠራ 
እንደሚገባም አመልክተዋል።     

በረመዳን ጾም መጨረሻዎቹ ቀናት በግል ከሚሠራው 
መልካም ሥራ ባሻገር ሕዝበ ሙስሊሙ ከሌሎች 
ጊዜያት በተለየ መንገድ መልካም ሥራዎችን በኅብረት 
የሚከውኑበት ነውም ብለዋል። 

የኢትዮጵያ እስልምና ጉዳዮች ኡለማ ምክር ቤት 
ፀሐፊ ሼይኽ አብዱረህማን አህመድ በበኩላቸው፤ 
በኢትዮጵያ ሰላም የሚጸናበት፣ ዕድገት የሚረጋገጥበት 
እንዲሆንና የተቸገሩትም ወደ የቀዬአቸው እንዲመለሱ 
በሰፊው ፀሎት እየተደረገ መሆኑንም ገልጸዋል። 

የእምነቱ አስተምሮ ጎረቤቱ እየተራበ እርሱ ጠግቦ 
ካደረ እርሱ አማኝ እንዳልሆነ ይገልጻል ያሉት ሼይኽ 
አብዱረህማን፤ ሕዝበ ሙስሊሙ ይህን በመረዳት አቅሙ 
በሚችለው ለጎረቤቱ በማካፈል በመረዳዳት ፆሙን 
ማሳለፍ ይኖርበታል ሲሉ ተናግረዋል።

ሀገርን ለቀጣዩ ትውልደ ማሻገር እንዲቻል 
መደማመጥና የችግሮችን መንስኤ በመፈለግ አፋጣኝ 
የመፍትሔ ውሳኔ ማሳለፍ እንደሚያስፈልግም 
ጠቁመዋል። 

በረመዳን የመጨረሻ ቀናት ሕዝበ ሙስሊሙ 
ሰደቃ(ምጽዋት) የሚሰደቅበት፣ ቸርነት፣ ልገሣ፣ ደግነት፣ 
ተካፍሎ መብላትና መረዳዳት የበለጠ የሚጎሉበት 
መሆኑን ገልጸዋል።

ሕዝበ ሙስሊሙ ለሀገር ሰላምና...

እንዲካሄድ ከፍተኛ ጥረት እያደረገች ነው፡፡
የዓባይ ወንዝ ለዘመናት ለሀገሩ ጥቅም ሳይሰጥ 

መቆየቱ ሕዝቡ ላይ  ቁጭት ፈጥሮ እንደነበር 
አስታውሰው፤ የዓባይ ግድብ ግንባታ የዛሬ 13 ዓመት 
ሲጀመር ሕዝቡ  በተነሳሽነትና በቁርጠኝነት የበኩሉን 
አስተዋጽኦ በማበርከት ግድቡን አሁን ያለበት ደረጃ 
ማድረስ መቻሉን ተናግረዋል፡፡ 

የኢትዮጵያ ሕዝብ እስካሁን ድረስ የብሔር፣ 
የሃይማኖት እንዲሁም የጾታ ልዩነት ሳይገድበው ለግድቡ 
የአቅሙን እያዋጣ ይገኛል ያሉት ኢንጂነሩ ፤ የኢትየጵያ 
መንግሥትም ላለፉት 13 ዓመታት ግድቡን ከመገንባት 
ጎን ለጎን በዓባይ ተፋሰስ ሀገራት መካከል ፍትሐዊ 
ተጠቃሚነት መሠረት ያደረገ ድርድር እንዲካሄድ 
ከፍተኛ ሥራዎችን ሲሠራ መቆየቱን ነው የተናገሩት፡፡ 

ግድቡ ድንበር ተሸጋሪ ወንዝ ላይ የሚሠራ በመሆኑ 
በተለይ ከታችኛዎቹ የተፋሰሱ ሀገራት ጋር ሰፊ ውይይቶች 
እና ድርድሮች መደረጋቸውን የገለጹት ኢንጂነር ተፈራ፤ 
ኢትዮጵያ በድርድሩ ፍትሐዊ የሆነ የውሃ አጠቃቀምን 
አቋም አድርጋ ስትወያይ መቆየቷን ገልጸዋል፡፡

ሆኖም እንደ ግብጽ ያሉ የውሃው ተጠቃሚ ሀገራት 
እኛ ብቻ እንጠቀም የሚል ጽንፍ የያዘ ሃሳብ ይዘው 
ሲሟገቱ እንደነበርም ኢንጂነር ተፈራ አስታውሰው፤ ይህ 
የግብጽ አቋም ደግሞ ውሃውን በፍትሐዊነት መጠቀም 
የሚለውን ዓለም አቀፍ መርህ የሚጻረር መሆኑን 
ተናግረዋል፡፡

በድርድሩ ወቅትም ኢትዮጵያ  ግድቡ በታችኛው 
ተፋሰስ ሀገራት ላይ  ጉዳት የማያደርስ መሆኑንና 
ኢትዮጵያ የወንዙ መነሻ እንደመሆኗ ውሃውን 

የመጠቀም ሙሉ መብት እንዳላት ማሳወቅ ላይ ትልቅ 
ሥራ ሠርታለች ሲሉ ተናግረዋል፡፡

ድርድሩ በብዙ ሁኔታዎች አልፏል ያሉት ኢንጂነር 
ተፈራ፤ አሁንም ኢትዮጵያ ድርድሩን ሳታቋርጥ የዓባይን 
ግድብ ግንባታ ጫፍ ላይ አድርሳለች ነው ያሉት፡፡

እንደ ኢንጂነር ተፈራ ገለጻ፤  በቀጣይ ሀብቱን 
በአግባቡ ጥቅም ላይ ማዋል ይገባል፡፡ ከግድቡ 
የሚመረተውን የኤሌክትሪክ ኃይል የሀገር ውስጥ ፋጆታን 
ከመሸፈን አልፎ የሚተርፈውን  ኃይል  ከጎረቤት ሀገራት 
በመሸጥ ገቢን ማሳደግ ያስፈልጋል፡፡ በግብጽ በኩልም 
የኤሌክትሪክ ኃይል ፍላጎት ካለ በኢትዮጵያ በኩል ክፍት 
የሆነ አካሄድ ስላለ ያለውን ኢኮኖሚያዊ ትስስር እና 
የጋራ  ተጠቃሚነት እያጠናከሩ መሄድ ይጠበቃል፡፡

ኢትዮጵያ ከግድቡ ግንባታ...

- ባለፉት ሰባት ወራት ለ1 ነጥብ 
7 ሚሊዮን ደንበኞች የኦንላይን 
አገልግሎት ተሰጥቷል

አቶ ጅራታ ነመራ

አካል ጉዳተኞችን...

በ2001 ዓ.ም መውጣቱን ያስታውሳሉ። አዋጁ የሕንፃ 
ተጠቃሚውን ብሎም የሕንፃውን ደህንነት መጠበቅን 
ታሳቢ አድርጎ መዘጋጀቱንም ይገልጻሉ። 

እንደ ዳይሬክተሩ ማብራሪያ፣ አዋጁ ምንም እንኳ 
በ2001ዓ.ም ቢወጣም ተግባራዊ መደረግ የጀመረው 
በ2003ዓ.ም ነው። 

በአዋጁ የተቀመጡ አስገዳጅ ሁኔታዎችን እንዲያሟሉ 
የሚገደዱትም አዋጁ ተግባራዊ መሆን ከጀመረበት ጊዜ 
ወዲህ ሕንፃ የገነቡ አካላት ናቸው። 

አዋጁ ተግባራዊ ከሆነ ከ2003 ዓ.ም በፊት የተገነቡ 
ሕንፃዎች ከደህንነት ጋር የተገናኙ ማሟላት ያለባቸው ነገሮች 
ቢኖሩም ሊፍትና የአካል ጉዳተኛ መገልገያ ይኑራቸው ብሎ 
አያስገድድም፤ በተጨማሪም ከ20 ሜትር በታች የሆኑ 
ሕንፃዎችም እነዚህን እንዲያሟሉ አዋጁ አያስገድድም።  

በአዋጁ መሠረት ከ20 ሜትር በላይ ርዝመት ያለው 
ሕንፃ የሚገነባ አካል ወይም የሕንፃ ባለቤት አሳንሰር፣ 
የአካል ጉዳተኛ መወጣጫና ሌሎችን ለደህንነት ወሳኝ 
የሆኑ መገልገያዎች እንዲያሟላ በአዋጁ ይገደዳል። ከ12 ፎቅ 
በላይ ከሆነ ደግሞ ሁለት መወጣጫ አሳንሰር ማስገጠም 
ይጠበቅበታል።

20 ሜትር በአማካይ ከአራት እስከ ስድስት ፎቅ 
ይሆናል ያሉት ምክትል ዳይሬክተሩ፣ እንዲህ አይነት ሕንፃ፣ 
አሳንሰር እንዲያስገጥም ባይገደድም የሕዝብ አገልግሎት 
መስጫ ከሆነ፣ በፎቁ ወለል ላይ ለአካል ጉዳተኞች የሚሆን 
የመጸዳጃ ቤት መገንባት ይኖርበታል። 

ባለስልጣኑ የግንባታ ፈቃድ ሲሰጥ፣ በየጊዜው ክትትልና 
ቁጥጥር እያደረገ እንደሚጓዝ የተናገሩት ዳይሬክተሩ፣ 
ሕንፃው አስገዳጅ ቅድመ ሁኔታዎችን ማሟላቱ ሲረጋገጥ 
የሕንፃ መጠቀሚያ ፈቃድ እንዲሰጠው ይደረጋል ብለዋል። 
ከዚህ በተቃራኒ ከተሰጠው ዲዛይን ውጪ ገንብቶ ከተገኘ 
የሕንፃ መጠቀሚያ ፈቃዱን እንደሚሰርዝ አስረድተዋል። 

በተቻለ መጠን በተለይ ሰፋፊ አገልግሎቶች 
የሚሰጥባቸው እንደ ጤና ተቋም፣ ትምህርት ቤትና በርካታ 
ሕዝብ የሚገለገልበቸው ሕንፃዎች አገልግሎት መስጠት 
ከመጀመራቸው አስቀድሞ የግድ የሆኑ ቅድመ ሁኔታዎችን 
እንዲያሟሉ አዋጁም ሆነ ባለስልጣኑ እንደሚያስገድድ 
ነግረውናል። 

የሕንፃ አዋጁ የሕዝብ መገልገያ ሕንፃዎችን እንጂ የግል 
መኖሪያ ቤቶችን እንደ አሳንሰርና የአካል ጉዳተኛ መገልገያ 
እንዲኖረው እንደማያስገድድ አቶ ዳዊት ይናገራሉ። የጋራ 
መኖሪያ ቤቶች ግለሰቦች በፈቃዳቸው የሚኖሩባቸው 
ቤቶች በመሆናቸው፣ እንደ ሕዝብ መገልገያ ሕንፃዎች ይህን 
ሊያሟሉ ይገባል ብሎ ባለስልጣኑ እንደማያስገድድ ነው 
የገለጹት።  

በመጨረሻም ዳይሬክተሩ፣ ባለስልጣኑ በዋናነት 
የሚገነቡ ግንባታዎች የከተማውን የግንባታ ዲዛይን የጠበቀ 
መሆኑን የማረጋገጥ የሕንፃ አዋጁ ሀገራችን የተቀበለቻቸውን 
ስምምነቶች የሚያስፈጽሙ ናቸው የሚለውን የመቆጣጠር 
ኃላፊነቱን እየተወጣም ይገኛል ብለዋል።

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ሀገራት ተፈጥሮ የቸረቻቸውን ሀብቶቻቸውን በመጠቀም የሕዝቦቻቸውን  መሠረታዊ  ፍላጎቶች የማሟላት፤ 
አለፍ ሲልም የመልማት የመበልጸግ ተስፋቸውን  እውን  የማድረግ  ያልተገደበ  መብት አላቸው። ምክንያቱም 
ሀገራት እንደ ሀገር  የሚኖራቸው ሕልውና በአንድም ይሁን በሌላ መልኩ በዚሁ  ሀብታቸውን   በአግባቡ   
አልምቶ በመጠቀም እና አለመጠቀም ላይ  የተመሠረተ  ነው፡፡

እናም ተፈጥሮ የቸረቻቸውን ሀብቶች አልምቶ የሕዝቦቻቸውን መሠረታዊ ጥያቄዎች የመመለስም ሆነ የልማትና 
የብልጽግና ፍላጎቶቻቸውን የማሟላት ጉዳይ ለጥያቄ የሚቀርብ አይሆንም። ይህንን ሀብት አልምቶ የመበልጸግ 
እውነት ታሳቢ በማድረግም፣  ሀገራት  በሚያዋጣቸው  መንገድ   ሀብቶቻቸውን በማልማት    ለዜጎቻቸው   
የተሻለ  ሕይወት መፍጠር  ችለዋል።

በዚህ መልኩ ሀብቶቻቸውን ለይተው በማልማትም በዓለም አቀፍ ደረጃ አንቱ የሚያስብላቸውን   ማንነት  
መገንባት  የቻሉ ሀገራት ጥቂት  አይደሉም፡፡ ይሄንን የታዘቡና ዘግይተውም ቢሆን የበለጸጉትን መንገድ መከተል 
የጀመሩ፤ በዚህም አሁን ላይ ያላቸውን ሀብት በማልማት የሕዝባቸውን ሕይወት   ለመለወጥ    የሚተጉ ሀገራትም 
ብዙ ናቸው።

ጉዳዩ  የህልውና ጉዳይ ከመሆኑ አንጻር በተለይም  በድህነትና ኋላ ቀርነት ብዙ ዋጋ እየከፈሉ  ያሉ  ሀገራት 
መንግሥታት  የጊዜ  ጉዳይ ካልሆነ በስተቀር፤ የሕዝቦቻቸውን  ሕይወት ለመታደግ ያላቸውን የተፈጥሮ ሀብት 
መጠቀም ወደሚያስችል አስገዳጅ ሁኔታ መግባታቸው የማይቀር ነው። የሕዝቦቻቸውን የመልማት ተስፋም 
ሊመልሱ የሚችሉት  በዚህ መንገድ   መሄድ ሲችሉ  ብቻ ነው።

በተለይም   ለዓመታት   በግጭት አዙሪት ውስጥ የሚገኙ   የአፍሪካ ሀገራት፤ ዘላቂ ሰላም  ለማግኘትና 
ሕዝቦቻቸው አብዝተው  የሚሹትን ልማት  እውን  ለማድረግ፤ የግጭት  ምንጭ የሆኑ   የተፈጥሮ ሀብቶቻቸውን  
ፍትሐዊ  በሆነ መንገድ    በማልማት   የሕዝቦቻቸውን ነገዎች ብሩህ ማድረግ  ይጠበቅባቸዋል፡፡ ለዚህ የሚሆንም 
ሁለንተናዊ ዝግጁነትም መፍጠር  ይኖርባቸዋል።

ፍትሐዊነት በጎደለው እራስ ወዳድነት   ገዝፎ  በሚታይበት  የዓለም የፖለቲካ ሥርዓት ውስጥ  ብሄራዊ 
ጥቅምን  ሆነ   ክብርን  ማስጠበቅ  የሚቻለው  እንደ ሀገር   ጸንቶ መቆም፣ ቀና ብሎ  መሄድ የሚያስችል  
ማህበራዊ ፣ ፖለቲካዊና  ኢኮኖሚያዊ   ቁመና መገንባት  ሲቻል  ነው። ይህን  ደግሞ  በቀደመው የጠባቂነት   
የፖለቲካ እሳቤ እውን ማድረግ  የሚቻል አይደለም።  

ከዚህ ይልቅ  ሀገራት  ያላቸውን     የተፈጥሮ  ሀብት   በአግባቡ   አውቀው/ አጥንተው   ማልማት  የሚችሉበትን  
ስትራቴጂክ  መንገድ መርጠው   መጓዝ     ፤  ለዚህ የሚሆን ሀገራዊ/ሕዝባዊ   መነቃቃት   መፍጠር 
ይጠበቅባቸዋል።  ነገዎቻቸውን  ብሩህ አድርገው  ለማየት  ሆነ ለመጪዎቹ ትውልዶች   የተሻለ  ሀገር ፈጥረው 
ለማለፍ ያላቸው  ብቸኛ አማራጭም  ይሄው ነው።

ከዚህ አንጻር ኢትዮጵያውያን  እንደ ሀገር  ጸንተን  ለመቆምና ቀና ብለን  ለመሄድ  ከዚህም በላይ  ብሄራዊ  
ክብራችንን  ሙሉ አድርጎ ለማስቀጠል   የሚያስችለንን  ልማት  እውን ለማድረግ ሀገራዊ  መነቃቃት ፈጥረን   
መንቀሳቀስ ከጀመርን   ዓመታት ተቆጥረዋል  ፤ይህ  መሻታችን     ከውስጥም  ከውጪም   በብዙ ፈተናዎች 
ውስጥ እንድናልፍ፤ብዙ ዋጋ እንድንከፍል   አድርጎናል።

በተለይም ያለንን የተፈጥሮ ሀብት  /የውሃ ሀብት   ፍትሐዊ በሆነ ሁኔታ   ለሀገር  ሁለንተናዊ  ልማት   ለመጠቀም 
የጀመርነው  መንገድ  ይዞብን የመጣው ተግዳሮት  የተፈጥሮ ሀብታችንን  የመጠቀም  የሕግና የሞራል መብታችንን  
በብዙ የፈተነ   ነው። ባልተገባ  ሁኔታ    ዓለም አቀፍ ተጽዕኖ ጭምር   እንዳመጣብን  የአደባባይ ምስጢር ነው። 

ይህንን   ፈተና ለመሻገር    እንደ ሀገር    የቆምንበት   ጽናት   አሁን ላይ   ፍሬ አፍርቶ    ለልማታችን   ሁለንተናዊ 
አቅም  ሊሆን የሚችለውን  የዓባይ ግድብ    ግንባታ  ወደ ፍጻሜ     አድርሰናል። በዚህም ከሁሉም በላይ  
ድህነትና ኋላ ቀርነት አሸንፎ ለመውጣት የሚደረግ ትግል የቱን ያህል   ፈታኝ እንደሆነ በተጨባጭ  መረዳት 
ችለናል። 

ባሉን ብዙ   የተፈጥሮ ሀብቶች   መሀል   ተኝተን  ፣ ያለንበትን   ድህነት  እና   ኋላ ቀርነት  ተቀብለን  ፣ 
እጃችንን  አጣምረን  እንድንኖር  የሚፈልጉ   ኃይሎች   ፍላጎትን   እና   የሴራ መንገድ  የቱን ያህል  እንደ ሀገር 
ያለንን ህልውና ሳይቀር  የሚፈታተን  ስለመሆኑም በፈተናዎች ውስጥ    በተግባር    ብዙ ዋጋ ከፍለን  አይተናል። 

ይህ ተሞክሯችን  በቀጣይ  ያሉንን የተፈጥሮ ሀብቶች  በአግባቡ አውቀን  ከራሳችን ሆነ  ከሌሎች አፍሪካውያን 
ወንድሞቻችን ጋር  ፍትሐዊ በሆነ መንገድ   እንድንጠቀም  የሚያስችል ተጨማሪ መነቃቃት የፈጠረ ነው ። በዚህ 
ሂደት ሊያጋጥሙን የሚችሉ  ተግዳሮቶችን  በአግባቡ አውቀን  በተሻለ ዝግጁነት እና ቁርጠኝነት   እንድንቆም  
የሚያስችለን  ጭምር  ነው።

የተጀመሩ አበረታች  የመስኖ ልማቶችን 
አጠናክሮ መቀጠል ያስፈልጋል

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ከዓባይ ግድብ የተገኘው  ተሞክሮ የተፈጥሮ ሀብቶቻችንን  
ለማልማት የተሻለ መነቃቃትን የፈጠረ  ነው

ኃይለማርያም ወንድሙ

ኢትዮጵያ በገፀ ምድርና በከርሰ ምድር ውሃ የተሞላች 
ለምለም ሀገር ነች።  ገበሬዎቻችን ግን የክረምትና 
የበልግን ዝናብ ጠብቆ ሰብል ከማምረት የዘለቀ በመስኖ 
የማምረት ልምድ እምብዛም የላቸውም።  ባለፈው ዓመት 
በተወሰኑ የሀገሪቱ አካባቢዎች በመስኖ የተመረቱ ሰብሎች 
መታየታቸው ተስፋ ሰጪ ጅምር ነው።  ዘንድሮም 
በሀገሪቱ ቆላማ አካባቢዎች   የበጋ መስኖ ስንዴ መመረቱን 
በዚህም 20 ሚሊዮን ኩንታል በላይ የስንዴ ምርት 
መገኘቱን የግብርና ሚኒስቴር  ያወጣው መረጃ ያሳያል።   

ኢትዮጵያ በገፀ ምድር 122 ቢሊዮን ኪዩቢክ ሜትር ውሃ 
ሲኖራት፤በከርሰ ምድርም ከፍተኛ የውሃ ክምችት አላት።  
ጌታቸው ወልዩ ‹‹የዓባይ መዘዝ›› በሚል መጽሐፋቸው፣ 
ግብፅ ሦስት ሚሊዮን ሔክታር እንዲሁም ሱዳን አንድ 
ነጥብ አምስት ሚሊዮን ሄክታር መሬታቸውን የዓባይን 
ወንዝ ተጠቅመው በመስኖ እንደሚያመርቱ ጠቅሰዋል።  
የተመድ ምግብና እርሻ ድርጅት በ2015 ባወጣው መረጃ  
ግብፅ አራት ነጥብ 42 ሚሊዮን ሄክታር መሬት በመስኖ 
እያለማች መሆኑን ያስረዳል። 

በመስኖ ሰብል ማምረት ልምድ በዓለም ቀዳሚዎቹ 
ግብፅና ሜሶፖታሚያ መሆናቸውን በመስኖ ዙሪያ የተጻፉ 
ሰነዶች ያሳያሉ።  ሜሶፖታሚያ ጤግሮስና ኤፍራጥስ 
ወንዞችን ግብፅ ደግሞ ዓባይን በመጠቀም ያለሙ ነበር።   
ይህም ቅድመ ልደተ ክርስቶስ ከስምንት ሺህ ዓመታት 
በፊት ነበር።   

ግብፅ የዓባይን ተፋሰስ በመጥለፍ ወደ ማሳዎች 
በማድረስ በመስኖ ሰብል ታለማ እንደነበር ”Easy Irriga-
tion” በድረ ገፁ ያወጣው መረጃ ያሳያል።  ከክርስቶስ 
ልደት በፊት በ3100 ዓመት ደግሞ ግድቦች ገድበው፤ 
ሰፊ የመስኖ ፕሮጀክት ሠርተው እስከ 20 ኪሎ ሜትር 
ውሃ  እያቆሩ ያለሙ እንደነበርም የታሪክ መረጃዎች 
ያመላክታሉ።  

የደስታ ተክለወልድ የአማርኛ መዝገበ ቃላት መስኖ 
የሚለውን ቃል ፣ሰነወ፣ ቦይ ፣የውሃ መሄጃ፣ውሃ የጠጣ 
ዝሪት ፣ሰብል፣መስክ ብሎ ይተረጉመዋል።  ቃሉ ሲበዛ 
‹‹መስኖዎች››  ይሆናል።  መስኖጌ በወግዳ ክፍል ያለቀበሌ 
መስኖ ያለባት ምድር ማለት ነው።  መሰነ ሲል መስኖ 
አወጣ፤አቦየ ማለት ነው በሚል ይፈታዋል።  

ስለ ሀገራችን በመስኖ የማልማት ልምድ አስመልክቶ 
ወርልድ ዳታ አትላስ ባወጣው መረጃ ኢትዮጵያ በ2021 
በመስኖ 858 ሺህ ሄክታር መሬት በመስኖ መጠቀሟንና 
በ2002 ከነበረችበት 328ሺህ ሄክታር በብዙ መሻሻሉን 
ያስረዳል።  ይህም የመስኖ ልማት አጠቃቀሟ በአማካይ 
በየዓመቱ በ5ነጥብ 26 በመቶ እያደገ መሆኑን ነው።  
ይህም ሆኖ ግን  እውነታው ከግብፅ ጋር ሲታይ  እዚህ 
ግባ የሚባል አይደለም።  

በያዝነው ዓመት በኢትዮጵያ  ቆላማ አካባቢዎች የደረሰ 
የበጋ መስኖ ስንዴን ለመሰብሰብ እየተሠራ ባለው ሥራ 
በባህላዊ መንገድ 620 ሺህ 563፣ በኮምባይነር 162 ሺህ 
ስድስት ሄክታር መሬት እስከ መጋቢት የመጀመሪያ ሳምንት 
በመስኖ ለምቷል።  በመስኖ ተመርቶ ከተሰበሰበው ውስጥ 
20 ሚሊዮን 213 ሺህ 611 ኩንታል ምርት መገኘቱን 
ግብርና ሚኒስቴር ለኢትዮጵያ ፕሬስ ድርጅት የሰጠው 
መረጃ ያሳያል።  ይህም በቆላማ የሀገሪቱ አካባቢዎች 782 
ሺህ 569 ሄክታር መሬት በመስኖ መልማቱን ያስረዳል።  

በድህነት እየተጎሳቆለች ላለችው ኢትዮጵያ  ዜጎቻችን 
የመስኖ አጠቃቀም ልምዳቸውን እያሳደጉ መሄድ   
አለባቸው።  ይህም  መንግሥት ከውጭ የሚያስገባቸውን 
የግብርና ምርቶች  በማስቆም  የውጭ ምንዛሪ ወጪን 
የሚያድን ነው።  በተጨማሪም በሰብል ምርት ላይ 
ያለውን የዋጋ ንረት ለማረጋጋትም የሚኖረው ስትራቴጂክ 
ጠቀሜታ ከፍ ያለ ነው።  

”www.statista.com” በድረ ገፁ ባወጣው መረጃ 
ግብፅ  ከ2011 እስከ 2020 ለግብርናው ዘርፍ መስኖ ልማት 
የተጠቀመችውን የውሃ መጠን አስቀምጧል።  ለአብነት 
ያህል በ2016 43ሺህ 658ነጥብ 77 ሚሊዮን ኪዩቢክ 
ሜትር ውሃ ተጠቅማለች።  

ይህን ያህል  የመስኖ ውሃ  መጠቀም የቻለችው 
የኢትዮጵያ ስጦታ በሆነው ዓባይ መሆኑን መናገር ለቀባሪ 
እንደማርዳት ይሆንብኛል።  ከዚህ በበጎ ቅናት ተነሳስተን 
ዓባይን ጨምሮ ባሉን ወንዞቻችን በመስኖ ሰብልና 

አትክልት ምርቶችን በመትጋት፣ የማምረትን ነገር ባህል 
በማድረግ፣ ድህነትን መዋጋት እንዳለብን ይሰማኛል።  

ግንባታው ከተጀመረ 13ኛ ዓመቱ የሆነው የዓባይ  ግድብ 
ግንባታ በያዝነው ዓመት በክረምቱ ወራት ሲጠናቀቅና 
ሥራውን ሲጀምር ደግሞ ኢትዮጵያ ለዜጎችዋ ኤሌክትሪክ 
ከማዳረስ አልፋ ለጎረቤት ሀገሮች በውጭ ምንዛሪ 
ኤሌክትሪክ በመሸጥ የተሻለ ገቢ የምታገኝበትም ነው።  

ግድቡ በሚፈጥረው  ሰው ሠራሽ ሐይቅ የአካባቢው 
ነዋሪዎች ዓሳ በማምረት ይጠቀማሉ።  ቱሪስቶቹም 
ሐይቁን እና ግድቡን ለመጎብኘት ስለሚሔዱ ለሀገሪቱ 
እና ለአካባቢዎቹ ነዋሪዎች ተጨማሪ ገቢ ያመነጫሉ።  
ከሐይቁም በመስኖ ተጠቅመው ሰብልና አትክልት 
ሊያመርቱ እንደሚችሉም ይጠበቃል።  ይህም የሀገሪቱን  
በመስኖ   የማምረት ባህል ያሳድጋዋል፤ድህነትና ሥራ 
አጥነትን የምትዋጋበት ተጨማሪ አቅም ይሆናታል ተብሎ 
ይታመናል።     

 የተባበሩት መንግሥታት የዓለም ምግብና እርሻ 
ድርጅት ባወጣው መረጃ እ.ኤአ. ከ2020 እስከ 2022 
ባሉት ዓመታት በግብርናው ዘርፍ ከፍተኛ ምርት ያመረቱ 
የአፍሪካ ሀገሮች መካከል ኢትዮጵያ በሁለተኝነት ደረጃ  
ትገኛለች።   ዘርፉ ከሴራሊዮን  የሀገር ውስጥ አጠቃላይ  
ምርት (GDP)  60 በመቶ የሚሸፍን ሲሆን፤ ኢትዮጵያ 
እና ኒጀር  በግብርና፣ ደን ልማትና በዓሳ ምርት በቅደም 
ተከተል  38 በመቶ እና 36 በመቶ የሀገር ውስጥ 
ምርታቸውን ይሸፍናል።  

በሰብል እህል አምራችነት ኢትዮጵያ ከአፍሪካ 
በፊታውራሪነት  ስትጠቀስ ናጄሪያ ፣ግብፅና  ደቡብ 
አፍሪካ   እንደሚከተሉዋት የዓለም ምግብና እርሻ ድርጅት 
ያወጣው መረጃ ያስረዳል።  

በቆላማ ቦታዎች በመስኖ እንደሚመረቱ ምርቶች ሁሉ 
በከተሞችም ይህንኑ የከተማ ግብርና ሥራ አጠናክረን 
ድህነትን እና የዋጋ ንረትን  የምንዋጋባቸው ተስፋ ሰጪ 
ጅምሮች እየታዩ ነው።  ይህም  ተጠናክሮ ሊቀጥል 
ይገባል። 

ኢትዮጵያ በግብርና ዘርፍ ያላት አቅም ከፍተኛ የመሆኑ 
እውነት ከሕዝብ ቁጥሩ መጨመር ነባራዊ ሁኔታ ጋር 
ሲደመር የመስኖ ልማቱ ተጠናክሮ ሊቀጥል እንደሚገባ 
አመላካች ነው።   

ግብፅ የዓባይን ተፋሰስ 
በመጥለፍ ወደ ማሳዎች 
በማድረስ በመስኖ ሰብል 
ታለማ እንደነበር ”Easy Irri-
gation” በድረ ገፁ ያወጣው 
መረጃ ያሳያል።  ከክርስቶስ 
ልደት በፊት በ3100 ዓመት 
ደግሞ ግድቦች ገድበው፤ ሰፊ 
የመስኖ ፕሮጀክት ሠርተው 
እስከ 20 ኪሎ ሜትር ውሃ  
እያቆሩ ያለሙ እንደነበርም 
የታሪክ መረጃዎች 
ያመላክታሉ

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

የሆንለትም የሆነብንም ይገባዋል ፤
 ታላቁ የኢትዮጵያ የሕዳሴ ግድብ የነገሮቻችን ሁሉ 

ወሳኝ መታጠፊያ/critical juncture/፤ የአህጉራችንን 
የጂኦፖለቲክስ ሚዛን ፍጹም የሚቀይር ፤ ኢኮኖሚውን 
ይዞ የመነሳት አቅም ያለው ፤ ሀገራዊ አንድነት ለመፍጠር 
የማይተካ ሚና የሚጫወት ስለሆነ ፤ እየሆነብንም ሆነ 
እየሆንለት ያለው ነገር ሁሉ ይገባዋል ስል ዛሬም አጽንኦት 
መስጠት እፈልጋለሁ።

ከአሜሪካው የካምፕ ዴቪድ ስምምነት በኋላ 
የግብፅና የእስራኤል ግንኙነት በመሻሻሉ ፤ የወቅቱ የግብፅ 
ፕሬዚዳንት አንዋር ሳዳት የፍልስጤምና የእየሩሳሌም 
ችግር የሚፈታ ከሆነ ከዓባይ ወንዝ 365 ሚሊዮን ሜትር 
ኩብ ውሃ በየዓመቱ ለእስራኤል ለመስጠት ቃል ገብተው 
ነበር። ይህ የጂኦፖለቲካ የአሰላለፍ ለውጥ በራስጌ 
የተፋሰስ ሀገራት ላይ ውስብስብ አሉታዊ ተፅዕኖ ማሳደሩ 
አልቀረም።

ሌላዋ የግርጌ ተፋሰስና ጎረቤት ሀገር ሱዳን ግድቦችን 
ገንብታለች። እአአ በ1926 ሴናርን ለመስኖ ፣ በ1936 
ጀበል አውሊያ ለኃይል ማመንጫና ለመስኖ ገንብታለች። 
በ1950 3ኛውንና 420ሺህ ሄክታር መሬት መስኖ 
የማልማት አቅም ያለው የሮሴሪስ ግድብን እንዲሁም 
ከእዚህ በተጨማሪ ሌሎች ግድቦችን ገንብታለች። 
በዚህም በመስኖ መልማት ከሚችለው 2 ነጥብ 5 
ሚሊዮን ሄክታር መሬቷ 1ነጥብ 9 ሚሊዮን ሄክታሩን 
ማልማት ችላለች። 

በግብፅና በሱዳን በመስኖ እየለማ ያለ መሬት የዓባይን 
86 በመቶ ከምታበረክተው ሀገራችን ጋር ስናስተያየው 
እዚህ ግባ የሚባል አለመሆኑ ሊያስቆጨን ይገባል። 
እንግዲህ ከፍ ብሎ እንደተመለከትነው በዓባይ የውሃ 
ሀብት ላይ በብቸኝነት እየተጠቀሙ ያሉት ሁለቱ የግርጌ 
ተፋሰስ ሀገራት በተለይ ግብፅ ናት። 

በሌላ በኩል የራስጌ ተፋሰስ ሀገራት ኢትዮጵያን 
ጨምሮ የከፋ ድህነት ላይ እንደሚገኙ የተባበሩት 
መንግሥታት የምግብና የግብርና ድርጅት /ፋኦ/ ይፋ 
ያረገው መረጃ ያመለክታል። ጥቅል የሀገር ውስጥ 
ምርታቸው እጅግ ዝቅተኛ ከመሆኑ ባሻገር የምግብ 
ዋስትናቸውን ማረጋገጥ እንዳልቻሉ የመንግሥታቱ 
ድርጅት ፋኦ ያትታል። 

በተፋሰሱ ሀገራት የሚገኝ አብዛኛው ሕዝብ 
የኤሌክትሪክ ኃይል ተጠቃሚ አይደለም። አማካኝ 
የሀገራቱ ኤሌክትሪክ የማዳረስ ፍጥነት ከ30 በመቶ 
የተሻገረ አይደለም። ከዜጋዋ ከ65 በመቶ የሚልቀው 
ሕዝቧ ለልጆቹ ማጥኛ ፣ ለቤተሰቡ ምግብ ማብሰያና 
ለምሽቱ ብርሃን የሚያገኝበት የኤሌክትሪክ ኃይል 
የለውም። ጸሎቱ የማታ እራትና መብራት አታሳጣኝ 
ቢሆንም አልሰመረለትም ።

 የውኃ ኃይል ማመንጫ በተለይ በራስጌ የተፋሰስ 
ሀገራት ለምቶ ጥቅም ላይ ባለመዋሉ በእድገታቸውና 
በልማታቸው ላይ አሉታዊ ተፅዕኖ አሳድሯል። ይህ 
የኃይል እጥረት ዜጎች ፊታቸውን ወደ ከሰልና የማገዶ 
እንጨት እንዲያዞሩ በማድረጉ ከፍተኛ የደን ጭፍጨፋን 
ከማስከተሉ ባሻገር የመሬት መራቆት ፣ የአየር ንብረት 
መዛባትንና ብክለትን እያስፋፋ ይገኛል። ለዚህ ነው 
በተመጣጣኝ ዋጋ ኃይል ማቅረብ የግድ የሆነው። 

የራስጌ ሀገራት ግብርና በዋናነት የዝናብ ጥገኛ 
ቢሆንም በተለይ ከቅርብ ዓመታት ወዲህ በአየር ፀባይ 
ለውጥ የተነሳ በየዓመቱ ሊባል በሚችል ሁኔታ ድርቅ 
ስለሚከሰት የምግብ ዋስትናን ማረጋገጥ ፈተና ከሆነ 
ውሎ አድሯል። ስለዚህ እንደ መስኖ ያለ አማራጭ የውሃ 
ሀብቶችን በመጠቀም ምርታማነትን ማሳደግ የሕልውና 
ጉዳይ ነው። የናይልን የውሃ ሀብት በፍትሐዊነትና 
በኃላፊነት የመጠቀም ጉዳይ ከዓመት ዓመት እየገፋ 
ከመምጣቱ ባሻገር የተግባር እንቅስቃሴ ተጀምሯል።

ታንዛኒያ ከቪክቶሪያ ሐይቅ 170 ኪሎ ሜትር 
በተዘረጋ ቧንቧ ውሃ በመውሰድ በሀገሪቱ በከፋ ድህነት 
የሚታወቀውን ካሃማ የተባለውን አካባቢ በመስኖ 
ለማልማት እየተንቀሳቀሰች ነው። ሌሎች የራስጌ ተፋሰስ 
ሀገራትም ከወንዙ ድርሻቸውን በመጠቀም የውሃ ኃይል 
ማመንጫና የመስኖ ግንባታዎችን በማካሄድ ርሀብንና 
ድህነትን ለመዋጋት ቆርጠው ተነስተዋል። 

ለዓባይ ወንዝ ውሃ 86 በመቶውን የምታበረክተው 
ሀገራችን ኢትዮጵያ ታላቁን የሕዳሴ ግድብ የምትገነባው 
ከከፋ ድህነት ለመውጣትና የተፈጥሮ ሀብቷን የመጠቀም 
ሉዓላዊ መብቷን ለማረጋገጥ ነው ። የተለያዩ የጥናትና 
የምርምር ወረቀቶች ሀገራችን ኢትዮጵያ በመስኖ 
መልማት የሚችል 3 ነጥብ 7 ሚሊዮን ሄክታር መሬት 
ሲኖራት ከዚህ ውስጥ ግማሽ ያህሉ መሬት የሚገኘው 
በዓባይ ተፋሰስ ነው። የሚያስቆጨው እስካሁን የለማው 
ከ6 በመቶ አለመብለጡ ነው። 

ኢትዮጵያ እስካሁን ያለማችው ከ250ሺህ ሄክታር 
መሬት በላይ ሲሆን ከዚህ ውስጥ የዓባይ ተፋሰስ ድርሻ 
ከ20ሺህ ሄክታር አይበልጥም። የሀገራችን ግብርና የዝናብ 
ጥገኛ ነው። ኢትዮጵያ የአፍሪካ የውሃ ማማ በመባል 
ብትታወቅም በየዓመቱ ሊባል በሚችል ሁኔታ በድርቅ 
እየተጠቃች ነው። በየአስር ዓመቱ ይከሰት የነበረው 
ድርቅ በበልግና በመኸር በዓመት ሁለት ጊዜ ሲጎበኘን 
እየተመለከትን ነው። 

ይህ ያልተስተካከለና የሚቆራረጥ ዝናብ 
የሚያስከትለው ድርቅ ሚሊዮኖች ለምግብ እጥረት 
እንዲዳረጉ ምክንያት እየሆነ ነው። በውል እንደሚታወቀው 
ሀገራችን ከግብፅም ሆነ ከሱዳን ጋር የዓባይን ወንዝ 
በጋራ መጠቀም የሚያስችል ስምምነት የለም። ሆኖም 
ለናይል ወንዝ 86 በመቶውን ውሃ የምታበረክተው 
ኢትዮጵያ በ1929ኙም ሆነ በ1959ኙ የቅኝ ገዢ ስምምነት 
እንደማትገዛ በየአጋጣሚው ከማሳወቅ ባሻገር እውን 
ሳይሆን ቢቀርም ከ1950ዎቹ ጀምሮ የኃይል ማመንጫና 
የመስኖ ፕሮጀክቶችን ተግባራዊ ለማድረግ ተደጋጋሚ 
ጥረት ስታደርግ ቆይታለች። 

እ.ኤ.አ ከ1958 እስከ 1963 ድረስ አሜሪካ እንዲህ 
እንደ ዛሬው የግብፅ ጥቅም አስከባሪ ሳትሆን የዓባይን 
ወንዝ ለማልማት በሚደረጉ ጥረቶች ግንባር ቀደም ተዋናይ 
ነበረች። ዘላቂ ጥቅም እንጂ ዘላቂ ወዳጅ የለም እንዲሉ። 
የዛሬውን ታላቁ የኢትዮጵያ የሕዳሴ ግድብ ጨምሮ 

33 የመስኖና የኃይል ማመንጫ ፕሮጀክቶችን አጥንታ 
እንዲለሙ ምክረ ሃሳብ አቅርባ ነበር። ከእነዚህ ጥናቶች 
ሥራ ላይ የዋለው እ.ኤ.አ በ1972 ዓ.ም የተገነባውና 128 
ሜጋ ዋት የኤሌክትሪክ ኃይል የሚያመነጨው የፊንጫ 
የውሃ ኃይል ቀዳሚ ነው ማለት ይቻላል። 

ኢትዮጵያ በአንድ በኩል ድርቅ በሌላ በኩል ፈጣን 
የሕዝብ ቁጥር እድገት እንደ ውጋት ቀስፈው ይዘዋታል። 
ከዚህ ውጋት ተንፈስ ለማለት የውሃ ሀብቷን አልምታ 
መጠቀም አለባት። የመስኖ መሠረተ ልማትን በማስፋት 
እያደገ የመጣውን የምግብ ፍላጎቷን በማሟላት ሕዝቧን 
ከተመፅዋችነት ማላቀቅ ይጠበቅባታል። ከግብርና ወደ 
ኢንዱስትሪ ለምታደርገው ሽግግር እና በኩራዝ ጭስ 
ለሚጨናበሰው 68 ሚሊዮን ሕዝቧ የኤሌክትሪክ ኃይልና 
መብራት ለማቅረብ እንደ ዓባይ ያሉ ዓመቱን ሙሉ 
የሚፈሱ ወንዞቿን ገድባ መጠቀም የሞት ሽረት ትንቅንቅ 
እየሆነ መጥቷል። 

ከዚህ ከፍ ሲልም ኢትዮጵያ ለተፋሰሱ ሀገራት የኃይል 
አማራጭ የመሆን እምቅ የተፈጥሮ ፀጋ አላት። ይሁንና 
እስከ ቅርብ ዓመታት ድረስ በድህነቷ እንዲሁም ከዓለም 
አቀፍ የፋይናንስ ተቋማት ብድርና ድጋፍ ለማግኘት 
የምታደርገው ጥረት በግብፅ የተቀናጀ ስውርና ይፋ 
ዲፕሎማሲያዊ ዘመቻ የተነሳ እቅዷ ሁሉ ይጨናገፍባት 
ስለነበር ግዙፍ የውኃ ኃይል ማመንጫዎችንና ታላላቅ 
የመስኖ መሠረተ ልማት ግንባታዎችን ማካሄድ ስላልቻለች 
በከፋ ድህነት በመማቀቅ ላይ ትገኛለች። 

የሚያሳዝነው ለኢትዮጵያ ሲሆን የሚታጠፈው 
ዓለም አቀፍ የፋይናንስ ተቋማት እጅ ለግብፅ ሲሆንግን 
ያለስስት ይዘረጋል። ለጋስ ይሆናል። ግብፅ ይህን 
በመጠቀም ኢኮኖሚዋን ማሳደግ ችላለች። የሀገር ውስጥ 
ጥቅል ምርቷ 235 ቢሊዮን ዶላር ሲሆን፤ የዜጎቿ የነፍስ 
ወከፍ ገቢ 2ሺህ 440 ዶላር ደርሷል። የኢትዮጵያ ጥቅል 
የሀገር ውስጥ ምርት ከ100 ቢሊዮን ዶላር በላይ ሲሆን 
የነፍስ ወከፍ ገቢዋ ደግሞ ከ1000 ዶላር በላይ ይገመታል።

ከዚህ የድህነት አረንቋ ወጥቶ መካከለኛ ገቢ ካላቸው 
ሀገራት ተርታ ለመሰለፍ የተፈጥሮ ሀብቷን በተለይ የውሃ 
ሀብቷን በአግባቡ ማልማት ይኖርባታል። ኢትዮጵያ 
እ.ኤ.አ በ2025 ዓ.ም ከግብፅ በላይ የሕዝብ ብዛት 
ይኖራታል ተብሎ ተተንብዯል። በዘወርዋራ ምግብና 
የኤሌክትሪክ ኃይል የሚያስፈልገው ሕዝብ ቁጥር 
አሁን ካለው ይጨምራል ማለት ነው። ከግብፅ በላይ 

የውሃ ሀብቷን ለመስኖና ለኃይል ማመንጫ መጠቀም 
ይኖርባታል ማለት ነው። በግዛቷ ስር ያለ የውሃ ሀብቷን 
መጠቀም ደግሞ ሉዓላዊ መብቷ ነው።    

የፋይናንስ እጥረትና የቴክኖሎጂ ውስንነት ዘረፉን 
ለማልማት የተያዘውን እቅድ ፈታኝ ቢያደርገውም 
ተጨማሪ የውሃ ኃይል ማመንጫዎችንና የመስኖ 
አውታሮችን መገንባት ቅድሚያ የተሰጠው ተግባር ሆኖ 
ይቀጥላል። ቁልፉ የእድገትና የልማት ግብ በአጭር ጊዜ 
ውስጥ በሁለንተናዊ መልኩ ድህነትን መቅረፍ ነውና። 

በ2003 ዓ.ም ከሱዳን ድንበር 40 ኪሎ ሜትር ርቀት 
ጉባ ላይ ግንባታው የተጀመረውና ለኃይል ማመንጫነት 
የሚውለውና 74 ቢሊዮን ሜትር ኩብ ውሃ የሚይዘው 
ታላቁ የኢትዮጵያ ሕዳሴ ግድብ እድገትንና ልማትን 
በማፋጠን ዜጎችን ከድህነት የማላቀቅ ራዕይ ሰንቋል። 
ግድቡ በቀን 6ሺህ ሜጋ ዋት ፣ በዓመት 15ሺህ 130 ጊጋ 
ዋት ኃይል የማመንጨት አቅም አለው። በዚህም የሀገር 
ውስጥ የኤሌክትሪክ ኃይል ፍላጎትን በማርካት ለምስራቅ 
አፍሪካ በተለይ ለራስጌ ተፋሰስ ሀገራትም የማቅረብ 
እቅድ አለው። 

ግድቡ በዝቅተኛ ደረጃ የሚገኘውን የታዳሽ 
ኃይል ተደራሽነት ያሳድጋል። የዓለም ባንክ ጥናት 
እንደሚያመለክተው ከሰሀራ በታች ባሉ የአፍሪካ ሀገራት 
የኤሌክትሪክ ሽፋን 24 በመቶ ፤ የኢትዮጵያ ከ45 በመቶ 
ያልበለጠ ፣ የሱዳን ከ57 በመቶ ያልበለጠ ሲሆን የግብፅ 
ሽፋን ግን 100 በመቶ ደርሷል። በናይል ውሃ አጠቃቀም 
ላይ ግብፅ የቅኝ ግዛት ዘመን ስምምነቶችን በመጥቀስ 
ብቸኛ ባለመብትና ተጠቃሚ እኔ ነኝ በማለት የያዘችው 
ግትር አቋም ፤ የራስጌ ሀገራት በዓለም አቀፍ ሕግ 
የተረጋገጠላቸውን ውሃውን በፍትሐዊነት የመጠቀም 
ተፈጥሯዊ መብት የሚጥስ ስለሆነ በንግግርና በውይይት 
ካልተፈታ ለግጭት ሊዳርግ ይችላል ተብሎ እየተሰጋ 
ይገኛል።

ይሁንና ግጭትንና አለመግባባትን ለመፍታት ሰባቱ 
የራስጌ የተፋሰስ ሀገራት የቅኝ ግዛት ዘመን ስምምነቶች 
ፍትሐዊ ተጠቃሚነት በሚያረጋግጥ አዳዲስ ውሎች 
ሊተኩ እንደሚገባ የሚጠይቀውና በ2002 ዓ.ም 
የተፈረመውን የትብብር ማዕቀፍ ስምምነት Coop-
eration Frame Work Agreement (CFA) ሥራ ላይ 
ማዋል ያስፈልጋል። ስምምነቱን የተፈራረሙ ሀገራት 
ብሩንዲ፣ ኬንያ፣ ኡጋንዳ ፣ ኢትዮጵያ ፣ ታንዛኒያና ሩዋንዳ 
ሲሆኑ የትብብር ማዕቀፉ የናይልን ወንዝ ፍትሐዊ በሆነ 
መንገድ መጠቀምን የሚያረጋግጥና ዋስትና የሚሰጥ ቋሚ 
ኮሚሽን እንዲቋቋም የሚጠይቅም ነው። 

ዳሩ ግን ሱዳንና ግብፅ ይህን የትብብር ማዕቀፍ 
ለመፈረም ፈቃደኛ ባይሆኑም በ2007 ዓ.ም በግብፅ፣ 
በኢትዮጵያና በሱዳን መካከል የተፈረመውን የመርሆዎች 
መግለጫ (Declaration of Principles) ፈርመዋል። 
በዚህ ስምምነት ሱዳንና ግብፅ የህዳሴ ግድብ ፕሮጀክትን 
የተቀበሉ ሲሆን ኢትዮጵያም ግድቡ በግርጌ ተፋሰስ 
ሀገራት ማለትም በግብፅና በሱዳን ሊያሳድረው 
የሚችል ተፅዕኖ ወይም ጉዳት ካለ ጥናት እንዲደረግ 
ተስማምታለች። 

 በዚህ ስምምነት ላይ ተከታታይ ውይይቶች የተካሄዱ 
ሲሆን ተስፋም ተጥሎባቸው ነበር። የታላቁ የኢትዮጵያ 
ሕዳሴ ግድብ ለቀጠናዊ ትብብር አብነት የሚሆንና 
የራስጌ ሀገራትን ተጠቃሚ የሚያደርግ ፕሮጀክት ስለሆነ 
ዲፕሎማሲያዊና ፖለቲካዊ ድጋፍ ሊደረግለት ይገባል። 
ግብፅም በግድቡ ውሃ አሞላል ላይ ከኢትዮጵያ ጋር 
ጀምራ ወደነበረው ድርድር ብትመለስ ሀገራቱን ተጠቃሚ 
ማድረግ የሚችል መግባባት ላይ መድረስ ይችላል። 

እንደጀመርን ጨርሰነዋል !
አሜን ።

ኢትዮጵያ እስካሁን ያለማችው ከ250ሺህ ሄክታር 
መሬት በላይ ሲሆን ከዚህ ውስጥ የዓባይ ተፋሰስ ድርሻ 
ከ20ሺህ ሄክታር አይበልጥም። የሀገራችን ግብርና 
የዝናብ ጥገኛ ነው። ኢትዮጵያ የአፍሪካ የውሃ ማማ 
በመባል ብትታወቅም በየዓመቱ ሊባል በሚችል ሁኔታ 
በድርቅ እየተጠቃች ነው



ፖለቲካና ወቅታዊ

አዲስ ዘመን፡- ክልሉ በአዲስ መልክ 
ሲደራጅ ቅድሚያ ሰጥቶ ያከናወናቸው ሥራዎች 
ምን እንደነበሩ ይጥቀሱልንና ውይይታችንን 
እንጀምር?

አቶ እንዳሻው፡-  እንደሚታወሰው ከስድስት 
ወራት በፊት ማለትም ነሐሴ 12 ምክር ቤቱ ተሰብስቦ 
የክልሉን መመስረቻ አዋጅና ሌሎች ተያያዥ  አዋጆችን 
ካፀደቀ በኋላ ነሐሴ 13 ቀን በይፋ የማዕከላዊ ኢትዮጵያ 
ክልል ተመስርቷል።  በወቅቱ ከነበረን ዋና ዋና ሥራዎች 
መካከል የአመራር ማደራጀት ሥራ አንዱ  ነው፤ ሰባት 
ዞኖችና ሶስት ልዩ ወረዳዎች በማደራጀትም ወደ ሥራ 
ገብተናል። 

 ከአደረጃጀቱ በኋላ በክልሉ ውስጥ በርካታ  
ብሔር ብሔረሰቦችና ሕዝቦች ስለአሉ ይህንኑ ባካተተ 
መልኩ ነው ወደ ሥራ የገባነው ።  ከተለያዩ አካባቢዎች 
የሚመጡ አመራሮችን መለየት፣ ማደራጀት፣ ወደ ሥራ 
ማስገባት ትንሽ ጊዜ የሚወስድ ሥራ ነበር።  ነገር ግን 
በአጭር ጊዜ አመራር የማደራጀት ሥራ ተሰርቷል።  
ጠቅላላው አመራር ከክልል ጀምሮ እስከ ወረዳ ድረስ 
ከ4 ሺ 500  ይደርሳል።  

ሌላው ክልላችን ከ120 ሺ  በላይ ሲቪል ሠራተኞች 
አሉት፤ እነዚህን ሠራተኞች በተሟላ መልኩ ወደ ሥራ 
ማስገባት የመጀመሪያ ወራት ሥራችን ነበር።  ሌላው 
የዚህ ክልል አደረጃጀት ሰባት ክላስተሮች አሉት።  
የመጀመሪያው ሆሳዕና ነው፤ ሆሳዕና የፕሬዚዳንቱ 
መቀመጫ ነው።  ሌሎች ከዚያ ጋር ተያያዥነት ያላቸው 
መሥሪያ ቤቶችም እዚያ አሉ።  

ቡታጀራ የኢኮኖሚ ክላስተር ይባላል፤ 
ኢንቨስትመንት፣ ንግድና የመሳሰሉት ተቋማት 
መቀመጫ እዚያ ነው።  ወልቂጤ የመሠረተ ልማት፣ 
ምክር ቤቶችና የመሳሰሉት ተቋማት የሚገኙበት ነው።  
አራተኛው ሃላባ ሲሆን ከፍትሕና ከፍትሕ ሥርዓት ጋር 
የተያያዙ ክላስተሮች ያሉበት ነው።  

ግብርና እና ከግብርና ጋር የተያያዙ ክላስተሮች 
መቀመጫ ደግሞ ዱራሜ ከተማ ነው።  ሌላው ወራቤ 
ከተማ ሲሆን ማህበራዊ ክላስተርና ሌሎች መሥሪያ 
ቤቶች ይገኙበታል።  እነዚህን ሰባት ክላስተሮች 
አደራጅቶ ሥራ ማስጀመር የመጀመሪያው ሥራችን 
ነበር።  እጅግ በጣም ፈታኝ ቢሆንም ሥራውን  ማሳካት 
ችለናል።  

እነዚህን ከሠራን በኋላ ክልሉን ወደ ማስተዋወቅ 
ሥራ  ጥቅምት 17/2016 ዓ.ም ገባን።  በዚህም የሌሎች 
ክልሉች ርዕሰ መስተዳደሮች፣ ከፍተኛ ባለስልጣናትና 
ሌሎች የክልሉ ተወላጆች እንዲሁም የሠራዊት አባላት 
ባሉበት እጅግ በጣም በደመቀ ሁኔታ የክልሉን የሥራ 
መጀመሪያ ማብሰሪያ በሆሳዕና ከተማ አከናውነናል።  
ከዚያ በኋላ  የሕዝብ መድረክ ወደ ማዘጋጀት ገባን ።  

የሕዝብ መድረክ ማከናወን ያስፈለገበት ዋናው 
ምክንያት አዲስ ክልል እንደመሆኑ እቅድ ለማቀድ 
ከሕዝብ ሃሳብ መሰብሰብ የግድ ስለሚል ነው።  
በመሆኑም አስቀድሜ ባልኳቸው ሰባት ዞኖችና ሶስት 
ልዩ ወረዳዎች ትልልቅ መድረኮች አከናውነናል።  
እሱን መሠረት አድርገን የመጀመሪያ የመቶ ቀን እቅድ 
አዘጋጅተናል።  የመቶ ቀን እቅዱንም ውጤታማ በሆነ 
መንገድ ፈጽመናል።  በመቀጠልም ሁለተኛውን  ዙር 
የመቶ ቀን እቅድ አዘጋጅተን ይህም ውጤታማ በሆነ 
መንገድ አጠናቀናል። 

አስቀድሜ እንደገለፅኩት በዚህ ክልል በርካታ 
ሥራዎች ያሉ ቢሆንም ስድስት ለሚሆኑት ዘርፎች  
ቅድሚያ ሰጥተን በመተግበር ላይ እንገኛለን።  
የመጀመሪያው የፀጥታና ሰላም ሥራ ነው።  የክልሉን 
ግብርና ልማት ማሳደግና  የገቢ አቅም ከፍ ማድረግ 
ሌሎቹ ትኩረት  የተሰጣቸው ሥራዎች ናቸው።  
ትምህርት፣ ጤና እንዲሁም የሥራ እድል ፈጠራ ሥራዎች 
ሌሎቹ ቅድሚያ ተሰጥቷቸው እየተከናወኑ ያሉ የልማት 
መስኮች ናቸው።  በኋላ ላይ ገምግመን ያስገባነው የገበያ 
ልማትና ኢንቨስትመንት ሥራዎችም ተጠቃሾች ናቸው።  

እነዚህ እንዳሉ ሆነው በየእለቱ በግብረ ኃይል 
የሚመራው የመሠረተ ልማት አውታር ሥራ ከዚሁ 
ጋር የሚካተት ነው።  በዚህ ውስጥ መብራት፣ ውሃ፣ 
የከተማና የገጠር መንገድ ሥራ አለ፤ እንዲሁም እኛ 
ባናስተዳድረውም የቴሌኮም መሠረተ ልማት ዝርጋታም 
እንዲሁ በእቅድ ተይዘው እየተከናወኑ ካሉ ሥራዎች 
መካከል ነው።  

አዲስ ዘመን፡- የክልሉን ሰላም ከማስጠበቅ 
አኳያ የተሠሩ ሥራዎች ምን ያህል ውጤታማ 
ናቸው?

አቶ እንዳሻው፡- በዚህም ረገድ ፀጥታ ላይ 
የተሠራው ሥራ ተጠቃሽ ነው። ክልሉ ሲመሰረት 
እንደአሸን የፈሉ የማህበራዊ ድረ-ገፆች ነበሩ።  አንዳንዶቹ 
እጅግ በጣም ቀና የሆነ መልዕክት የሚያስተላልፉ 
ናቸው።  አብዛኞቹ ግን ክልሉን እንዳይረጋጋ የሚያደርጉ 
ነበሩ።  የተቋቋመው ክልል በብሔር ብሔረሰቦች 
መፈቃደድ ላይ የተመሠረተ ቢሆንም አንዱን ማወደስ፤ 
ሌላውን ማንቋሸሽ ፤ በአመራሮች መካከልም መከፋፈል 
እንዲኖር ለማድረግ እንዲሁም ሌሎች ፀብ ቀስቃሽ የሆኑ 
ነገሮችንና በአጠቃላይ የጥላቻ ንግግር አዘል መልዕክቶች 
የሚተላለፍባቸው ነበሩ። 

 እነሱን ሥርዓት ለማስያዝ ትልቅ ሥራ ተሰርቷል።  
ሁለተኛው ይሄን ተከትሎ በተሳሳተ መንገድ ለመሰለፍ 
የሚሞክሩ ወጣቶች ነበሩ ፤ አንዳንድ ቦታ መንገድ 
ለመዝጋት ሞክረው ነበር። ሕግ የማስከበር ሥራ ሲሠራ 
ደግሞ ሶስት መንገዶች ናቸው ያሉት፤ የመጀመሪያው 
ማስተማር ነው።  በማስተማር ሰዎች እንዲመለሱ 
ለማድረግ ተሞክሯል፤ ሁለተኛው ውይይት ነው፤ 
በማወያየት ችግር ውስጥ የገቡ ሰዎች ከችግሩ እንዲወጡ 
ምክር የመስጠት ሥራ ተሰርቷል።  የመጨረሻው ሕግ 
ማስከበር ነው፤ እነዚህን ሶስት ሥራዎች ተራ በተራ 
በመጠቀም የክልሉን አጠቃላይ ፀጥታ በአስተማማኝ 
ሁኔታ ለማረጋገጥ ችለናል።  

በክልላችን የሸኔ እንቅስቃሴ ያሉባቸው ቦታዎች 
አሉ፤ ለምሳሌ ወደ አዲስ አበባ መውጫችን ከወልቂጤ 
ወሊሶን ተሻግረን ቱሉ ቦሎ አካባቢ የተወሰነ ችግር 
ተፈጥሮ ነበር፤ አሁን ያለንበት ደረጃ ጥሩ ነው።  አሁን 
ተሽከርካሪዎች እንደልብ ይንቀሳቀሳሉ፤ ሸቀጥ ከዚያ 
ወደዚህ፤ ከዚህ ወደዚያ ይመላለሳል።  በነገራችን ላይ 
ይሄ መስመር እስከ ጋምቤላ ድረስ የሚዘልቅ የገበያ 
መስመር ነው።  ይሄ መስመር አሁን ላይ ነፃ ቀጠና ነው።  

ሁለተኛው ከቡታጀራ- ጥያ- ሌመን መንገድ 
አንድ ጊዜ ችግር ተፈጥሮ እንደነበር ይታወሳል።  
ሕዝቡን አነቃንቀን፤ ሠራዊቱን አደራጅተን ከኦሮሚያ 
ፖሊስና ከመከላከያ ሠራዊት ጋር በመሆን ይሄም 
መስመር ነፃ ሆኗል።  ሶስተኛው ከቡታጀራ ወደ ዝዋይ 
የሚወስደው መንገድ የተወሰነ የሸኔና የአካባቢ ሽፍታም 

ጭምር የሚንቀሳቀስበት ነበር፤ ይህንንም ለማረጋጋት 
ተሞክሯል። 

ከዚህ ባሻገር በሕዝቦች መካከል የሚስተዋሉ 
አንዳንድ ግጭቶች ነበሩ፤ ለምሳሌ በመስቃን ቤተ-
ጉራጌ እና ማረቆ መካከል ግጭት ነበር፤ እነዚህ ሕዝቦች 
ለረጅም ዓመታት አብረው የኖሩ ናቸው፤ ለወደፊቱም 

አብረው የሚኖሩ ናቸው።  አንዳንድ በመሃል በገቡ 
አካላት ምክንያት  ለበርካታ ጊዜ ግጭቶች ይከሰቱ ነበር።  
ይሄ በአሁኑ ሰዓት በእርቅ ተቋጭቷል።  

ለግጭቶች ምንጭ የሆኑ ወንጀለኞች  በሕግ ቁጥጥር 
ስር ሆነው ጉዳያቸው በፍርድ ቤት እየታየ ነው።  

‹‹ በአጭር ጊዜያት ውስጥ በክልሉ አንጻራዊ ሰላም ማስፈን ችለናል››
- አቶ እንዳሻው ጣሰው 

የማዕከላዊ ኢትዮጵያ ክልላዊ መንግሥት ርዕሰ መስተዳደር

ማህሌት አብዱል

በቀድሞ ደቡብ ብሔር ብሔረሰቦችና ሕዝቦች ክልላዊ መንግሥት ስር ከነበሩና በቅርቡ ራሳቸውን 
ችለው ከወጡ ክልሎች መካከል የማዕከላዊ ኢትዮጵያ ክልል አንዱ ነው።  ክልሉ ከተመሠረተበት ካለፉት 
ስድስት ወራት ወዲህ ያሉትን የልማት አቅሞች በመጠቀም የክልሉን ሕዝብ ተጠቃሚ የሚያደርጉ 
ሥራዎችን እያከናወነ ነው።  

በዋናነትም በተቀናጀ ግብርና ልማት ሥራ በአጭር ጊዜ ውስጥ ውጤት እያገኘ ነው።  የኢትዮጵያ 
ፕሬስ ድርጅት የጋዜጠኞች ቡድንም በክልሉ እየተከናወኑ የሚገኙ የግብርና ልማት ሥራዎችን የመስክ 
ምልከታ አድርጓል፤ በእነዚህ የልማት ሥራዎች ዙሪያ ከክልሉ ርዕሰ መስተዳደር ከአቶ እንደሻው ጣሰው 
ጋር ቃለ ምልልስ አድርጓል።  እንደሚከተለው ይቀርባል።   

በክልላችን የሸኔ እንቅስቃሴ ያሉባቸው ቦታዎች አሉ፤ 
ለምሳሌ ወደ አዲስ አበባ መውጫችን ከወልቂጤ 

ወሊሶን ተሻግረን ቱሉ ቦሎ አካባቢ የተወሰነ ችግር 
ተፈጥሮ ነበር፤ አሁን ያለንበት ደረጃ ጥሩ ነው።  አሁን 
ተሽከርካሪዎች እንደልብ ይንቀሳቀሳሉ፤ ሸቀጥ ከዚያ 
ወደዚህ፤ ከዚህ ወደዚያ ይመላለሳል



ፖለቲካና ወቅታዊ

‹‹ በአጭር ጊዜያት ውስጥ በክልሉ አንጻራዊ ሰላም...
ከገጽ 7 የዞረ

እነዚህን የመሳሰሉ ችግሮች አሁን ላይ ወደ ቦታችው 
ተመልሰዋል፤ ረግበዋል።  በክልላችን ፍፁም የሆነ ሰላም 
አለ እንኳን ባይባልም አንፃሪያዊ ሰላም ግን ሰፍኗል። 
አስቀድሜ ለጠቀስኳቸው  የልማት ሥራዎች ስኬት  
ሰላም  ወሳኝ በመሆኑ  በሰላም ጉዳይ ላይ ተረባብረን 
እሰራን ነው ።  

በሁለተኛ ደረጃ ማዕከላዊ ኢትዮጵያ  የራሱን ሰላም 
ብቻ ሳይሆን  የጎረቤቶቹን ሰላም ማስጠበቅ መቻል 
አለበት።  እኛ ሰላም ስንሆን፤ ጎረቤት ክልሎች ሰላም 
ሲሆኑ ተያይዘን እናድጋለን፤ ኢትዮጵያ ሀገራችንም 
ሰላሟ የተረጋገጠ ይሆናል። 

አዲስ ዘመን፡- በተቀናጀ የግብርና ልማት 
እየተከናወኑ ያሉ ስራዎች ምን  ይመስላሉ  ?  

አቶ እንዳሻው፡- በክልሉ ካለው ጠባብ መሬት 
አንጻር የግብርና ሥራ ለዚህ አካባቢ የሞት ሽረት ጉዳይ  
ነው።  ከ7 ነጥብ 5 ሚሊዮን በላይ ሕዝብ     በክልሉ 
ይኖራል። ሰብሰብ ያለ አካባቢ ስለሆነ የግብርና 
መሬቶችን በአግባቡ መጠቀም ያስፈልጋል።  በዚህ 
መሠረት 2016 ላይ በተቀናጀ የግብርና ልማት ሥራዎች 
ላይ በጣም ተረባርበናል።  የመጀመሪያው ሥራችን 
የነበሩት የአካባቢን ፀጋ መለየት ነው፤ ምን ዓይነት 
ግብርና ላይ ብንሳተፍ ውጤታማ እንሆናለን? በሚል 
በደንብ ተለይቶ፤ እቅድ ወጥቶለት ስምሪት ተሰጥቷል።  

በሁሉም አካባቢ ያሉን የውሃ አማራጮች ክረምትና 
በጋ ብቻ ሳይሆን በልግንም ሆነ መኸርንም መጠቀም 
እንድንችልና ሁሉንም ወሮች የሥራ ጊዜ በማድረግ 
መሬታችን ዕረፍት ሳይኖረው እየተሠራ ነው። የበጋ 
ሥራ ስንጨርስ ሌሎቹ ይቀጥላሉ።  ለምሳሌ ሃላባ 
ውስጥ ሲምቢጣ የሚባል አካባቢ ያለ ማህበረሰብ ከ20 
ዓመታት በላይ በሴፍትኔት ድጋፍ ነው የቆየው፤ አሁን  
በትራክተር ያርሳል።  

ማረስ ብቻ ሳይሆን ምርታቸው ተርተርፎ 
የሚያወጣላቸው አጥተዋል።  ቲማቲም እዚያ አካባቢ 
አሁን ስድስት ብር ነው የሚሸጠው። ሽንኩርትም 
እንዲሁም በከፍተኛ መጠን ተመርቶ ገዢ እየፈለገ ነው 
ያለው።  በመሆኑም የክልሉ መንግሥት ተረባርቦ የገበያ 
ትስስር እንዲፈጠርላቸው እያደረገ ነው።  

በአካባቢው ስንዴን  ጨምሮ ፤ ድንች  እና  ሌሎች 
የጓሮ አትክልቶች በተሟላ ሁኔታ እየተመረተ ነው።  አሁን 
ላይ የሲምቢጣ ሕዝብ ራሱን ችሎ ሌሎች ቀበሌዎችንም 
መርዳት ጀምሯል።  ከዚህ ቀደም ግን ውሃን  በአግባቡ  
የማይጠቀሙ  ሕዝቦች ነበሩ።  አሁን ላይ ግን ከወራጅ 
ውሀ በተጨማሪ  በየአካባቢው  አምስት ሜትር ጉድጓድ 
በመቆፈር በሚገኝ ውሀ  በመስኖ እያለማ ነው።  

ሌላው ባልተለመደ ሁኔታ አትክልትን በክላስተር 
የማልማት ሥራ በክልላችን ተጀምሯል።  ክልላዊ በሆነው 
30-40-30 ኢንሼቲቭ ከፍተኛ ውጤት እየተመዘገበ 
ነው።  ይህም ማለት መርሃ ግብሩ ለሶስት ዓመታት 
የሚተገበር ሲሆን በመጀመሪያው ሰላሳ፤ በሁለተኛው 
ዓመት 40 እንዲሁም በመጨረሻው ዓመት 30 የፍራፍሬ 
ችግኝ በመትከል እያንዳንዱ አርሶ አደር 100 የፍራፍሬ 
ዛፍ እንዲኖረው ለማድረግ የታለመ ነው።  

በዚህም ከሶስተኛው ዓመት በኋላ እያንዳንዱ የክልሉ 
አርሶ አደር ቤተሰቡን የሚያስተዳድርበት አስተማማኝ 
የገቢ ምንጭ ይኖረዋል የሚል እሳብ አለን   ።  በአሁኑ 
ወቅት ይህ መርሃ ግብር በጥሩ ሁኔታ እየተካሄደና ተስፋ 
ሰጭ ሆኗል።  በሌላ በኩል እንሰት የክልላችን ዋና ምርት 
ነው፤ ቆጮ፣ ቡላ፣ አምቾ ሆኖ ለምግብነት ከመዋሉም 
ባሻገር ተረፈ ምርቱ ቃጫ ሆኖ ቤት ይሰራበታል።  ከሁሉ 
በላይ ደግሞ ድርቅ የመቋቋም አቅም ስላለው እንሰትን 
የማስፋፋት ሥራ ለመስራት ታስቦ  እየተሰራ ነው ። 
በዚህ መሀል የእንሰት በሽታ ተከስቶ ስለነበር በቅድሚያ 
በሽታን ለመከላከልና ለመግታት ሥራ ጥኩረት ሰጥተን  
ለመንቀሳቀስ ተገደናል   ።  

ብዙ ባህር ዛፍ የተተከለባቸውን ቦታዎችን በሌላ 
ፍራፍሬ የመተካት ሥራ በስፋት እየተከናወነ ነው።  
ባህር ዛፍ በባህሪው ብዙ ውሃ ይጠቀማል፤ በሌላ 
በኩል ደግሞ ለማደግም  ምንም ጥረት አይፈልግም፤ 
የሰነፍ ሥራ ነው።  ሥራን አያበረታታም።  በመሆኑም 
አርሶ አደሩን እያሳመንን በባህር ዛፍ ፋንታ ፍራፍሬ 
እንዲተክሉ እያደረግን ነው።  ለምሳሌ ስልጤ ዞን ስልጢ 
ወረዳ ላይ ከሶስት ዓመታት ወዲህ ከፍተኛ መጠን 
የነበረውን ባህር ዛፍ ወደ ሙዝ፣ አቦካዶና የተለያዩ 

ፍራፍሬዎች እየተቀየሩ ነው ያሉት።  አንዳንዶቹ  አርሶ 
አደሮች  ምርትታቸውን  ወደ ውጭ መላክ ጀምረዋል።  

ሌላው  የተለያዩ ቴክኖሎጂዎችን በመጠቀም 
ምርታማነትን የማሳደግ ሥራ በስፋት እየተከናወነ ነው።  
በተለይ የማዳበሪያ ሥርጭት ችግር ነበረበት፤ ይህ ብቻ 
ሳይሆን የማዳበሪያ ገንዘብ በአግባቡ አይሰበሰብም 
ነበር።  በዚህ ዓመት አጠቃላይ ጥናት ካደረግን በኋላ 
የማዳበሪያ ሥርጭት ሥርዓት ባለው ሁኔታ አርሶ አደሩ 
ጋር እንዲደርስ እየተሠራ ነው።  

በአጠቃላይ የግብርና ልማት ሥራችን ከቀበሌ 
ጀምሮ እስከ ክልል ድረስ በጣም በተቀናጀ መንገድ 
እየተከናወነ ነው። ይህ በመከናወኑ ከተገኙ ውጤቶች 
መካከል ለአብነት ብጠቅስ ሽንኩርት በእኛው ክልል 
ከ140 እስከ 180 ብር ይሸጥ ነበር፤ አሁን የሽንኩርት ዋጋ 
ወደ 50 ብር ወርዷል፤ ገና ከዚያ በታችም ይወርዳል።  

ቲማቲምም እስከ 100 ብር ተሽጧል፤ አሁን ላይ 
ሸማቹ ከ15 እስከ 20 ብር ያገኛል።  ስለዚህ ምርታማነት 
ጨምረናል ማለት ነው።  በተጨማሪም 93 የእሁድ 
ገበያዎችን ከፍተናል፤ ይሄ ግን በቂ ስላልሆነ የእሁድ 
ገበያዎችን የማጠናከር ሥራ በስፋት የምንሄድበት 
ይሆናል። 

አዲስ ዘመን፡-    የገበያ ትስስር ጉዳይ አሁንም 
በአርሶ አደሩ እንደ ችግር የሚነሳ ጉዳይ ነው።  
በተለይ የወተት ምርት በስፋት በክልሉ ቢመረትም፤ 
በአካባቢያቸው  አግሮ ኢንዱስትሪ ባለመኖሩ ከዚህ 
በላይ ማምረት ስጋት ሆኖባቸዋል።  ይህንን ችግር 
በመፍታት ረገድ የክልሉ መንግሥት ምን ዓይነት 
ጥረት እያደረገ ነው?

አቶ እንዳሻው፡- አርሶ አደሩ  ከገበያ ትስስር ጋር 
ተያይዞ የሚያነሳው ችግር ትክክል ነው፤ ይሄ ችግር 
በክልላችን ሁለት ዓይነት መልክ ነው ያለው።  ለምሳሌ 
ብዙ የዱቄት ፋብሪካዎች አሉ፤ ስንዴም በስፋት 
እየተመረተ ነው።  ሆኖም ሁለቱን ማስተሳሰር ላይ 
ችግር አለ።  እንደ ቲማቲም ያሉ ምርቶች አሁን ላይ 
በስፋት እየተመረቱ ቢሆኑም የዚያኑ ያህል ትስስሩ 
አልተጠናከረም።  ወተትም እንደዚሁ ነው። የክልሉ 
መንግሥት ችግሩን ተገንዝቦ ግብረ ኃይል አቋቁሞ 
እየሠራበት ነው፤ ግን ደግሞ ፍጥነት ይፈልጋል። 
ምክንያቱም አንዳንዱ ምርት በዘገየ ቁጥር የሚበላሽና 
የሚባክን በመሆኑ ነው።  

የወተት ምርት ጉዳይ በሁለት መንገድ መመለስ 
መቻል አለበት የሚል እምነት አለን፤ አንደኛው 
እንደተባለው ማቀነባበሪያ ፋብሪካዎችን በየአካባቢው  

ማስፋፋት፤ በሁለተኛ ደረጃ ሥርጭቱን ማስፋፋት  
ይሻል።  ሆኖም የሚያመርተው አካል ራሱ መሸጥ ብቻ 
ሳይሆን ተጠቃሚ ሊሆን ይገባል፤ ምክንያቱም የግብርና 
ልማታችን አንዱ አጀንዳ ህብረተሰባችን የተመጣጠነ 
ምግብ እንዲያገኝ ማድረግ በመሆኑ ነው።  

አንዳንድ ቦታ ላይ ሰዎች በግለሰብ ደረጃ ሀብታም 
መሆን ጀምረዋል፤ የተለያዩ ምርቶችን ያመርታሉ፤ 
ግን ምርቱን አይጠቀሙበትም፤ የሰው ለውጥ ደግሞ 
የሚታየው መጀመሪያ እሱና ቤተሰቦቹ የተመጣጠነ 
ምግብ ማግኘት ሲችል ነው።  በአጠቃላይ ግን እንደ 
ክልል እየተሠራ ያለ ነገር አለ፤ ጥያቄያቸውም ትክክል 
ነው ብለን ነው የምንወስደው። 

አዲስ ዘመን፡- የክልሉን የገቢ አቅም ፤ 
የትምህርት ጥራትና የጤና አገልግሎቱን በማሳደግ 
ረገድ ምን ያህል ለውጥ እየተመዘገበ ነው ?

አቶ እንዳሻው፡- ሌላው ጉዳይ የክልሉን የገቢ 
አቅም ማሳደግ ነው፤ ይሄ ክልል ጥሩ የሚባል የገቢ 
አቅም አለው፤ ግን እስከ ዛሬ እየሰበሰበ  የነበረው ገቢ  
በቂ የሚባል አይደለም።  አሁን በተጠናከረ መንገድ 
የገቢ አቅምን ማስፋት፤ ሥርዓት ማስያዝ፤ ሆቴሎች ሰው 
ለተስተናገደበት ነገር ትኬት እንዲቆርጡ ማድረግ፤ እነሱ 
የሚሰበስቡት 15 በመቶ ተጨማሪ እሴት ታክስ ጊዜውን 
ጠብቆ ለመንግሥት እንዲገባ ማድረግ እና የገቢ ሥርዓት 
ህጋዊነት የማላበስ ሥራዎች ተሰርተዋል።  አምና በደቡብ 
ስር ሳለ ከነበረው ገቢ 1 ነጥብ 5 ቢሊዮን ብር መሻሻል 
ያሳያል።  

በትምህርት በኩልም መሠራት የሚገባቸው በርካታ 
ሥራዎች እንዳሉ መገንዘብ ችለናል።  አምና የስምንተኛ 
ክፍል ውጤት የዚህ ክልል 19 በመቶ ብቻ ነበር 
ያለፈው።  12ኛ ክፍል ደግሞ 2 ነጥብ ሰባት በመቶው 
ብቻ ነበር ያለፈው።  ይሄ በጣም አሳፋሪ ውጤት ነው።  
የተማሪ ውጤት ማሻሻል ያስፈልጋል።  ብዙ መምህራን 
አሉ፤ የመጻሕፍት አቅርቦት ጥሩ ነው፤ በአብዛኛው 
የቤተ ሙከራ አደረጃጀት ጥሩ የሚባል ነው፤ ስለዚህ 
ይሄ ባለበት የተማሪዎች ውጤት ለምንድን ነው 
የሚያሽቆለቁለው? ተብሎ ተገምግሟል።  

ይህንን ለመለወጥ ወደ 10 ሺ የሚሆኑ መምህራንን 
በዋቸሞ፤ ወልቂጤና ወራቤ ዩኒቨርሲቲዎች አስገብተን 
አሰልጥነናል።  ወደ 700 የሚሆኑ ርዕሰ መምህራንም 
አብረው ሰልጥነዋል።  በእኛ ክልል ትምህርት 
የሚሰጥበት፤ ፈተና የሚዘጋጅበት መንገድ ሊፈተሽ 
ይገባል ተብሎ በዚህም ህብረተሰቡን በማሳተፍ ጥራቱን 
ሊያሻሽሉ የሚያስችሉ ሥራዎች ሰርተናል።  

በጤና አገልግሎት ረገድም በዋናነት ሁለት ነገሮችን 
ለይተን እየሠራን ነው፤ አንዱ የጤና ኤክስቴንሽን ሲሆን 
ይህ የኤክስቴንሽን ሥራ ተዳክሞ ነበር።  የጤና ነገር 
ማለቅ ያለበት ክልል ላይ ሳይሆን ቀበሌና መንደር ላይ 
ነው ብለን የጤና ኤክስቴንሽኑን  የማጠናከር ሥራ 
ተሰርቷል።  

በዚህም እንደወረርሽኝ የገቡ እንደ ኩፍኝና ኮሌራ 
የመሳሰሉ በሽታችን በአጭር ጊዜ ተቆጥረናቸዋል።  
ሌላው ጤና ላይ የጤና መድን ፈንድ አገልግሎትንም 
በከፍተኛ ደረጃ አጠናክረን እየሠራን ነው።  ከዚህ ቀደም 
ወደ 800 ሺ አባል ነበረ፤ በዚህ ዓመት በምንሠራው ሥራ 
ወደ 600ሺ ሰው እንጨምራለን፤ በዓመቱ መጨረሻ 
1 ነጥብ 4 ሚሊየን የጤና ፈንድ ተጠቃሚዎችን 
እንፈጥራለን ብለን እናስባለን።  በዚህ መንገድ ሥራው 
የሚሠራ ከሆነ የጤና አገልግሎታችን መሻሻል ይኖረዋል 
ብለን እናስባለን።  

አዲስ ዘመን፡- ከሥራ እድል ፈጠራና 
ኢንቨስትመንትን ከማስፋፋት አኳያ የተከናወኑ 
ሥራዎችስ ምን ይመስላሉ?

አቶ እንደሻው፡- በቀጣይ ትኩረታችን የነበረው 
የሥራ እድል ፈጠራ ነው፤ የሥራ እድል ፈጠራ 
ከኢንቨስትመንት ጋር ይያያዛል፤ አሁን ያለበት ደረጃ 
ጥሩ ነው፤ ግን በምንጠብቀው ደረጃ አይደለም።  
በተለይ ሁለት አካላት የሥራ እድል ፈጠራ በወሳኝ 
መልኩ የሚጠብቁ አሉ።  አንደኛው የዩኒቨርሲቲ 
ትምህርታቸውን ጨርሰው የተቀመጡ አሉ፤ ምንም 
ይሁን ምን ለእነዚህ ተመራቂዎች የሥራ እድል መፍጠር 
መቻል አለብን።  ሁለተኛው ከገጠር ወደ ከተማ 
የሚደረግ ፍልሰት አለ፤ በነገራችን ላይ የማዕከላዊ 
ኢትዮጵያ ከተሜነት 28 በመቶ ደርሷል፤ ብዙ ሰው ወደ 
ከተማ የመምጣት ፍላጎት አለው። 

 በመሆኑም የሥራ እድል ፈጠራው እነዚህ አካላት 
ላይ ማተኮር እንዳለበት አምነን እየተንቀሳቀስን 
ነው። በገጠር በግብርና፤ በከተማ ደግሞ ጥቃቅንና 
አነስተኛ በደንብ ተደራጅተው እንዲሰሩ እየተደረገ 
ነው።  በዚህም መሠረት በከብት ተዋፅኦ ልማት፣ በንብ 
ማነብና ዶሮ እርባታን የመሳሰሉ ብዙ አማራጮች ላይ 

ወደ ገጽ 9 ዞሯል

በአጠቃላይ የግብርና 
ልማት ሥራችን ከቀበሌ 
ጀምሮ እስከ ክልል ድረስ 
በጣም በተቀናጀ መንገድ 
እየተከናወነ ነው። ይህ 
በመከናወኑ ከተገኙ 
ውጤቶች መካከል 
ለአብነት ብጠቅስ 
ሽንኩርት በእኛው ክልል 
ከ140 እስከ 180 ብር 
ይሸጥ ነበር



ፖለቲካና ወቅታዊ

ወቅታዊ

እንዲሰማሩ ጥረት እየተደረገ ነው  ። 
ኢንቨስትመንትን ለማስፋፋት የመጀመሪያ ሥራ 

ያደረግነው ለኢንቨስትመንት ፈቃድ የሚሰጥበትን 
መንገድ ማጥራት ነው።  አዲሱ ክልል ከመቋቋሙ 
በፊት ወደ 140 የሚሆኑ ለኢንቨስትመንት የተሰጡ 
ቦታዎች ነበሩ።  እኛ ስንመጣ መፅደቅ ስላልቻልን ኮሚቴ 
አቋቁመን እንደገና እንዲጠና ነው ያደረግነው። 

 ከእነዚህ ውስጥ 77ቱ የኢንቨስትመንት መስፈርቱን 
በማሟላታቸው አልፈዋል።  35ቱ እስከ 60 በመቶ 
መስፈርቱን አሟልተው የሚቀራቸው ነገር አለ፤ ቀሪው 
40 በመቶ በሁለት ወር ውስጥ አሟልተው የ77ቱ አካል 
እንዲሆኑ ሥራ እየተሠራ ነው።  29 ለኢንቨስትመንት 
የተጠየቁ ፍቃዶች ግን ወንጀል አልያም ችግር ስላለባቸው 
አስቀርተናቸዋል።  

ኢንቨስትመንት መጀመሪያ መጀመር ያለበት 
ከማጥራት ነው፤ ይሄንን ሥራ እየሠራን ኢንቨስተሮችን 
የማበረታት ፣ የንግዱን ማህበረሰብ የማወያየት፣ 
የንግድ ማህበረሰቡ ባለን አጠቃላይ አቅም ላይ ስምሪት 
እንዲያደርግ የመደገፍ ሥራዎች እየተከናወኑ ነው።  
ሲገመገም ትክክለኛ ሃዲድ (መስመር) ላይ መሆናችንን 
አረጋግጠናል።  ግን ብዙ ይቀረናል።  

ከዚህ ጋር ተያይዞ የንግድ  ልውውጡን ሥርዓት 
ለማስያዝ እየሠራን ነው።  በተለይ በንግድ ሥርዓቱ 
ውስጥ ያሉ አሻጥሮችን ማስቀረት ይገባል፤ የተመረተ 
ምርት እንደልብ እንዲንቀሳቀስ መደረግ አለበት።  
ሌላው ኮንትሮባንድን መቆጣጠር፣ ኬላዎች መቀነስ፣ 
ስለዚህ ንግድ ላይ ምርት በደንብ ወደ ከተማ እንዲገባ 
መደረግ ይኖርበታል።  የመሸጫ ቦታዎችን ማመቻቸት፣ 
የንግድ ሰንሰለቱን ማሳጠርና መሠረታዊ ሸቀጣሸቀጦች 
በሸማቾች ህብረት ሥራ ሱቆች እንዲሰራጩ ማድረግ 
ይጠበቃል።  የተጀመሩ ሥራዎች አሉ፤ እነዚህን 
አጠናክሮ ማስቀጠል ያስፈልጋል። 

አዲስ ዘመን፡-  በክልሉ የመሠረተ ልማት 
ዝርጋታ ሥራዎች በምን ደረጃ ላይ ይገኛሉ?

አቶ እንዳሻው፡- በመሠረተ ልማት ረገድ የገጠርም 
ሆነ የከተማ መንገዶች በጀታችን በፈቀደ መጠን 
እየተሠሩ ነው ያሉት።  ግን እንደዛም ሆኖ አንዳንዶች 
አምስትና ከዚያ በላይ ዓመታት የፈጁ አሉ፤ አሁን 
ያስቀመጥነው አቅጣጫ 95 በመቶ በላይ  ያለቁትን 
ለይቶ መጨረስ ነው።  አንዳንዱ መንገዱ ይሰራና 
ድልድይ የለውም።  እሱን የማስተካከል ሥራ ተሰርቷል። 
ሆኖም ከህብረተሰቡ ፍላጎት አንፃር ግን የሚቀረን ብዙ 
ነገር አለ፤ እሱ ላይ ተረባርበን መሥራት ይገባናል። 

ከዚሁ ጎን ለጎን የውሃ መሠረተ ልማትን የማስፋፋት 
ሥራዎች በስፋት እየተከናወኑ ነው። ከከርሰ ምድር 
የማውጣት፣ የማጎልበት፣ የማስጠናት፣ ሥራዎችን 
እያከናወንን ነው። ሰው አማራጭ ንፁህ የመጠጥ ውሃ 
እንዲያገኝ እየተሠሩ ያሉ ሥራዎች ጥሩ ናቸው ብለን 
ነው የምንወስደው።  ለምሳሌ ወልቂጤ ከተማ በወር 
አንዴ ነበር ውሃ የሚያገኘው፤ አሁን ቀኑን አሳጥረነዋል።  
በአስር ቀንና ከዚያ በታች ውሃ ያገኛሉ።  ከዚህ ቀደም 
ሆቴል ያደረ ሰው ውሃ የማያገኝበት ሁኔታ ነበር፤ አሁን 
ግን ቢያንስ በባልዲ የሚያገኝበት ሁኔታ አለ።  አሁንም 
አቅም በፈቀደ መጠን የህብረተሰቡን ጥያቄ እንመልሳለን 
ብለን እናስባለን።  

አዲስ ዘመን፡-    የንፁህ መጠጥ ውሃ አቅርቦት 
በተለይ እንደ ወልቂጤ ያሉ ትልልቅ የክልሉ 
ከተሞች ላይ ለዓመታት የቆየ ችግር እንደሆነ 
ይታወቃል።  በተለይ ለሆቴል ኢንዱስትሪው 
አለመስፋፋት እንደምክንያት ይጠቀሳል።  የእርሶ 
አስተዳደር ይህንን ችግር ለመፍታት ምን ያህል 
ርቀት ተጉዟል?

አቶ እንደሻው፡- አስቀድሜ እንደገለፅኩት 
በስፋት እየተሠራባቸው ካሉ የልማት መስኮች መካከል 
የንፁህ መጠጥ ውሃ ሥራ አንዱ ነው፤ የዚያኑ ያህል 
ግን ፍላጎቱ በከፍተኛ መጠን እያደገ ነው።  የውሃ ሥራ 
ደግሞ ከዲዛይን ጀምሮ ውሃ እስከ ማውጣት ድረስ 
ከፍተኛ በጀት ይፈልጋል።  እኛ በዚህ ዓመት አዳዲስ 
ፕሮጀክቶችን አናስብም፤ ግን ደግሞ የተጀመሩትን 
ፍፃሜ እንዲያገኙ   ድጋፍ እናደርጋለን ።  

የዚያኑ ያህል ሌሎች አንገብጋቢ ጉዳዮች አሉ።  እኛ 

‹‹ በአጭር ጊዜያት ውስጥ በክልሉ አንጻራዊ ሰላም...
ከገጽ 8 የዞረ

ከመምጣታችን በፊት የአንዳንድ ወረዳዎች ደመወዝ 
አልተከፈለም።  ለአምስትና ስድስት ወራት መምህራን፤ 
የጤና ባለሙያዎች  ደመወዝ አላገኙም።  በመሆኑም 
ካፒታል ፕሮጀክት አቁመን ደመወዝ መክፈል ነው 
የጀመርነው።  ስለዚህ ችግሩን እንዳለ ወስደን፤ ግን 
የሚቀድመው ማስቀደም አለብን። 

ከወልቂጤና መሰል ከተሞች ላይ  የተነሳው ጥያቄ  
ለዓመታት የቆየ መሆኑ ቢታወቅም እኔ ልመልስ የምችለው 
እኔ መሪ ከሆንኩበት ጊዜ ወዲህ ያለውን ነው።  ከዚያ 
ወዲህ የውሃና ኢነርጂ ሚኒስትሩ ራሳቸው መጥተው 
ጥናቱን ካስጠኑ በኋላ የወልቂጤ ውሃ በልዩ ሁኔታ፤ 
እርሳቸው ብቻ ሳይሆኑ የጠቅላይ ሚኒስትራችንም ሃሳብ 
በመሆኑ ይሄ ችግር በልዩ ሁኔታ መፈታት መቻል አለበት 
ተብሎ የጎደሉ እቃዎች መጥተው የወልቂጤ ነዋሪ  ውሃ 
ያገኝበት ከነበረበት 30 ቀን ወደ አራት ቀን እያወረድን 
ነው ።  

አስቀድሜ እንደተናገርኩት አንዳንዱ ሆቴል 
የራሱን ጉድጓድ ቆፍሮ ውሃ አውጥቷል።  ሌሎችም 
ሆቴሎች የየራሳቸውን ጉድጓድ ቆፍረው እንዲሰሩ 
ነው እየገፋፋናቸው ያለው።  ችግሩ ግን ለመጠጥ ውሃ 
ተብሎ የሚመረተው ውሃ መኪና፤ ልብስ መሰል ነገሮች 
የሚታጠቡበት በእሱ ነው።  ስለዚህ የተለያየ ውሃ 
ስለሌለ ለእጥረቱ እንደ አንድ ምክንያት የሚታይ ነው። 

በሁለተኛ ደረጃ ውሃ ከምርቱ ቦታ ተነስቶ 
ተጠቃሚው ጋር እስከሚደርስ የሚባክንበት ሁኔታ አለ።  
በዓለም አቀፍ ጥናት መሠረት ስድስት በመቶው ሊባክን 
እንደሚችል ቢገመትም እኛ አካባቢ ግን የሚባክነው ውሃ 
42 በመቶ እንደሚደርስ ነው የሚገመተው።  ስለዚህ 
መንገድ ላይ የሚባክነውን መቆጣጠር ያስፈልጋል።  
በጥቅሉ ጥያቄው ትክክል ነው፤ ግን ደግሞ እየተፈታ 
ያለውን ነገር መውሰድ ያስፈልጋል።  

ከመብራት ጋር ተያይዞ እኛ ባናስተዳድረውም 
የኃይል አቅርቦቱን የሚያስተዳድሩ አካትን የእኛ ግብረ-
ኃይል አድርገናቸዋል።  ዲስትሪክቶች የእኛ ግብረ ኃይል 
ናቸው፤ ችግር ሲያጋጥም ይነገራቸዋል፤ ለከተማዎች፣ 
ለኢንዱስትሪ መንደሮች፣ ለሆስፒታሎችና መሰል 

ተቋማት ባልተቋረጠ ሁኔታ ኃይል እንዲገኝ ባደረግነው 
ውይይት መሻሻሎች አሉ። 

 በአጠቃላይ እነዚህን ሥራዎች ይዘን እንዴት 
ነው ለህብረተሰቡ አገልግሎት የምንችለው? መልካም 
አስተዳደር ምን ይመስላል? ሰው አይጉላላም ወይ? 
አይመላለስም ወይ? የሚለውን ነገር ለመመለስ ጥረት 
ተደርጓል።  

አዲስ ዘመን፡- ግን ደግሞ የኃይል መቆራረጥ 
ችግር በክልሉ በተደጋጋሚ የሚስተዋል ከመሆኑ 
ጋር ተያይዞ የኃይል አቅርቦት የሚሹ እንደ ዶሮ 
እርባታና መሰል የግብርና ሥራዎች ተግዳሮት 
እንደሆነባቸው ያነሳሉ።  ወልቂጤ ከተማ የነበረው 
ዲስትሪክት መነሳቱም እንደ አንድ የቅሬታ ምንጭ 
ይነሳል፤ ይህንንስ ችግር ለመፍታት ምን እየተሠራ 
ነው?

አቶ እንደሻው፡- እውነት ነው የኃይል መቆራረጥ 
አለ፤ መቆራረጥ ብቻ ሳይሆን አንዳንድ ቦታ ላይ የሙከራ 
ሥርጭት እስኪመስል ድረስ መቆራረጡ ይደጋገማል።  
ግን ችግሩን ከለየን በኋላ ከመብራት ኃይል አመራሮች 
ጋር የጋራ ፎረም አቋቁመን በመፍትሄ ጉዳዮች ዙሪያ  
እንወያያለን፤ አሁን በአንፃራያዊ ሁኔታ ለውጥ አለ።  
ወልቂጤ መብራት ችግር ያለው ዲስትሪክት ስለሌለ 
አይደለም፤ ሌላ ጥያቄ ነው፤ እሱን ለብቻ ብናየው ነው 
የሚሻለው።  መጠየቅ ያለበት ዲስትሪክቱ ይመለስልን 
ሳይሆን መብራት ይምጣልን ቢሆን ይመረጣል።  ችግሩ 
ግን ተለይቷል። 

አዲስ ዘመን፡- የመልካም አስተዳደር ችግሮችን 
በመፍታትና ለህብረተሰቡ ቀልጣፋ አገልግሎት 
በመስጠት ረገድ የተገኘ ውጤት ካለ  ?

አቶ እንዳሻው፡- አንዳንድ ቦታዎች ላይ የመልካም 
አስተዳደር ችግር አሁንም ይስተዋላሉ።  በተለይ የመሬት 
አስተዳደር አካባቢ ጎልቶ ይታያል፤ ለምሳሌ ከተሞች 
ላይ መሬት አስተዳደርን በተመለከተ ተከታታይ ቁጥጥር 
ይፈልጋል።  መሬት ከሙስና ነፃ መሆን አለበት፣ ለዚህ 
ልዩ ልዩ ሞዳሊቲዎችን እየቀረጽነው ያለነው፤ እነዚህን 
አስተካክለን ለመሄድ እንሞክራለን፤ ሠራተኞችን 
አሰልጥነናል፤ በተቀመጠው መስፈርት መሠረት 
አገልግሎት እንዲሰጥ ተግባብተናል።  ይህም ቢሆን 
ከሕዝቡ የሚመጡ አንዳንድ ቅሬታዎች አሉ።  

ሰው አገልግሎት ለማግኘት መመላለስና መማለጃ 
መስጠት የለበትም፤ አንድ አንድ ቦታዎች ላይ ባየናቸው 
ምልክቶች ተመስርተን ርምጃ ወስደናል።  በአጠቃላይ 
ክልላችን ባለው የስድስት ወራት እድሜ የአዲስ ክልል 
ባህሪ ሳይሆን የነባር ክልል ባህሪ  ይዘን እየተንቀሳቀስን 
ያለነው ፤ የሕዝቡ ድጋፍ ጥሩ ነው፤ የምሁራንና የከፍተኛ 
ትምህርት ተቋማት ድጋፍ ጥሩ ነው።  የወጣቶች 
አጠቃላይ ድጋፍ መልካም የሚባል ነው።  ስለዚህ 
አመራሩም ሆነ ሕዝቡ የሚተጋገዝ ከሆነ በአጭር ጊዜ 
ወደ ጥሩ ደረጃ እናደርሳለን ብለን እናስባለን።  

አዲስ ዘመን፡-  ሆሳዕና ላይ ለመገንባት ታቅዶ 
የነበረው  ኤርፖርት   ምን ደረጃ ላይ ደርሷል ?

አቶ እንዳሻው፡- ወደ አየር መንገድ ከመሄዳችን 
በፊት መሬቱ ላይ ብንጨርስ መልካም ነው።  ከመንገድ 
መሠረተ ልማት ጋር ተያይዞ ከዓለም ገና ቡታጀራ፤ 
ከቡታጀራ -ሆሳዕና ፤ ከሆሳዕና- ወላይታ ሶዶ ከዚያም ወደ 
ጂንካ ሊገቡ የሚችሉ የመንገድ ዲዛይኖች አሉ።  ክልሉ 
በተመሠረተ በሁለተኛው ወር ከመንገዶች ባለስልጣናት 
ጋር ሆሳዕና ላይ ውይይት አድርገን ነበር።  አሁን ላይ 
የመንገድ ጨረታ እየወጣ ነው ያለው፤ እስከዚያ ድረስ 
ግን ጥገና እየተከናወነ ነው።  ባለስልጣኑ በዚህ አጋጣሚ 
ሊመሰገን ይገባል ባይ ነኝ።  ምክንያቱም ዋናውን ጨረታ 
አውጥቶ ግንባታው እስከሚጀመር ድረስ ህብረተሰቡ 
እንዳይንገላታ መጠገኑ የሚያስመሰግነው ነው። 

እንዳነሳሽው በክልላችን አውሮፕላን ማረፊያ 
ያስፈልገናል። መኖር እንዳለበትም ተማምነናል።  ጥናቱን 
የሚያደርጉ ቡድኖች ወደ ሆሳዕና ከተማ መጥተው 
ሶስት ቦታዎችን ለይዋል   ፤ ዝርዝር ጥናትም እያደረጉ 
ነው።  መቼ ነው የሚጀመረው? ምንድነው የሚሰራው? 
የሚለው ዝርዝር መረጃ ግን ከአቬሽን አላገኘንም።  
እንደተጀመረ  ይፋ የምናደርገው  ይሆናል። 

አዲስ ዘመን፡- ቡኢ ላይ ለመገንባት ታቅዶ 
የነበረው አዳሪ ትምህርት ቤት ጉዳይስ ?

ወደ ገጽ 10 ዞሯል

ኢንቨስትመንት 
መጀመሪያ መጀመር 
ያለበት ከማጥራት ነው፤ 
ይሄንን ሥራ እየሠራን 
ኢንቨስተሮችን የማበረታት፣ 
የንግዱን ማህበረሰብ 
የማወያየት፣ የንግድ 
ማህበረሰቡ ባለን አጠቃላይ 
አቅም ላይ ስምሪት 
እንዲያደርግ የመደገፍ 
ሥራዎች እየተከናወኑ ነው



ፖለቲካና ወቅታዊ

ወቅታዊ 

‹‹ በአጭር ጊዜያት ውስጥ በክልሉ አንጻራዊ ሰላም...
ከገጽ 9 የዞረ

አቶ እንደሻው፡- ቡኢ ላይ ያለው አዳሪ ትምህርት 
ቤት የሚሠራው በግለሰቦች ነው፤ ውጭ ካሉ ትውልደ 
ኢትዮጵያውያና እዚህ ሀገር ውስጥ ያሉ በጎ ፍቃደኞች 
ሥራ ለማስጀመር የሚያስችል ገንዘብ ተሰብስቦ  
ትምህርት ሚኒስቴር ገብቷል።  በቅርብ ጊዜ ሠራው 
እንደሚጀመር ከትምህርት ሚኒስትሩ ከፕሮፌሰር 
ብርሃኑ ነጋ ጋር በቅርቡ ውይይት አድርገናል። 

 የእነሱ ሃሳብ የመጀመሪያው ምዕራፍ ግንባታ 
ትምህርት ቤት ከተሠራ በኋላ በሚቀጥለው ዓመት የሆነ 
ነገር መጀመር አለበት የሚል ነው።  በአጠቃላይ ግን 
የፕሮጀክቱ ባለቤት እኛ አይደለንም፤ አሁን በደረስንበት 
ንግግር ግን በቅርቡ ግንባታ እንደሚጀመር መረጃው 
አለን፤ ቦታው ተዘጋጅቷል፤ ለሁለተኛ ደረጃ የሚሆን 
እስከ 12 ሺ ካሬ ቦታ ተዘጋጅቷል። 

አዲስ ዘመን፡- ክልሉ በተፈጥሮም ሆነ ባህላዊ 
የቱሪዝም መስህብ ሀብት ባለቤት ቢሆንም 
ወደሌሎች ክልሎች የቱሪዝም መዳረሻ መንገድ 
ከመሆን በዘለለ ሰፋፊ የቱሪዝም ፕሮጀክቶች 
አለመከናወኑ እንደቅሬታ ይነሳል፤ በዚህ ረገድ 
ምን ታስቧል?

አቶ እንደሻው፡- ልክ ነው፤ ለምሳሌ ክልላችን 
ከየም ሳጃ አካባቢ እስከ ጥያ ድረስ  ያለውን ቦታ ብቻ 
እንኳን ብንወስድ በርካታ የቱሪዝም መስህቦች ነው 
ያሉት።  ለምሳሌ ወደ ከንባታ ብንሄድ 777 የሚባለው 
ተራራማ ስፍራ፤ ስልጤ ላይ ያሉ ሐይቆች፣ ሁለቱ 
ጉራጌዎች አካባቢ ደግሞ ዘቢዳር አለ፤ የም ብንሄድ 
እጅግ የሚያምር ሥነ ምህዳር አለ፤ ከጉራጌ ዞን እስከ 
ወላይታ የሚዘልቁ ሰንሰላታማ ተራሮች ራሳቸው ሌላው 
የክልላችን መስህብ ናቸው።  

እነዚህን በሙሉ ስናይ ሥራ አልተሠራም ብሎ 
ህብረተሰቡ ቢቆጭ ተገቢ ነው።  አሁን ግን ቁጭቱን 
ወደ ሥራ ለመቀየር እየተንቀሰቀስን ነው።  ለምሳሌ 
ጥያ ትክል ድንጋይ ባለፈው የክቡር ጠቅላይ 
ሚኒስትራችን የመደመር መጽሐፍ ተሽጦ እንድንሰራበት 
አበርክተውልናል።  በዚያን ጊዜ በነበረው የመጽሐፍ 
ሽያጭ የተወሰኑ ቃል የተገቡ ገንዘቦች እንዳሉ 
አስታውሳለሁ። 

 እኛ ከመጣን በኋላ የመጀመሪያ ያደረግነው 
ሥራ ጥያ ትክል ድንጋይ የዓለም ቅርስ ስለሆነ ሁለት 
ዓይነት ዲዛይን አሰርተናል።  አንዱ ዲዛይን ባህላዊ 
ነገሩ የሚያሳይ ሲሆን ዘመናዊ ገጽታውንም  ለማሳየት 
ተሞክሯል።  በመቀጠልም ሁለቱን ዲዛይኖች ወደ አንድ 
የማምጣት ሥራ ተሰርቷል። 

 ይህንን ዲዛይን መሠረት በማድረግ ለቅርስ 
ለሚመለከተው፤ ዩኒስኮም ሃሳብ ሊሰጥበት ስለሚገባ 
ቦርድ ተቋቁሟል።  ስለዚህ ሥራ ለማስጀመርና መሠረተ 
ድንጋይ ለማስቀመጥ ዝግጅት ላይ ነው ያለነው።  አሁን 
ያለን መርሆ ‹‹የማናሰጨርሰውን ሥራ አናስጀምርም›› 
የሚል ነው።  በመሆኑም ሥራ ከማስጀመራችን በፊት 
የፋይናንስ አቅማችን ከየት ይመጣል የሚሉትን ነገሮች 
መልሰን ነው ወደ ሥራ የምንገባው።  

እንደ አጠቃላይ ግን የጥያ ትክል ድንጋይን በተሻለ 
መንገድ  የቱሪዝም መዳረሻ ለማድረግ የተሠራው 
ዲዛይን በጣም የሚያምር ነው፤ በርካታ ባለሀብቶች፤ 
ኤምባሲዎችና ዓለም አቀፍ ሰዎችም የሚሳተፉበት 
ነው የሚሆነው።  ሌሎችንም የቱሪዝም መዳረሻዎች 
ለማስፋት ጥናት እያደረግን ነው፤ በተለይ ከባለሀብቶች 
ጋር በጋራ የሚሰሩ ሥራዎችን እየለየን ነው።  እሱ ብቻ 
ሳይሆን ከነሐሴ እስከ ጥቅምት ወር ድረስ የማይዳሰሱ 
እንደ መስቀል፣ ያሆዴ በዓልና መሰል ባህላዊ ክዋኔዎች  
ራሳቸውን ችለው የቱሪዝም መስህብ እንዲሆኑ 
የሚያደርግ ዝግጅት እያደረግን ነው ያለነው፤ በቅርቡ  
ወደሥራ ይገባል።  

አዲስ ዘመን፡- በርካታ ወጣቶች ሥራ ፍለጋ 
ወደ ከተማ ከሚፈልስባቸው አካባቢዎች መካከል 
ማዕከላዊ ኢትዮጵያ ክልል በግንባር ቀደምትነት 
ይጠቀሳል፤ ወጣቱ በአካባቢው ሥራ ፈጥሮ 
እንዲሠራ ከማድረግ ረገድ ምን እየተሠራ ነው?  

አቶ እንደሻው፡- በነገራችን ላይ ፍልሰቱ ባህላዊ 
አንድምታም አለው።  ለምሳሌ የጉራጌን ማህበረሰብ 
ብንወስድ  ፍልሰት የጀመረው ።  ጥንታዊ መሠረት 
ያለው ነው።  ጉራጌ በሁሉም አካባቢዎች ላይ ተንቀሳቅሶ 

መሥራት ባህሉም ጭምር ስለሆነ ነው።  ከንባታና ሃድያ 
አካባቢ ያሉ ወጣቶች ደግሞ ወደ ደቡብ አፍሪካና መሰል 
የአፍሪካ ሀገሮች በስፋት የመሄድ ልምድ አላቸው።  

አሁን ላይ ወጣቱ እንዳይሄድ መገደብ ሳይሆን ህጋዊ 
በሆነ መንገድ እንዲሄድ ማድረግ፤ በሚሄድበት አካባቢ 
ችግር እንዳያጋጥመው መከላከል፤ አስተምሮ መላክ ነው 

ትኩረት ሊሰጠው የሚገባው።  የሌሎች ሀገራት የእድገት 
ተሞክሮ የሚያሳየው እንደዚሁ ነው።  አሁን ላይ የሥራና 
ክህሎት ሚኒስትር እንደጀመረው ዓይነት ሥራ ማከናወን 
ያስፈልጋል።  ወደ ውጭ ስንልካቸው እሴት ጨምረን 
መላክ አለብን።  ይህንን ማድረጋችን  ገቢ ያሳድጋል፤ 
ደህንነቱም ይጠበቃል። 

ወደ ውጭ ከሚሰደደው በላይ የሚያሳስበን ዝም 
ብለው  የተቀመጡ የዩኒቨርሲቲ ምሩቃን ናቸው።  
እነዚህ ወጣቶችን መነሻ ገንዘብ ሰጥቶ ከሙያቸው 
ውጭም ቢሆን ሰርተው ሀብት እንዲያፈሩ  ማድረግ 
ያስፈልጋል።  ብድር፤ የመሥሪያ ቦታና የገበያ ትስስር 
በተመለከተ በጥቃቅንና አነስተኛ ለሚሰማሩ ወጣቶች 
የሚደረግ ድጋፍ አለ።  

አዲስ ዘመን፡- ከቀቤና ጉራጌ ማህበረሰብ ጋር 
ተያይዞ አሁንም ድረስ ግጭቶች ይስተዋላሉ፤ 
ይህንን ችግር በዘላቂነት ለመፍታት ምን እየተሠራ 
ነው?

አቶ እንደሻው፡- የቀቤና ማህበረሰብ ራሱን 
የቻለ አንድ በክልላችን ያለ ብሔረሰብ ነው፤ ባለፈው 
ክልሉ ሲደራጅ ጉራጌ ዞን በአራት ቦታ ተከፍሏል።  
የማረቆና የቀቤና ልዩ ወረዳዎችና  ለአስተዳደር 
እንዲመች ቡታጀራ አካባቢ ደግሞ ምስራቅ ጉራጌ ዞን 
ተብሎ ተደራጅቷል።  ቀቤና አካባቢ የሚፈጠረው 
ፀብ የህብረተሰቡ አይደለም።  ፀቡን እየቀሰቀሰም ሆነ 
እያስፋፋ ያለው ግማሹ አመራሩ ነው፤ ከፊሉ የተማረው 
ኃይል ነው፤ ሌላው ደግሞ ነጋዴ ነው።  

ሁለቱ ሕዝቦች አብረው የኖሩ፤ የሚኖሩና 
የተዋለዱ ናቸው።  አብረው መስጊድ የሚሰግዱ በጋራ 
ፈጣሪያቸውን የሚያመልኩ፤ ልጆቻቸው አብረው 
የሚማሩ ናቸው።  ለወደፊትም አብረው ይቀጥላሉ።  
እኛ ብንመራቸውም ባንመራቸውም አብረው የሚኖሩ 
ሕዝቦች ናቸው።  አሁን ሁለቱም ጋር  ፤ ‹‹አንተ 
ትበልጣለህ፤ ሊላው ያንሳል›› እያሉ የሚያነሳሱ ፀሐፊዎች 
አሉ።  

እኛ ከመጣን በኋላ ከህብረተሰቡ ጋር በመቀናጀት 
በሠራነው ሥራ አሁን ላይ መረጋጋት ተፈጥሯል።  ግን 
እንደገና እንዲነሳ ፤ አንዱ በሌላው ላይ እንዲዘምት፤ 
ችግሮች እንዲፈጠሩ የሚያደርጉ አካላት አሉ።  

እነዚህ አካላት እርስበርስ ይተዋወቃሉ።  ሆኖም ግን 
ሊሰመርበት የሚገባው በጉራጌና ቀቤና ሕዝቦች ምንም 
ዓይነት ችግር የሌለ መሆኑን ነው።  ምክንያቱም ደግሞ 
ተጋብተው ቤተሰብ መስርተው የሚኖሩ ናቸው።  

በቀጣይ ደግሞ የማካለል ሥራ ይሠራል። እዚህ 
ላለው የጉራጌ ሕዝብ ቅርቡ ቀቤና ነው፤ ለቀቤናም 
የሚደርሰው ጉራጌ ነው።  በመሆኑም ሁለቱን ሕዝብ 
እያተራመሰ ያለው ከትርምሱ ጥቅም አገኛለሁ ብሎ 
የሚንቀሳቀስ አካል ነው። 

አዲስ ዘመን፡- ክልሉ ቀድሞ ከነበረበት ክልል 
ሲወጣ የነበረው የሀብት ድርሻ ምን ያህል በፍትሐዊ 
መንገድ ተካፍሏል ተብሎ ይታመናል?

አቶ እንዳሻው፡-  በሀብት ክፍፍል በኩል 
እንደሚታወቀው ሲዳማም ሆነ ሌሎች ክልሎች 
ራሳቸውን ችለው ሲቋቋሙ ይዘው የወጡት የየራሳቸው 
ድርሻ አለ።  ግን ዋነኛ ድርሻ የሚባለውንና ለሁለትና 
ለአራት የምንካፈላቸው ድርሻዎች አሉ።  አንደኛው 
ድርሻ  የሰው ኃይል ነው።  እሱን  ተከፋፍለን ጨርሰናል።  

ሁለተኛው ሀብት የሚባለው ተሽከርካሪ፣ ሞተርና 
ኤሌክትሮኒክስ ነው፤ እሱንም ተከፋፍለን ጨርሰናል።  
ሌላው ሀብት  በጋራ የሠራነው ሕንፃ ነው፤ ይህንንም 
የፌዴራል ሥራና ከተማ ልማት ሚኒስቴር ገብቶ ግምት 
እያወጣ ነው ያለው።  ፍትሐዊ ነው፤ አይደለም የሚለው 
ገና ስላልተከፋፈልን መናገር አይቻልም።  

ይህ ሲባል ግን ከሲዳማ ሕዝብ ጋር ያለን መልካም 
ግንኙነት በማያሻክር ሁኔታ የሚፈፀም እንደሆነ 
ከግንዛቤ መውሰድ ይገባል።  ምክንያቱም ይህንን ሀገር 
የሚመራው አንድ ፓርቲ ነው።  ሥራውን እየሠራው 
ያለው ያው አካል ነው።  ስለዚህ  ክፍፍሉ በጣም 
በጥንቃቄ የሚካሄድ ነው፤ ምክንያቱም ዝም ብሎ የባልና 
ሚስት ፍቺ መሆን የለበትም።  ሕዝቡ መልሶ የሚገናኝ 
ነው።  በመሆኑም እኛ ትኩረት የምንሰጠው የቀደመው 
መልካም ግንኙነታችን ተጠናክሮ በሚቀጥልባቸው 
ሁኔታዎች ላይ መሆኑን ከግምት ውስጥ ማስገባት 
ይገባል።  

አዲስ ዘመን፡- ለሰጡን ማብራሪያ በዝግጅት 
ክፍሉ ስም ከልብ አመሰግናለሁ። 

አቶ እንዳሻው፡- እኔም አመሰግናለሁ።   

የጥያ ትክል ድንጋይን 
በተሻለ መንገድ  የቱሪዝም 
መዳረሻ ለማድረግ 
የተሠራው ዲዛይን በጣም 
የሚያምር ነው፤ በርካታ 
ባለሀብቶች፤ ኤምባሲዎችና 
ዓለም አቀፍ ሰዎችም 
የሚሳተፉበት ነው 
የሚሆነው

የዘመን ጥበብ
ስፖርትና መዝናኛ 

“ጥበብ ወዴት ነሽ?”
ሙሉጌታ ብርሃኑ

ጥበብ እና ቶኔቶር… ቶኔቶርና ሀገር ፍቅር… የርዕሰ 
ጉዳያችን መዘውረ ማዕዘናት ናቸው። የሃሳባችን 
ማጠንጠኛ ናቸው። በአንደኛው ገብተን በሌላኛው 
ተሿልከን ሦስቱንም ካገናኘው ድልድይ  ላይ እኛም 
እንገናኝ። “ጥበብ ወዴት ነሽ?” እንበል። ጥበብም ጆሮዎቿ 
በዘመን ርቀት በቆይታ ብዛት ያላረጁና ያልጃጁ ስል 
ናቸው። ታዲያ ከመስማት አይቦዝኑምና እሷም ሰምታ ገና 
“አቤት!” ከማለቷ በድምጽዋ እንደ ሰሊሆም ወንዝ ልብን 
ታረሰርሳለች።  

ሦስቱን ስብጥሮች ያገናኛቸው ድልድይም ይሄው 
የጥበብ ጥም ነው። እናም ቶኔቶር ኢትኤል ከሀገር 
ፍቅር ማማ ላይ ቆሞ ከማዶ አሻግሮ “ጥበብ ወዴት 
ነሽ?” ሲል ጥሪውን አስተጋባ። ጥሪውም ለአንድ የጥበብ 
ድግስ ነበር። ታዲያ ስለ ጥበብ ሲሉ ደግሰውና ጥበብን 
ጠርተው፤ እሷም ከድግሱ ካልተገኘችማ፤ አጃቢዎች 
ቆመው ከሠርጉ መሃል ሙሽሮቹን እንደማጣት ይሆናል። 
ጥበብ ግን አልቀረችም። 

በርከት ያሉ ስጦታዎቿን ይዛ ከቤተ ተውኔቱ ቅጥር 
ግቢ፤ አልፋም ከአዳራሹ ዘልቃ ገባች። ቶኔቶር ኢትኤል 
መልቲ ሚዲያና ጥበብ፤ መጋቢት 16 አመሻሽ፤ በሀገር 
ፍቅር የቲያትር አዳራሽ ተገናኙ። በዚያም በድጉስ ጥበብ 
ላይ፤ ትኩስ የኪነት ወጥ ከያይነቱ ተወጥውጦ፤ የጥበበ 
ማዕዱ ለታዳሚያኑ ቀርቧል። “ጥበብ ወዴት ነሽ?” ሲል 
የመጣውም አጣጥሞ “ለፌ ወለፌ… ጥበብ ትስጥልኝ!” ሲል 
ተመልሷል።  “ለፌ ወለፌ” ማለት አዘጋጁ ቶኔቶር ኢትኤል 
መልቲሚዲያ ለጥቅል ጥበባት ዝግጅቱ የሰየመው ስያሜ 
ሲሆን በግእዙ ወዲያ ወዲህ እንደማለት ነው። ስያሜው 
እንደሚነግረንም ቶኔቶር፤ በ“ለፌ ወለፌ” ጥቅል የጥበብ 
ማዕድ፤ የጥበብ አፍቃሪውን የጥበብ ረሃብ  ለማስታገስ 
ሲል ባተሌ ስለመሆኑ ይነግረናል። ይህ ዝግጅት  ቀደም 
ሲል በባህር ዳርና በአዳማ ከተሞች ከሚመለከታቸው 
አካላት ጋር ጥምረት ፈጥሮ ያካሄደው ነበር። አሁን ታዲያ፤ 
የዚህ ግዙፍ ዓላማ ገመድ መበጠስ የለበትም ብሎ ስላሰበ፤ 
የለፌ ወለፌን የመቀመጫ ዙፋን ከአዲስ አበባ በማድረግ 
ከ30 ዓመታት በፊት የጣልናቸውን የጥቅል ጥበባት ስንቅ 
ይዞ፤ በሁሉም የሀገራችን ክፍሎች ወዲያ ወዲህ ለማለት 
በመንገድ ላይ ነው።  

ባሳለፍነው ሳምንት በሀገር ፍቅር “ጥበብ የት ነሽ?” 
ሲል ያሰናዳው መሰናዶም ከዚሁ እሳቤ በመነሳት ነበር። 
ይህም፤ በአዲስ አበባ ከተማ ለአራተኛ ጊዜ መሆኑ  ነው፡፡

ታዲያ ቶኔቶር ኢትኤል፤ ዳግም ከሞት ሊቀሰቅሰው 
የሚፈልገው ይህ ጥቅል ኪነ ጥበብ ምንድነው? ብዙውን 
ጊዜ ከቲያትር ቤቶች ውስጥ ገብተን ቲያትር ተመልክተን 
እንወጣ ይሆናል። ከሲኒማ ቤቶችም ጎራ ብለን ፊልማችን 
ኮምኩመን ወጥተንም ይሆናል። ከሙዚቃ ኮንሰርቱም 
እንዲሁ፤ በሙዚቃው ዘና ፍንትው ብለን። ከአንድ የሥነ 
ጽሑፍ ምሽት ላይ ተገኝተን፤ በተመስጦ በምናብ ስልብ 
ብለን፤ በደስታ አጨብጭበን ወጥተንም ይሆናል። ታዲያ 
ሁሉንም ግን ያገኘናቸው በተለያየ ጊዜና ቦታ ብዙ ዞረን፤ 
ለእያንዳንዱ መግቢያ ከኪስ መዘን ነውና  የቱንም ያህል 
ቢሆን፤ እንደ ጥቅል ጥበብ ሁሉንም ከአንድ የመድረክ 
ድግስ፤ ከአንድ ማዕድ ላይ ጥቅልል አድርጎ ጎርሶ 
እንደመውጣት አያረካንም።  

ጥቅል ጥበባት ሲባል፤ ለአንድ የሙዚቃ ኮንሰርት 
ገብተን አንድ ግጥም እንደሚመረቅልን ዓይነትም 
አይደለም። ይልቁንስ በአንድ ጠጠር ሁሉንም… 
እንደማርገፍ ነው። ከሁሉም የጥበብ ዓይነት እኩል 
በእኩል በውህደት ይቀርባል። ነገሩ… አሁን ወደኋላ 
ሳይስበን አልቀረም። የቀደመውን፤ ደጉን የጥበብ ዘመን 
እናስታውስ። ታዲያ በዚያ ደጉ ዘመን በጥበብ መድረክ 
ላይ ስስት አልነበረም። በገፍ ሞልቶ ከአዳራሹ ለሚፈሰው 
ተመልካች፤ የሚቀርበው የኪነ ጥበብ ማዕድም በገፍ 
ነበር። 

ሥነ ጽሑፉ..ሙዚቃው… ቲያትሩ… አጫጭር 
ድራማው… ሥዕሉ… ቀልድና ልዩ ልዩ ጨዋታው…ኧረ 
ስንቱ ተዘርዝሮ ያልቅና… ብቻ ግን ከቡናው ጀበናና ሲኒ 
አጠገብ እንደሚጤሰው እጣን ሁሉም ይንቦለቦል ነበር፡፡

 እነርሱም ልክ እንደኛው፤ እንደዛሬው በተናጠል 
መብረቅረቅን ሳይመርጡና ሳያምራቸው በፊት አንድ 
ላይ ሲቀርቡ የነበራቸውን ውበት የነበረ ይናገረው። 
ለደጉ ዘመን ደግነት አንድም ከዚሁ ህብር ውበት 
የተቀዳ ነው። ጥቅል ጥበባት በአንድ ሲሆኑ ሙያው 

ከሙያው ጥበበኛውም ከጥበበኛው አንዱ ከአንዱ ጋር 
ከመደጋገፉም፤ የጥበብ አፍቃሪው ተመልካችም ቁጥሩ 
ከፍ ያለ ይሆናል። የሙዚቃ አፍቃሪው ሙዚቃውን ብሎ 
መጥቶ፤ ልቡ በሁሉም ተለክፎ ይሄዳል፡፡

አንዱ አንዱን ፍለጋ ገብቶ ከዚያ ወዲያ እየዋለ እያደረ 
የድፍን ጥበብ አፍቃሪ ያደርገዋል። እንዲህ እንዲያ እያለ 
የታዳሚው ቁጥር ሲያይል፤ የኪነ ጥበብ ድግስ በተዘጋጀ 
ቁጥር ሁሉ ግፊያና ለመግባት የሚደረግ ሽሚያው ሌላ 
ነው። በእውነቱ እንደዚያ፤ የኪነት ቡድኖችና ጥቅል ኪነ 
ጥበባት እንደነበሩበት ጊዜ ያለ ተመልካችና የተመልካች 

ቁጥር ከቅርብ ጊዜ ወዲህ፤ አንዴ እንኳን ተመልክተናል 
ካልን ቅጥፈት ነው። 

አሁን ላይ የመነመነው ተመልካቹ ብቻም ሳይሆን፤ 
ጥበብም ጭምር ናት። በፊት የነበሩ እጅግ በርካታ 
የጥበብ ዓይነቶች፤ በየጊዜው ከአካሏ ላይ እየረገፉ ቀጥና 
ከስታለች። ግራና ቀኙ እንዳለሆኖ፤ የቶኔቶር ኢትኤል 
ግዙፉ ዓላማ ግን እኚህኑ ወርቃማ ጥበባትና ተመልካች 
ዳግም መመለስ ነው፡፡

ቶኔቶር ኢትኤል ማነው? መልክና ግብሩስ ይሄው 
ብቻ ነው? አይደለም፤ ወዲህ ወዲያ የሚልባቸው ሌሎች 
በርካታ ነገሮችም አሉ። ህጋዊነቱን በማወጅ የጥበብን 
በር ከፍቶ የገባው በመስከረም 14/2014 ዓ.ም ነበር። ይህ 
ማለት የ2 ዓመት ባለዕድሜ ነው። ታዲያ ዕድሜው ድክ 
ድክ ለማለት እንጂ ለመሮጥ የማይሆን ዕድሜ ላይ ያለ 
ቢመስልም፤ ቆሞ ለመሄድ ካለው ጉጉት የተነሳ መሮጡን 
ግን ጀምሯል። 

“የሚበስል እንጀራ ከምጣዱ… የሚያድግ ጥጃ 
ከገመዱ” እንዲሉ ባለችው አቅም እየተፍጨረጨረ 
ከወዲሁ የጀመራቸው አዳዲስና የቀደመውን ወርቃማ 
ዘመን የመመለስ ጽኑ ፍላጎቱ ያሳብቃል። “ስምን መልዓክ 
ያወጣዋል” ብሎም እንደ ስያሜው ለመሆን አሰበና፤ 
ኢትዮጵያ በታሪክ እንደምትጠብቀው እንደ ሕፃኑ 
“ኢትኤል” ያለ ይመስላል። 

እንግዲህ ብዙ የካብን ቢመስልም፤ ሙገሳን ካወቁበት 
መቆሚያ፤ ከሳቱትም መሰበሪያ ነውና… ቶኔቶር በፊልሙ 
ዘርፍ፤ የሙሉ ጊዜ፣ አጫጭር እና ዘጋቢ ፊልሞችን 
ያቀርባል። እንዲሁም ተከታታይ የቴሌቪዥን ሚኒ 
ሲርየስ፣ ሲትኮምና ሲርየስ ድራማዎችንም ያዘጋጃል። 
የአየር ሰዓት በመውሰድም በሬዲዮ ሞገድ በልዩ ልዩ 
ሥራዎች ይንቀሳቀሳል። ሌላው ጥሩ ልንለው የምንችለው 
ነገር፤ በአዲስ አበባ ከተማ ውስጥ በሚገኙ ከአራት ቤተ 
ተውኔቶች ማለትም፤ ከሀገር ፍቅር፣ ከብሔራዊ ቲያትር፣ 
ከአዲስ አበባ ቲያትርና ባህል አዳራሽ እንዲሁም ከራስ 
ቲያትር ጋር ህብረት በመፍጠር በቲያትር ቤቶቹ አዳራሽ 
በተለያዩ ጊዜያት ሥራዎቹን ያቀርባል። 

 በ“ወፌ ወለፌ” “ጥበብ ወዴት ነሽ?” ሲል የጥበብን 
ድምጽ ፍለጋ  የሚወጣውም በዚሁ እንቅስቃሴው 
ነው። የሚያቀርባቸው ሥራዎችም አብዛኛዎቹ ከዛሬ 
ሠላሳ ዓመታት በፊት በቲያትር ቤቶቹ ውስጥ ይቀርቡ 
የነበሩ ይዘቶች ናቸው። ለአብነትም እንደ “በላ ልበልሃ” 
እና የ“አዝማሪ ቅብብል” ያሉ ይገኙበታል። በሌሎች 
ግብሮቹ፤ ሕትመትን ጨምሮ የሬዲዮና የቴሌቪዥን 
ድራማዎች እንዲሁም ልዩ ልዩ ዝግጅቶች፣ ልቦለዳዊ እና 
ዘጋቢ ፊልሞች፣ ቲያትሮችና የኪነ-ጥበብ ፕሮግራሞችንም 
ይሠራል፡፡

የዓላማውን ዳርቻ ለማስፋት በሚያደርገው ጥረት 
ደግሞ፤ ትውልዱን በሰላ ጥበብ ለመቅረጽ የራሱን 
ትምህርት ቤት ከፍቶ በተለያዩ ዘርፎች ያስተምራል። 
በአጭር ጊዜ የሚሰጣቸው ስልጠናዎች እንዳሉ ሆነው 
በመደበኛነት፤ ከሙዚቃና ፊልም አንስቶ እስከ ቅርጻ 
ቅርጽና ሞዴሊንግ፤ በሌሎችም  በማስተማር ላይ ይገኛል።

የጽንሰ ሃሳባችን ጥለት የተቋጨው ከቶኔቶር ኢትኤል 
መልቲ ሚዲያ ጋር እንደመሆኑ እኛ ካልነው ባሻገር 
እነርሱስ ስለራሳቸው ምን ይላሉ? ያየን የሰማነውን 
ይዘን፤ በጥያቄ ዘልቀንባቸዋል። እዩኤል ወርቁ፤ በመልቲ 
ሚዲያው ውስጥ የፊልምና ቲያትር ክፍል ኃላፊ፤ 
እንዲሁም የ“ለፌ ወለፌ” ኪነ ጥበብ ረዳት አዘጋጅ ነው። 
ካወጋን ብዙ ነገሮች መካከል በጥቂቱ እንቀንጭበው።  

እዩኤል እንዲህ ይላል “…የሀገራችን የኪነ-ጥበብ 
እንቅስቃሴ በየዘመናቱ ልዩነት የራሱን መልክ እየያዘ፣ 
የራሱን ዕድገት እያሳየ የመጣ ቢሆንም፤ አሁንም ድረስ 
ወንዝ መሻገር እንዳቃተው መደምደም ይቻላል። ቶኔቶር 
ኢትኤል መልቲ ሚዲያ ከዚህ አንፃር የሚታየውን ክፍተት 
በመሙላት የሀገራችን የኪነ-ጥበብ ሥራዎች ከኢትዮጵያም 
አልፈው በሌሎች የዓለም ሀገራት ተወዳዳሪ እንዲሆኑ 
ማስቻል እና የሀገራችን የዘመናት ታሪክ፣ ለረጅም ዘመናት 
ፀንቶ የኖረ ድንቅ ባህል፣ ሃይማኖታዊ እሴት በዓለም 
የኪነ-ጥበብ መድረክ እንዲታዩ እና እንዲታወቁ ማድረግ 
ትልቁ አላማው ነው”።  

ከድሮ ዘንድሮ ላይ ከጎደሉና ከረገፉ የጥበብ 
ሰበዞች መሃከል ቶኔቶር፤ “የአዝማሪ ቅብብሎሽ” 
እና “በላ ልበልሃ” የመሳሰሉትን ዳግም ለመመለስ 
በመፍጨርጨር ላይ ይገኛል። ይህን ሲያስብ ከማዝናናቱ 
ባሻገር ዓላማው ምንድነው? መባሉ አይቀርም። እዩኤል 
ለዚህ መልስ አለው፣ “በዕለት ተዕለት ሕይወታችን 

ውስጥ የምንኖራቸው እና ቀደም ባለው ጊዜ የነበረው 
የሀገራችን ማህበረሰብ ይኖራቸው የነበሩ ባህላዊ የአኗኗር 
ዘይቤዎች እና ባህሎች ራሳቸውን ችለው ጥበብ ናቸው 
ብሎ ያምናል። ይህ ብቻ ሳይሆን በተለይም የሀገራችን 
ክውን ጥበባት ቅርፅን እና የአቀራረብ ፍልስፍናን 
በቀጥታ ከውጭው ዓለም የቀዱ ናቸው። ሆኖም ግን 
ለዘመናት ማህበረሰባችን በዕለት ተዕለት ሕይወቱ ውስጥ 
የሚከውናቸው የአኗኗር ዘይቤዎች ራሳቸውን ችለው ሌላ 
አዲስ ቅርፅ እና ፍልስፍና ይዘው ለመነሳት በቂ መደላድል 
ናቸው፣ ከፍ ሲልም ራሳቸውን ችለው አንድ የድረካ ስልት 
ናቸው ብለን እናምናለን። ለምሳሌ የአዝማሪ ጨዋታን እና 
በላ ልበልሃን ብቻ ብንወስድ ምንም ሳይጨመርባቸው 
እና ሳይቀነስባቸው ራሳቸውን የቻሉ የመድረክ ጥበባት 
መሆን የሚችሉ ናቸው። በተለይም አሁን የምንኖርበትን 
ማህበረ-ፖለቲካዊ ሕይወት  ለመፈተሽ ስንጠቀምባቸው 
ደግሞ ከፍተኛ ፋይዳ ይኖራቸዋል”፡፡

ሌላው፤ ከአንጋፋዎቹ  የኪነ-ጥበብ ሰዎች መካከል  
እውቁ የቲያትርና የሬዲዮ ድራማ ደራሲ እና አዘጋጅ 
ኃይሉ ፀጋዬ፤ ደራሲ፣ ተዋናይ፣ መምህር እና አዘጋጅ ንጉሱ 
ጌታቸው፣ ድምፃዊት ሄራን ጌዲዮን፣ ታዋቂው የፊልም 
ዳይሬክተር ሄኖክ አየለ፣ ተዋናይ እና አዘጋጅ ሰለሞን 
ተስፋዬ (የጉዝጉዝ ልጅ)  ከዚህ ግዙፍ ዓላማ በስተጀርባ 
ከመልቲሚዲያው ጋር ስለመሆናቸውና ሌሎች በአጋርነት 
የሚሰሩ በርካታ አካላት ስለመኖራቸው፤ ኢዩኤል 
ተናግሯል።  

ባሳለፍነው ሳምንትም  በሀገር ፍቅር በነበረው 
ዝግጅት ላይ አንጋፋዎቹም ታድመውበት ነበር። ሺመላሽ 
ለጋስ ከድፍን 50 ዓመታት በፊት ለመጀመሪያ ጊዜ 
ከቆመባት መድረክ ላይ ቆሞ ትውስታውን ለታዳሚው 
አካፍሏል። የባህልና ቋንቋ መልኩ ያልደበዘዘበት 
ሺመላሽ፤ ቲያትሩን ጨምሮ በብዙ ፊልምና ድራማዎች 
ላይ መስሎ ሳይሆን ሆኖ ከመተወኑም፤ የባላገርነትን 
ገጸ ሰብ ወክሎ በብዛት በመጫወት ደረጃ ምናልባትም 
ወሰኑን ሳይሰብር አይቀርም ብዬ አሰብኩ… ከባለ ሀምሳው 
ሺመላሽ ለጋስ ቀጥሎ፤ በኢትዮጵያ ተውኔት ውስጥ 
በተለይ ደግሞ በሬዲዮ ድራማ ፀሐፊነቱ ግንባር ቀደም 
የሆነውና ሌላኛው  የ40 ዓመታት የጥበብ ተጓዥ፤ ፀሐፊ 
ተውኔት ኃይሉ ጸጋዬም ከንጉስ ጌታቸው ጋር የመድረክ 
ቆይታ አድርገዋል። የሞጋቾች የቴሌቪዥን ድራማ 
ፀሐፊው ኃይሉ ጸጋዬ፤ በኢትዮጵያ የቲያትር ታሪክ ውስጥ 
በሁለት ዓይነት የአጻጻፍ ስልት ከሚታወቁት ከእውቆቹ 
ሎሬት ጸጋዬ ገ/ መድህን እና  ከመንግሥቱ ለማ መሀከል 
በመሆንና  የሁለቱንም ዓይነት ስልት ቀይጦ በመጠቀም 
ሦስተኛው ተጠቃሽ ፀሐፊ ተውኔት ልንለው እንችላለን። 

በእለቱ ከነበሩት መካከል ሌላኛው፤ የኢትዮጵያ 
የፊልም ጥበባት ማህበር ፕሬዚዳንት፤ አርቲስት ደሳለኝ 
ኃይሉ  ነበር። “እንደ ምክር ያዙት እንደ ዲስኩርም 
ስሙት” ሲል ለጥበብ ታዳሚው ወጣት እራሱን ቀይሮ 
እንዴት ሀገሩን ለመቀየር እንደሚችል ምክረ ጥበብ ጣል 
አደረገ። አይ…እኔን ሞት ይርሳኝ! አልረሳሁትም፤ የገጣሚ 
ደምሰው በሻው ግጥሞችና የወሎ እስክስታ፤ የባህል 
ውዝዋዜውም የማይረሳ ነው። የ“በላ ልበልሃ” ጨዋታና 
ተውኔቱም እንዲሁ… 

በኢትዮጵያ ኪነ ጥበብ ውስጥ ቶኔቶር ኢትኤል አለ። 
በቶኔቶር ኢትኤል ውስጥ ደግሞ “ለፌ ወለፌ” አለ። “ለፌ 
ወለፌ”ም “ጥበብ ወዴት ነሽ?” ይላል። በዚህ ጥሪና የጥበብ 
ጉዞ ውስጥ ሁሉም ነገር አልጋ ባልጋ፤ መንገዱም ሁሉ 
የወርቅ ንጣፍ አይደለም። የሄደን ነገር መልሶ በማምጣት 
ውስጥ ከፊት እንደ ጅብራ የሚቆሙ ጋሬጣዎች ብዙ 
ናቸው። ለመሆኑ እጅግ ፈታኙ አቀበት የትኛው ይሆን? 
በዚህቹ ጥያቄና የእዩኤል ወርቁ ምላሽ እናሳርግ፡፡

“ለፌ ወለፌ መድረክ እጅግ ፈታኝ የነበረው ሁኔታ 
ፕሮግራሙን ለጥበብ አፍቃሪያን ተደራሽ የማድረግ፣ በቂ 
ተመልካች የማግኘት ችግር ነው። በርግጥ ይህ ችግር አሁን 
በመጠኑ የተፈታና ለፌ ወለፌም ወደፊት እንዲቀጥል 
ለማድረግ የማያግደው ቢሆንም አሁንም ይህ ሰፊ 
ማህበራዊ ፋይዳ ያለው መድረክ ቀጣይነት እንዲኖረው 
የበርካታ አካላትንና ተቋማትን ድጋፍ እና አጋርነት 
ይጠይቃል” ብሏል። 

በስተመጨረሻም “ለፌ ወለፌ”፤ ይህን መሰሉ የጥበብ 
ድግስ እንኳንስ በነፃ ተገኝቶና ተገዝቶም ቢሆን ይላሳል 
እንጂ አይራከስም። ዝግጅቶቹ በሚኖሩበት ወቅት “ጥበብ 
ወዴት ነሽ?” ሲል ለመጣው ሁሉ ያለምንም ቆም በሉ፤ 
በር አሳላፊ በሩ ወለል ብሎ ይከፈታልና በ“ዘመን ጥበብ” 
ስም ግብዣው ለእናንተ አንባቢያን ይሁን፡፡

በኢትዮጵያ ኪነ ጥበብ 
ውስጥ ቶኔቶር ኢትኤል 

አለ። በቶኔቶር ኢትኤል 
ውስጥ ደግሞ “ለፌ ወለፌ” 
አለ። “ለፌ ወለፌ”ም 
“ጥበብ ወዴት ነሽ?” 
ይላል። በዚህ ጥሪና የጥበብ 
ጉዞ ውስጥ ሁሉም ነገር 
አልጋ ባልጋ፤ መንገዱም 
ሁሉ የወርቅ ንጣፍ 
አይደለም

ልዩ ልዩ
ማህበራዊ

ዓለም አቀፍ

እየሩስ ተስፋዬ

ንግግሩ የቅብጠት ይመስላል።  ወላጆቹም ቆንጥጠው 
ያሳደጉት አይመስልም።  አዋቂዎች ‹‹ድምበር አያውቅም፤ 
ልክ የለውም እንዴ?›› ይሉታል።  ወጣቶች ደግሞ እንዲህ 
የሚያደርገው  ለጨዋታ እንጂ ለሌላ አይደለም ብለውታል።  
ልጁ እንዲህ የተባለው ግን በርግጥም ቀብጦ አልነበረም። 
ወላጆቹም በሚገባ ሳያሳድጉት ቀርቶ አይደለም። ከኦቲዝም ጋር 
የሚኖር ልጅ በመሆኑ እንጂ።  

ናታን ይባላል። ከኦቲዝም ጋር የሚኖር ልጅ ነው። አቶ 
ዘርይሁን ተከስተ ደግሞ አባቱ ናቸው። በእርሱ ህመም ምክንያት 
ብዙ ተብለዋል፤ ብዙ ፍዳም አይተዋል።  ከኦቲዝም ጋር የሚኖር 
በመሆኑ የናታን ንግግርና ድርጊት ለየት ይላል።  ስለርሱ 
እንዲህም ነው እንዲያም ነው ሲሉ የቆዩት ሰዎችም ባህሪውን 
ለማወቅ ብዙ ዓመት ፈጅቶባቸዋል። 

ከዓመታት በፊት ከኦቲዝም ጋር የሚኖሩ ልጆች የትምህርት 
ዕድል አልነበራቸውም ብሎ ደፍሮ መናገር ይቻላል። የልዩ 
ፍላጎት ባለሙያዎች ማግኘትም አይታሰብም ነበር። ከሃያ ሁለት 
ዓመት በፊት በዘሚ የኑስ የተመሠረተውን ‹‹ጆይ የኦቲዝም 
ማዕከል›› በኦቲዝም ላይ መሥራት መጀመሩ ግን  ከአመለካከት 
ጀምሮ በኦቲዝም ላይ ለውጥ እንዲመጣ አስችሏል። 

የአቶ ዘሪሁን የበኩር ልጅ ናታንም ማዕከሉን የተቀላቀለው 
ገና ከአምስት ዓመት እድሜው ጀምሮ ነበር። ናታን በዚህ ማእከል 
የትምህርት ዕድል በማግኘቱ ብዙ ለውጦች በማሳየት በኦቲዝም 
ላይ የሚደረጉ ድጋፎች ውጤት ሊያመጡ እንደሚችሉ ማሳያ 
ሆኗል።  

አቶ ዘሪሁን ከዚህ ቀደም ልጃቸውን ወደ ትምህርት ቤት 
ሲወስዱ የነበረው ፈተና ከባድ ነበር። ዛሬ ግን በኦቲዝም ዙሪያ 
የሰዎች ግንዛቤ እያደገ መጥቷል። ልጃቸው ናታንም የአስራ 
ስድስት ዓመት ታዳጊ ሆኗል። ዛሬ ላይ አባት በልጃቸው እድገት 
ደስተኛ ናቸው። በትናንትናና በዛሬ መካከል ያለውን ለውጥም 
‹‹የንጋት ብርሃን ነው›› ሲሉ ይገልጹታል። 

በአብዛኛው ከኦቲዝም ጋር የሚኖሩ ልጆችን የሚያሳድጉት 
እናቶች ናቸው። ያውም ለብቻቸው ሆነው። አቶ ዘሪሁን ግን 
ከባለቤታቸው ጋር በመተጋገዝ  ለልጃቸው ዕድገት የቻሉትን 
ሁሉን አድርገዋል፤ እያደረጉም ነው።  አሁን ወደ ጉርምስና 

ዕድሜ እየተጠጋ ያለውን ናታንን ከሥነ ተዋልዶ ጋር ያሉትን 
ነገሮች ለማስተማር አባት የድርሻቸውንን እየተወጡ ይገኛሉ። 
ሌሎች አባቶች ማህበራዊ መገለል ይደርስብናል የሚል 
ፍራቻቸውን ወደ ጎን ትተው ለጆቻቸውን ተንከባክበው ማሳደግ 
እንዳለባቸው ይመክራሉ።  

ዛሬ ላይ ከኦቲዝም ጋር ተያይዞ ልጆቹ ከቤት አይውጡ 
የሚለው ሃሳብ ተቀይሯል። ብዙዎች ወደ ትምህርት ቤት 
እንዲመጡ ማድረግ ተችሏል። ከተደበቁበት የወጡት ልጆቹ 
አድገዋል። ወጣት ሆነዋል። ለአቅመ ሄዋንና አዳም ደርሰዋል። 
እናም ስለ ሥነ ተዋልዶ ጤና ግንዛቤ እንዲያገኙ ምን ይሠራ? 
ምን ይደረግ? ወደሚል ሃሳብ ተደርሷል። 

አቶ ዘሪሁን ልጃቸው  የሥነ ተዋልዶ ጤና መረጃ እንዲያገኝ 
የአቅማቸውን እየሞኮሩ ነው። በቀጣይም ልጃቸውና ሌሎች 
ከኦቲዝም ጋር የሚኖሩ ልጆች  የበለጠ ለውጥ እንዲያመጡና 
በሥነ ተዋልዶ ጤና በኩል በቂ ግንዛቤ ኖሯቸው ህይወታቸውን 
እንዲኖሩ ይመኛሉ። ምንም እንኳን የኦቲዝም ማዕከላትን 
ከፍተው በበጎ ሥራ የሚንቀሳቀሱ ድርጅቶች ቁጥራቸው 
እየጨመረ ቢገኝም እንደ ሀገር የበለጠ ውጤት ለማስመዝገብ  
መንግሥት መደገፍ እንዳለበት ይናገራሉ።    

 ከዚህ  ሃሳብ ጋር ተያይዞ የኦቲዝምና ተዛማጅ የአእምሮ 
እድገት እክል ያሉባቸው ዜጎች በሀገር አቀፍ ደረጃ ትኩረት 
ተሰጥቷቸው እንዲደገፉ ለማስቻል እራሱን የቻለ መዋቅር 
በማደራጀት የተለያዩ ሥራዎች እየተሠሩ ይገኛሉ። ችግራቸውን 

ለመፍታት የጤና ሚኒስቴር የሚጠበቅበትን ለመሥራት ዝግጁ 
መሆኑን በሚኒስቴር መስሪያ ቤቱ የስፔሻሊቲና ሪሀብልቴሽን 
ዴስክ ተወካይ ዶክተር ጎበና ጎዳና ይገልፃሉ፡፡

ዶክተር ጎበና የዘንድሮ ዓለም አቀፍ የኦቲዝም ግንዛቤ 
ማስጨበጫ ቀን ‹‹ድምፅ አልባ የኦቲዝም ልጆችን ማብቃት›› 
በሚል መሪ ሃሳብ የተከበረው ኦቲዝም ያለባቸውን ዜጎች 
በማህበራዊ፣ በኢኮኖሚያዊና በሌሎች መስኮች ተሳትፏቸውን 
ከፍ ለማድረግ በማሰብ መሆኑን ይጠቁማሉ።  የዓለም አቀፍ 
የኦቲዝም ቀን በተባበሩት መንግሥታት ድርጅት እ.ኤ.አ 
በ2007 እንዲከበር ተወስኗል። ከውሳኔው በመነሳት ግንዛቤ 
በመፍጠር የኦቲዝምና ተዛማጅ ችግሮች ያለባቸው ዜጎች 
መሠረታዊ መብታቸው እንዲጠበቅና  ባለድርሻ አካላት ትኩረት 
ሰጥተው የበኩላቸውን ድርሻ እንዲወጡ ለማድረግ መሆኑንም 
ያብራራሉ።   

የኒያ ፋውንዴሽን ዋና ሥራ አስኪያጅ ወይዘሮ እሌኒ 
ዳምጠው እንደሚናገሩት፤ ድርጅቱ ሥራውን ከጀመረ ሃያ ሁለት 
ዓመት ሆኖታል። ከዛሬ ሃያ ሁለት ዓመት በፊት ታዝለው፣ታስረው 
እና በር ተቆልፎባቸው የነበሩ ልጆች ራሳቸውን እንዲችሉ 
ማድረግ ተችሏል። ይህም ምግብ ራሳቸውን ችለው እንዲመገቡ፣ 
ልብሳቸውን በትክክል እንዲለብሱ፣ ራሳቸውን ችለው መጸዳጃ 
ቤት እንዲጠቀሙና ሌሎች መሰል ሥራዎችን ያካትታል።  
ልጆቹ ብቻ ሳይሆኑ ወላጆችም ተጠቃሚ መሆን ችለዋል። 
ብዙ ወላጆች በተለይም እናቶች  ያቋረጡትን ትምህርታቸውን 

የሥነ -ተዋልዶ ጤና ግንዛቤ ከኦቲዝም ጋር ለሚኖሩ  
እንዲቀጥሉ፤ ሥራ ውለው እንዲገቡ ማድረግም ተችሏል፡፡

ኒያ ፋውንዴሽን የተለያየ ችሎታ ያላቸውን ልጆች በማዕከሉ 
ይዟል። ልጆችን አስተምሮ ካስመረቀ በኋላ አስራ ሁለቱ  
በፋውንዴሽኑ ተቀጥረው እንዲሰሩ አድርጓል። ከወላጆቻቸው 
ጋር ሥራ የሚሠሩ ልጆችም አሉ።  በርካቶችም ወደ ትምህርት 
ቤት ገብተዋል። ዛሬም  ወደ ማዕከሉ ለመግባት በመጠባበቅ ላይ 
ያሉ ልጆች ቁጥርም ቀላል እንዳልሆነም ነው ሥራ አስኪያጇ 
የሚናገሩት። 

ግንባታው ከአስራ ስድስት ዓመታት በፊት የተጀመረውን 
የኒያ ፋውንዴሽን በማስገንባት ላይ የሚገኘው የጆይ ኦቲዝም 
ማዕከል መጋቢት 28 ቀን 2016 ዓ.ም በከፊል ለምርቃት 
ይበቃል። የማዕከሉ ግንባታ ሲጠናቀቅ 500 ለሚሆኑ ከኦቲዝም 
ጋር ለሚኖሩ ዜጎች አገልግሎት መስጠት እንደሚያስችለው 
ወይዘሮ እሌኒ ይናገራሉ።  የሚያዚያ ወር የኦቲዝም የግንዛቤ 
ማስጨበጫ ወር መሆኑን ምክንያት በማድረግ በክልሎች 
በጅማ፣ በመቀሌ እና በድሬዳዋ የኦቲዝም ማዕከላትን በመቋቋም 
የሚሠሩ ተቋማትን ለማስተማር እና ለመደገፍ እንደሚሠራም 
ያስረዳሉ። 

ዶክተር አሊ ሳዲ በዲላ ዩኒቨርሲቲ የልዩ ፍላጎት እና አካቶ 
ትምህርት ክፍል ረዳት ፕሮፌሰር ናቸው። በተጨማሪም በላይት 
ፎር ዘወርልድ ኢንተርናሽናል የአካቶ ትምህርት አማካሪ ሆነው 
ይሰራሉ። እርሳቸው እንደሚሉት አብዛኛው አካል ጉዳተኞች 
ወደ ትምህርት ቤት አይመጡም። ኦቲዝም ያለባቸው ልጆች 
ደግሞ ምን ያህሎቹ ወደ ትምህርት ቤት እንደመጡ በግልጽ 
የሚታወቅ ነገር የለም። ከኦቲዝም ጋር ተያይዞ ጥሩ ሥራ 
እየሠሩ ያሉት በማዕከል ወይም ከግለሰብ ተነሳሽነት የሚከፈቱ 
ድርጅቶች ናቸው። 

ከኦቲዝም ጋር ሚኖሩ ልጆች  የተግባቦት  ወይም 
የኮሙዩኒኬሽን  ብሎም ከሌሎች ሰዎች ጋር ያለመቀላቀል 
ችግር ይታይባቸው እንጂ እንደ ማንኛውም ልጅ ግን አካላዊና 
ስሜታዊ እድገት  አላቸው። ይህንን ያወቁ አንዳንድ ከኦቲዝም 
ጋር የሚኖሩ ልጆች ሴቶችን አስገድዶ የመድፈር ዝንባሌ 
ሊታይባቸው ይችላል።  እነዚህን እና መሰል ችግሮችን በመረዳት 
ወላጆች ከሥነ ተዋልዶ ጤና  ጋር የተያያዙ ጉዳዮችን በግልጽ 
ማስተማር ይኖርባቸዋል።  በተጨማሪም  ሰፊ ውይይቶች 
ማድረግ ይገባል።  

 ከኦቲዝም ጋር ተያይዞ ጥሩ ሥራ እየሠሩ ያሉት በማዕከል ወይም ከግለሰብ ተነሳሽነት የሚከፈቱ ድርጅቶች ናቸው፤

በጋዜጣው ሪፖርተር

ናይጄሪያዊው የሙዚቃ ኮከብ ዴቪዶ የብዙዎች 
መነጋገሪያ ባደረገው ‘የኤፕሪል ዘ ፉልስ’ ቀልድ ምክንያት 
የኬንያው የቴሌቪዥን ጣቢያ ላይ ክስ ሊመሰረት መሆኑን 
ይፋ አደረገ።

አፍሮቢትሱ ኮከብ በኬንያ በነበረበት ወቅት ኮኬይን 
በግል ጄቱ ከተገኘ በኋላ በቁጥጥር ስር ስለመዋሉ በውሸት 
ተገልጿል።

በምሥራቅ አፍሪካ የነበረውን የሙዚቃ ድግስ ከሰሞኑ 
ያጠናቀቀው የ31 ዓመቱ ዴቪዶ የሀሰት ዘገባውን “እጅግ 
ኃላፊነት የጎደለው ነው” ብሎታል።

“በየትኛውም የዓለም ክፍል በማንኛውም ወንጀል 
ምክንያት በማንም ተይዤ አላውቅም” ብሏል።

“በሀገሬ ናይጄሪያ፣ በሀገሬ አሜሪካ ወይም በሥራ ዘመኔ 
ሁሉ ባደረግኳቸው በመቶዎች በሚቆጠሩ ሀገሮች ውስጥ 
ይህ አልሆነም” ሲል በኤክስ ላይ አስተያየቱን አስፍሯል።

ለመጀመሪያ ጊዜ በኬንያው ኬ24 የቴሌቭዥን ጣቢያ 
የተዘገበው ‘የአፕሪል ዘ ፉልስ’ ታሪክ ሰኞ ዕለት በማህበራዊ 
ድረ ገጾች ሲሰራጭ ውሏል።

በካምፓላ እና በናይሮቢ በርካታ ታዳሚዎች በተገኙበት 
የሙዚቃ ስራዎቹን ያቀረበው ናይጄሪያዊው ኮከብ በርካታ 
የስልክ ጥሪዎች እንደደረሱት ተናግሯል።

የኬንያ የወንጀል ምርመራ ዳይሬክቶሬት (ዲሲአይ) 
ሰኞ ረፋድ ላይ “ሐሰተኛ ዜና” ሲል በተሰራጨው ዜና ላይ 
አስፍሮ በኤክስ ገጹ ምላሽ ሰጥቷል።

 “እነዚህ ዘገባዎች ሙሉ በሙሉ ከእውነት የራቁ 
መሆናቸውን ለአድናቂዎቼ ላረጋግጥላቸው እፈልጋለሁ። 

የኬንያው ጣቢያ በኤፕሪል ዘ ፉልስ ቀልድ ምክንያት ፍርድ ቤት ሊከሰስ ነው

በጋዜጣው ሪፖርተር

ታይዋን በሬክተር ስኬል 7 ነጥብ 4 በሆነ ከፍተኛ ርዕደ መሬት  ተመታለች። 
ትናንት የተከሰተው ርዕደ-መሬቱ በተለይ በሁዋሊየን ከተማ በርካታ ሕንፃዎችን 
ያጠቃ ሲሆን የነብስ አድን ሠራተኞች ሕይወት ለመታደግ እየተሯሯጡ ነው።

ደሴቷ ታይዋን እንዲህ ያለ ጠንካራ የሚባል ርዕደ-መሬት ባለፉት 25 
ዓመታት አስተናግዳ አታውቅም። በዋና ከተማዋ ታይፔይ ሕንፃዎች በመሬት 
መንቀጥቀጡ ምክንያት ሲነቃነቁ የሚያሳዩ ቪዲዮዎች ማህበራዊ ሚዲያዎች 
ላይ ተለቀዋል።

“የርዕደ-መሬቱ በመላው ታይዋ እና በደሴቱ አቅራቢያ ባሉ አካባቢዎች 
ተሰምቷል። በ25 ዓመታት ውስጥ ይህ ጠንካራው ነው” ይላሉ የታይፔይ 
የርዕደ-መሬት ጥናት (ሴይስሞሎጂ) ማዕከል ኃላፊ ዉ ቺዬን ፉ።

ታሮኮ ብሔራዊ ፓርክ በሚባለው ሥፍራ አንድ ሰው ሲሞት ሶስት 
ሰዎች ደግሞ ጉዳት እንደደረሰባቸው የታይዋን ብሔራዊ እሣት አደጋ ኤጀንሲ 
አስታውቋል። ብሔራዊ ፓርኩ ከሁዋሊየን ከተማ ወጣ ብሎ የሚገኝ ነው።

ኤጀንሲው አክሎ እንደገለጸው፤ በርካታ ሰዎች ሁዋሊየን ውስጥ ባሉ 

በኡጋንዳ እና በኬንያ ያቀረብኳቸውን የሙዚቃ ድግሶች 
በተሳካ ሁኔታ አጠናቅቄ ወደ ሀገሬ ናይጄሪያ ተመልሻለሁ” 
ብሏል።

‘ኤፕሪል ዘ ፉልስ’ ምንም ይሁን ምን የእንደዚህ ዓይነት 
ዓለም አቀፍ የውንጀላ ፈጠራ እጅግ ኃላፊነት የጎደለው ሆኖ 
አግኝቼዋለሁ። ጠበቃዬ ይህንን የተሳሳተ መረጃ በማዘጋጀት 
ተጠያቂ በሆኑ የመገናኛ ብዙኃን አካላት ላይ ህጋዊ ክስ 
ለመመሥረት እየሠራ ነው።

ኬ24 የተሰኘው የቴሌቪዥን ጣቢያ ዴቪዶ ህጋዊ 
እርምጃ ለመውሰድ በማቀዱ ዙሪያ የሰጠው ምላሽ የለም።

በርካታ ኬንያውያን ቀልዱ ተገቢ እንዳልሆነ ገልጸዋል። 
አንዳንዶችም የተፈጠረውን አለመግባባት በሰላማዊ 
መንገድ እንደሚፈታ ተስፋቸውን በማህበራዊ ሚዲያ ላይ 
አስፍረዋል።

ታይዋን ባለፉት 25 ዓመታት ታይቶ በማይታወቅ ጠንካራ ርዕደ-መሬት ተመታች
መተላለፊያ ቱቦዎች ውስጥ ተቀብረው ይገኛሉ። የታይዋን ግዙፉ ኩባንያ 
ቲኤስኤምሲ ለደኅንነት ሲል በርካታ ሠራተኞቹን ከፋብሪካዎቹ ማስወጣቱን 
አስታውቋል። ቲኤስኤምሲ፤ እንደ አፕል እና ንቪዲያ ላሉ ግዙፍ የቴክኖሎጂ 
ኩባንያዎች ‘ቺፕ’ የሚያመርት ኩባንያ ነው።

ሌላኛው ለአፕል መለዋወጫ የሚያመርተው ፎክስኮን ግን ከቢቢሲ 
ለቀረበለት ጥያቄ እስካሁን ምላሽ አልሰጠም።

በርዕደ-መሬቱ ምክንያት ሱናሚ ሊነሳ ይችላል የሚል የማስጠንቀቂያ 
መልዕክት ለደሴቷ ነዋሪዎች እና ለጎረቤት አካባቢዎች ተልኳል።

በመዲናዋ ታይፔይ መኖሪያ ቤቶች ፈራርሰው ሰዎችን የማዳን ሥር 
ሲከናወን፤ እንዲሁም የከተማዋ ነዋሪዎች ከቤታቸው ከትምህርት ቤት 
እንዲወጡ ሲደረግ የሀገሪቱ መገናኛ ብዙኃን አሳይተዋል።

የመሬት መንቀጥቀጡ ታይዋንን የመታው ረቡዕ ጠዋት በሀገሪቱ ሰዓት 
አቆጣጠር 1፡58 ገደማ ነው። ከዋናው ርዕደ-መሬት በኋላ ቢያንስ 9 አነስተኛ 
ማግኒቲውድ ያላቸው መንቀጥቀጦች ተሰምተዋል።

የአሜሪካው ጊኦሎጂካል ሰርቬይ እንደገለጸው፤ ርዕደ-መሬቱ የተነሳው 
ከሁዋሊየን ከተማ 18 ኪሎ ሜትር ርቀት ላይ ነው።

ጎሜ
ፖለቲካ እና ልዩ ልዩ

 አዲስ ዘመን   ሐሙስ መጋቢት 26 ቀን 2016 ዓ.ም

ለምለም መንግሥቱ

ወይዘሮ ፋጤና እና ወይዘሮ ይመናሹ ወቅቱ የጾም 
ጊዜ በመሆኑ በጠዋት ቡና አፍልተው አይጠራሩም። 
በቡና ላይ ስላሳለፉት የልጅነት ጊዜ፣ ስለቤተሰብ ሁኔታ 
ስለልጆቻቸው፣ ስለኑሮ፣ ስለሀገራዊ ሁኔታ እያነሱ ብዙ 
ይጨዋወቱ ነበር። 

በጾሙ ምክንያት ቡና አፍልቶ መጠራራቱ ቢቀርም 
ጨዋታቸው ግን አሁንም አልቀረም። ወይዘሮ ፋጤ፤ 
ለማታ አፍጠር የሚያዘጋጁቱን ሾርባ በጠዋት ነው 
ከደጃፋቸው ላይ በከሰል ምድጃ የሚያበስሉት። ወይዘሮ 
ይመናሹም ለማስቀደስ ቤተክርስቲያን ስለሚሄዱ 
ከቤተክርስቲያን መልስ የሚመገቡትን አዘጋጅተው 
ነው የሚሄዱት። ሁለቱም በየደጃፋቸው ሆነው ምግብ 
ሲያዘጋጁ የሰሙትን፣ ያዩትንና የታዘቡትን እያነሱ 
ይጨዋወታሉ። 

የእስልምናውም የክርስትናውም ጾም በአንድ ላይ 
መሆኑን ሁለቱም ወደውታል። ሁሉም ከእለት ሩጫ ፋታ 
አግኝቶ፣ ከምግብና መጠጥም ተቆጥቦ፣ ቀልቡን ሰብሰብ 
አድርጎ ፈጣሪውን መለመኑ አስደስቷቸዋል። ሁሉም 
በየእምነቱ በአንድ ልብ ስለሀገሩ ሰላም፣ ስለአንድነቱ፣ 
ስለአብሮነቱ፣ ፈጣሪ ለሁሉም ቀልብ እንዲሰጠው 
በጾም በጸሎት በመትጋት ለመልካም ነገር ይነሳሳል 
የሚል እምነት ስላላቸው ነው የተደሰቱት። በተለይም 
ወጣቶች ማስተዋልን እንዲሰጣቸው ስለነርሱ መጸለይ 
እንደሚያስፈልግም ተማምነዋል። 

ወጣቶች ትኩስ ኃይል በመሆናቸው የፊታቸውን 
እንጂ የሰላም ማጣት ብዙ መዘዝ እንዳለውና 
የሚያስከትለውንም ጉዳት ጊዜ ወስደው አያስቡም፤ 
ነገሮችንም በሰከነና በተረጋጋ መንገድ ለማየት 
አይሞክሩም ከሚል ነው ለወጣቶች ማስተዋል 
እንዲሰጣቸው የተመኙት። 

በሰሜኑ የኢትዮጵያ ክፍል በተካሄደው ጦርነት፣ 
አሁንም በአማራ ክልል ያለው አለመረጋጋት፣ በኦሮሚያ  
በኩል ያለው የሰላም ማጣት፣ ኢትዮጵያን ለማህበራዊና 
ኢኮኖሚያዊ ቀውስ እንደዳረጋትና በጦርነቱም ወጣቱ 
በእጅጉ መጎዳቱን ነው ያነሱት። 

ነገ ሀገር ተረካቢ ይሆናል ተብሎ እምነት የተጣለበት 
ወጣት በእርስ በርስ አለመግባባት ሕይወቱን ማጣቱና 
በቁም ነገር ማሳለፍ የሚገባውን ጊዜ ማባከኑ፣ ችግሩ 
ሥር ሰዶ  እንደነርሱ በእድሜም በኑሮም ለደከመ ሰው 
መትረፉ ጭምር ነው ያሳሰባቸው። 

ተቀራርቦ በመነጋገር ችግሮችን መፍታት ሲቻል 
ወንድም በወንድሙ ላይ መነሳቱና እስካሁንም ችግሩ 
አለመፈታቱ ቁጭት ውስጥ ከቷቸዋል። ችግሩ በዚህ 
ሁኔታ ቀጥሎ ሀገር ካልተረጋጋችና ሰላሟም ካልተመለሰ 
ለበለጠ ስቃይ እንዳይዳርጋቸው ሰግተዋል። ሰላም 
እንዲመጣ ሁለቱም ወደላይ አንጋጠጡ። ፈጣሪያቸው 
እንዲሰማቸውም  ተማጸኑ። 

ወይዘሮ ፋጤና ወይዘሮ ይመናሹ ጾሙ ሰላምን 
የሚያወርድ፣ መተሳሰብንና ፍቅርን የሚያመጣ፣ 
እንዲሆንም ተመኙ። የሰላም እጦቱ ቢያሳስባቸውም 
በሀገሪቱ እየተሰሩ ያሉ ሥራዎችም ተስፋቸውን 
አለምልሞታል። አዲስ አበባ ከተማ ውስጥ እየተከናወነ 
ስላለው የኮሪዶር ልማት፣ የታላቁ የኢትዮጵያ ሕዳሴ 
ግድብ 13ኛ ዓመትና ግንባታው ለመጠናቀቅ የመጨረሻው 
ምዕራፍ ላይ ስለመድረሱ አንስተው ተጨዋውተዋል፡፡

 ወይዘሮ ፋጤና ወይዘሮ ይመናሹ ፊደል 
አልቆጠሩም። ግን ለነገሮች ያላቸው አመለካከትና 
የሚያነሷቸው ሃሳቦች ተማሩ ከሚባሉ ሰዎች ያልተናነሰ 
ነው። ንቁም ናቸው። መረጃ የሚለዋወጡበት መንገድም 
ያስደንቃል። አንደኛቸው የሰሙትን መረጃ ለሌላኛዋ 
ወዲያው ነው የሚያካፍሉት፡፡

ምንም እንኳን በጨዋታቸው መካከል ስለምግብና 
ሸቀጣሸቀጥ ዋጋ ጉዳይ ሳያነሱ ባያልፉም ወቅታዊ የሆነ 
ሀገራዊ ጉዳይ ግን ቀልባቸውን ሁልጊዜም ይስባቸዋል፡
፡ሽንኩርትና ሌሎች የአትክልት ዓይነቶች ከጥቂት ወራት 
በፊት ከነበረው መጠነኛ ቅናሽ ያሳየ መሆኑ እፎይታ 
የሰጣቸው ይመስላል። የጤፍ ዋጋ ጉዳይ ግን አሁንም 
አሳስቧቸዋል። 

የአንድ ኩንታል ጤፍ ዋጋ 15ሺ ብር መድረሱና 
ዋጋው ማቆሚያም የሌለው መሆኑ፣ በሀገር ውስጥ 
እየተመረተ ዋጋው ጣሪያ እየነካ የመሄዱ ነገር ጥያቄ 

ፈጥሮባቸዋል። ምርት በሚገባበት ወቅት እንኳን ቅናሽ 
ያለማሳየቱ ነው ደግሞ የበለጠ አነጋጋሪ የሆነባቸው። 

በምርት ወቅት የዋጋ መጨመር፣ ምርት ሲሰበሰብ 
ደግሞ ዋጋ መቀነስ የተለመደ እንደነበርና ይሄ ሁኔታ ግን 
እየተቀየረ መሆኑና ዋጋውም ተመሳሳይ መሆኑ ምርት 
መቼ እንደሚሰበሰብ እንኳን እየጠፋቸው እንዲሄድ 

ያደረጋቸው መሆኑን ነው ያነሱት።  
ወይዘሮ ፋጤና ወይዘሮ ይመናሹ በጨዋታቸው፤ 

ስለመንገድ ኮሪደሩ ልማት በተለያየ መንገድ የሰሙትንና 
የደረሳቸውን መረጃ እንዲህ ነበር በመሰላቸው መንገድ 
በማንሳት የተጨዋወቱት። ለልማቱ ሲባል በአንዳንድ 
የከተማዋ አካባቢዎች የፈረሱት ቤቶች እድሜ ጠገብ 
መሆናቸውን፣ ቤት የፈረሰባቸውም በምትኩ ልዋጭ 
ማግኘታቸውን  አንስተው ተጨዋወቱ። 

 በተለይም ምትክ ቤት የተሰጣቸው አንዳንድ ሰዎች 
ይኖሩበት የነበረውን የቤት ሁኔታና አሁን በልዋጩ 
ያገኙት መኖሪያ ቤት ከጨለማ ወደ ብርሃን የወጡ ያህል 
እንደተሰማቸው ሲናገሩ አድምጠዋል። ‹‹ከዓመታት 
በኋላ ዛሬ ጥሩ እንቅልፍ ወሰደኝ›› ሲሉ አስተያየታቸውን 
ለሚዲያ የሰጡ ሰዎች ወይዘሮ ፋጤ  ልብ  ውስጥ 
ገብተዋል። የራሳቸውንም የአኗኗር ሁኔታ መለስ ብለው 
በማየት እርሳቸውም የዚህ ዕድል ተጠቃሚ ቢሆኑ 
የተመኙ ይመስላሉ ከአስተያየታቸው። 

ወይዘሮ ፋጤና ወይዘሮ ይመናሹ መኖሪያ ቤታቸው 
ብቻ ሳይሆን፣ አካባቢያቸውም ለውጥ የሚያስፈልገው 
በመሆኑ ነው ነገሩን ወደራሳቸው እንዲያዩ ያደረጋቸው። 
ወይዘሮ ይመናሹ በሃሳባቸው ቢስማሙም እርሳቸው ግን 
ነገሩን በስጋት ነበር ያዩት። 

ከግማሽ እድሜያቸው በላይ የኖሩበትና ልጆችም 
ወልደው ያሳደጉበትን፣ መውጫ መግቢያውን 
ከሚያውቁት እና በሳንቲም ያቋቋሙትን እድራቸውን 
ጥለው ሲሄዱ በዓይነ ህሊናቸው ሲያስቡ  አሁን የሆነ 
ያህል ተሰማቸው። ጭንቅም አላቸው። ማን ያውቀኛል?፣ 
ስሞት ማን ይቀብረኛል? የሚለው ደግሞ የበለጠውን 
አሳሰባቸው። ሰዎች እድሜያቸው ሲገፋ ሞታቸውን 
ስለሚያስቡ ነው መሰለኝ አሁን ካሉበት ኑሮ ይልቅ  
ማን ይቀብረኛል የሚለው ጥያቄ ያሳስባቸዋል። ከአሁን 
ኑሯቸው ይልቅ የወደፊት ቀብራቸው ያስጨንቃቸዋል። 
የወይዘሮ ይመናሹም ጭንቀት ይህ ነው፡፡

ሌላው ስጋታቸው በምትክ የሚሰጣቸው ቤት የጋራ 
መኖሪያ(ኮንዶሚኒየም) ሌላም ዓይነት ቢሆን የክፍያው 
ጉዳይ ነበር። ከእርሳቸው አቅም ሁኔታ ጋር እያነጻጸሩ 
ሲያስቡ ሊሆን አይችልም የሚለው መደምደሚያ ላይ 
ደረሱ። በልጆቻቸው እንዳይመኩ ከራሳቸው ተርፈው 
እርሳቸውን ለመደጎም አቅም ያላቸው አይደሉም። 
ወይዘሮ ፋጤም በኢኮኖሚ ከእርሳቸው የተሻሉ 
አይደሉም ለውጡን ግን ፈልገዋል። ልማቱ እነርሱ ጋር 
ደርሶ ቤቱ ይገኝ እንጂ መፍትሔ አይጠፋም የሚሉም 
ይመስላሉ ከአስተያየታቸው፡፡

በዚህ ሃሳብ ውስጥ እያሉ ታላቁ የኢትዮጵያ ሕዳሴ 
ግድብ ግንባታ 13 ዓመት መሆኑ ወይዘሮ ፋጤንና 
ወይዘሮ ይመናሹን አስገርሟቸዋል። ወይዘሮ ይመናሹ 
ናቸው አይገርምም ብለው ስለጉዳዩ ያነሱት። በሕይወት 
የሌሉት የቀድሞ ጠቅላይ ሚኒስትር አቶ መለስ ዜናዊ 
የግድቡን ግንባታ ሲያስጀምሩ የነበራቸውን ስሜት 
ነበር ያስታወሱት። ‹‹ዓባይ ግንድ ይዞ ይዞራል፤ ዓባይ 
ዓባይ ያገር ሲሳይ…›› እየተባለ ሲዘፈን፣ ግጥሙ ሁሉ 
አይረሳኝም። ስም ብቻ ይዘን መቅረታችን ይቆጨኝ 
ነበር። 

‹‹የእናት ሀገር መሬቱን መነሻ አልፎ የሰው ሀገርን 
ሲያጠግብ በጣም ነበር የሚያንገበግበኝ። አሁን ደግሞ 
እድሜ ሰጥቶኝ ግንባታው ማለቂያው ጊዜ ላይ መድረሱ 
በእጅጉ ነው የተደሰትኩት›› በማለት ሞቅ ባለ ስሜት ወደ 
ወይዘሮ ይመናሹ  ተናገሩ። 

ወይዘሮ ፋጤም በተመሳሳይ ስለ ሕዳሴው ግድብ 
ግንባታ በተደጋጋሚ ስለሚነገርና ለግድቡ ግንባታ 
የሚውል ገንዘብ ለማሰባሰብ በተለይም በ‹‹8100A›› 
ይደረግ የነበረው ቅስቀሳና ሽልማት ሁሉ በማስታወስ 
ወደኋላ ርቀው ሄዱ። 

ከእጅ ወደ አፍ የሆነው ኑሮአቸው አልሞላ 
ቢላቸውም፣ ልጆቻቸውን ለማሳደግ ሌተቀን 
ቢደክሙም፤ ገቢያቸው የሚያወላዳ ባይሆንም 
የሕዳሴ ግድቡን ከመደገፍ ለአንድ ቀን ግን ችላ ብለው 
አያውቁም። ካላቸው ላይ እየሸረፉ ለበርካታ ጊዜ ቦንድ 
ገዝተዋል፡፡

ወይዘሮ ፋጤና ወይዘሮ ይመናሹ ለግድቡ ግንባታ 
የሚውል ገንዘብ ለማሰባሰብ ይደረግ የነበረውን ጥረት 
ብቻ ሳይሆን፤ ኢትዮጵያ ግድቡን ገንብታ እንዳትጠቀም 
በተለይም ግብጽ በማስፈራራት፣ ወዳጆቿንም 

በማስተባበር ለማስተጓጎል ጫና ለማሳደር ታደርግ 
የነበረውንም በተለያየ የመገናኛ ብዙሃን የሚከታተሉትን 
አንስተው ሲጨዋወቱ ነበር፡፡

ወይዘሮ ይመናሹ ‹‹ግብጽ እንደው ልፊ ቢላት ነው 
እንጂ ኢትዮጵያ ጀግኖች ልጆች እንዳሏት አላወቀችም። 
እንኳን አሁንና ያኔ ኢትዮጵያ ባልሰለጠነችበትና ዘመናዊ 
መሣሪያም ባልታጠቀችበት  ወቅት እንኳን  ወራሪውን 
የጣሊያን ፈሽስት ድል መትታ  የመለሰች ሀገር ነች። 

ዛሬ ደግሞ የልማት ትርጉም ሁላችንም ገብቶናል። 
ለዓባይ ግድብ ተብሎ እጁን የሚያጥፍ አንድም ዜጋ 
የለም። አሁን ደግሞ የመጨረሻው ደረጃ ላይ ደርሰናል፡
፡ያለንም አዋጥተን እንጨርሰዋለን። ከዚያም ሌላ 
እንጀምራለን፡፡›› በማለት በስሜት አስተያየታቸውን 
ሰጡ። ንግግራቸው ወኔ አለው፡፡

ወይዘሮ ፋጤም ቀበል አድርገው ፤‹‹ ልክነሽ፤ የኔ 
ቢጤዋ ደሃ እንኳን መቀነቷን ፈታ ለግድቡ ግንባታ 
የአቅሟን የሰጠችው ሀገራዊ ወኔውና ፍቅሩ ቢኖር 
አይደለም። የአልሸነፍም መሳያው ይሄ ነው። ሕዝቡ 
በገንዘቡና በሚችለው ሁሉ ለግድቡ ያደረገው ጦር ሜዳ 
ሄዶ ከመዋጋት የተናነሰ አይደለም። እውነት በሀገሬ እና 
በሕዝቤ  ኮራሁ። የማያሳፍር ሀገር እና ሕዝብ ነው ያለን›› 
አሉ፡፡

ወይዘሮ ፋጤና ወይዘሮ ይመናሹ፤ የታላቁ 
የኢትዮጵያ ሕዳሴ ጉዳይ  ስሜታዊ ሳያደርጋቸው 
አልቀረም። ወደ አሜሪካንም ተሻግረዋል። እናሸማግላለን 
እያሉ እጅ ለመጠምዘዝ ያደረጉት ጥረት አለመሳካቱን 
አንስተው ወቅሰዋል፡፡

ግብጽ አልሆነላትም እንጂ ብዙዎችን ለማሰባሰብ 
ጥረት አድርጋለችም ሲሉም አከሉበት። ወይዘሮ ይመናሹ 
በተለይም ግድቡን ለማስተጓጎል  በግብጽ በኩል ይደረግ 
የነበረን እንቅስቃሴ ሲያነሱ ድምጻቸው ከፍ እያለ ነበር 
የሄደው። የጣዱትንም ድስት ዘነጉት መሰለኝ ድስቱ 
ማረሩን በሽታው መናገር ጀመረ፡፡

ወይዘሮ ፋጤ ወይዘሮ ይመናሹ ስሜታዊ 
መሆናቸውን ሲገነዘቡ፤ ‹‹አሁንማ ግብጽም ሆነች 
ወዳጆችዋ ቢንጫጩ ምን ያመጣሉ ብለሽ ነው። ተልባ 
ቢንጫጫ በአንድ ሙቀጫ ሆኗል ነገሩ። አሁን ግድቡ 
የኤሌክትሪክ ኃይል ሲያመነጭ ገጠር የሚኖሩት ሴቶች 
ሸክማቸው ይቀልላቸዋል። በማለዳ እንጨት ለመልቀም 
ዱር መሄድ፣ ኩበት መጠፍጠፍ፣ በኩራዝ ጪስ ዓይንን 
ማጨናበስ ይቀራል›› በማለት በረድ ሊያደርጓቸው 
ሞከሩ። 

ሁለቱም ግን ግድቡ የመጠናቀቅ ምእራፍ ላይ 
መድረሱ በእጅጉ አስደስቷቸዋል። እድሜ ሰጥቷቸው 
ግድቡ ሲጠናቀቅ እናያለን ብለው አላሰቡም ነበር። 
እዚህ እንደርሳለን ብለው  ርግጠኛ አልነበሩም። የግድቡ 
መጠናቀቅ ለገጠሯ ሴት ብቻ ሳይሆን ከተማ የሚኖረውም 
በኃይል መቆራረጥ የሚያየውን ስቃይ ይቀንስለታል ባይ 
ናቸው፡፡

ወይዘሮ ፋጤና ወይዘሮ ይመናሹ እንዲህ አጠቃላይ 
ሀገራዊ ጉዳይ እያነሱ ሲጨዋወቱ ሰው በአጠገባቸው 
ስለመኖሩ እንኳን አላስተዋሉም። እቃ ለመጠየቅ 
ከጎረቤት የመጣች ሴት በጨዋታቸው ተስባ ስትሰማቸው 
ነበር። ወይዘሮ ይመናሹ የቅዳሴ ሰዓት ደረሰ ብለው 
ከመቀመጫቸው ሲነሱ ነበር እቃ ለመጠየቅ ከደጃፋቸው 
የደረሰችውን  ሴት ድምጽ  የሰሙት። 

ስለታላቁ የኢትዮጵያ ሕዳሴ ግድብ ይሄን ያህል 
እውቀት ይኖራቸዋል ብላ አላሰበችም። እራስዋን 
ፈተነች። ታላቁ የኢትዮጵያ ሕዳሴ ግድብ ሀገራዊ አጀንዳ 
መሆኑ በማህበረሰቡ ውስጥ ምን ያህል ጠልቆ ገብቷል 
የሚለውንም ነው ከነዚህ ሁለት እናቶች መገንዘብ 
የሚቻለው። 

 ኢትዮጵያውያን ከተባበሩ ምንም ነገር ከመሥራት 
ወደኋላ እንደማይሉና ጠላትንም አሳፍረው መመለስ 
እንደሚችሉ ትምህርት የተገኘበት ነው። ብዙዎችም 
በየቤታቸው እያነሱ እንዲህ እንደሚጫወቱም የሁለቱ 
እናቶች ወግ ማሳያ ነው። 

ታላቁ የኢትዮጵያ ሕዳሴ ግድብ የመጠናቀቅ 
ምዕራፍ ላይ መድረሱ ኩራቱ ለኢትዮጵያውያን ብቻ 
አይደለም። የሌሎችም አጋር ሀገሮችና አፍሪካ ወንድሞች 
ነው። የታላቁ ሕዳሴ ግድብ መጠናቀቅ ለኢትዮጵያ 
ዓድዋ ላይ ከተቀዳጀችው ድል ያልተናነሰ ነው። የሚለው 
የሁለቱ  እናቶች ወግ ማሳረጊያ ነበር፡፡  

 የሁለቱ  እናቶች  ወግ  

ከግማሽ እድሜያቸው 
በላይ የኖሩበትና 
ልጆችም ወልደው 
ያሳደጉበትን፣ 
መውጫ መግቢያውን 
ከሚያውቁት እና 
በሳንቲም ያቋቋሙትን 
እድራቸውን ጥለው 
ሲሄዱ በዓይነ ህሊናቸው 
ሲያስቡ  አሁን የሆነ 
ያህል ተሰማቸው። 
ጭንቅም አላቸው



አዲስ ዘመን   ሐሙስ መጋቢት 26 ቀን 2016 ዓ.ምገጽ 14

ኢንቨስትመንት
ኢኮኖሚ

አንተነህ ቸሬ 

በሰሜኑ የኢትዮጵያ ክፍል የነበረው ጦርነት ተፅዕኖ 
ካሳደረባቸው የምጣኔ ሀብት መስኮች መካከል አንዱ 
የኢንቨስትመንት ዘርፍ መሆኑ ይታወሳል።  በጦርነት 
ቀጣና ውስጥ ከነበሩና ከፍተኛ ውድመትና ዘረፋ 
ከተፈፀመባቸው ተቋማት መካከል በርካታ የውጭ 
ባለሀብቶችን ሲያስተናግዱ የነበሩ የኢንዱስትሪ ፓርኮች 
ተጠቃሽ ናቸው።  

 በጦርነት ቀጣና ውስጥ ከነበሩት የኢንዱስትሪ 
ፓርኮች መካከል አንዱ መቀሌ ኢንዱስትሪ ፓርክ ነው።  
ኢንዱስትሪ ፓርኩ በሐምሌ 2009 ዓ.ም በቀድሞው 
ጠቅላይ ሚኒስትር አቶ ኃይለማርያም ደሳለኝ ተመርቆ 
ሥራ መጀመሩ ይታወሳል።  ለግንባታው ከ100 ሚሊዮን 
ዶላር በላይ ወጪ የተደረገበትና በ238 ሄክታር መሬት 
ላይ ያረፈው ይህ ፓርክ ከ20ሺ ለሚበልጡ ዜጎች የሥራ 
ዕድሎችን እንዲፈጥር ታቅዶ የተገነባ ነው።  

መቀሌ ኢንዱስትሪ ፓርክ በሰሜኑ የሀገሪቷ 
አካባቢ በነበረው ጦርነት ምክንያት ላለፉት ሦስት 
ዓመታት ከሥራ ውጭ ሆኖ ቆይቷል።  ይሁንና ከሰሞኑ 
የኢንዱስትሪ ፓርኮች ልማት ኮርፖሬሽን ከባለድርሻ 
አካላት ጋር ባደረጋቸው ጥረቶች ኢንዱስትሪ ፓርኩ፣ 
ወደ ሥራ መመለሱ ተገልጿል።  ኢንዱስትሪ ፓርኩን 
ወደ ሥራ ለመመለስ የሚደረገውን ጥረት ያግዛሉ 
የተባሉ ምልከታዎችና ውይይቶች ሲደረጉ እንደነበርም 
ይታወሳል።  

በኢንዱስትሪ ፓርኩ ውስጥ ገብተው ይሰሩ 
የነበሩ ድርጅቶች በበኩላቸው ወደ ሥራ ለመመለስ 
የሚያስችሏቸው ምቹ ሁኔታዎች እንዲፈጠሩላቸው 
የሚያነሷቸው ተደጋጋሚ ጥያቄዎች እንዳሉ የትግራይ 
ክልል ኢንቨስትመንት ኮሚሽን ገልጾ ነበር።  ባለሀብቶች 
ከሚያነሷቸው ጥያቄዎች መካከል የሼድ ኪራይና ወለድ 
ስረዛ፣ የብድርና የውጭ ምንዛሬ አቅርቦት፣ የካሳ ክፍያ፣ 
የተፋጠነ የንግድና የሥራ ፈቃድ አገልግሎት እንዲሁም 
የግብር እፎይታ ይጠቀሳሉ።  

ባለሀብቶቹ ‹‹ላልተጠቀምንበትና ላልሰራንበት ሼድ 
ኪራይ መክፈል የለብንም፤ ለደረሰብን ጉዳትና ኪሳራ 
የኢትዮጵያ መንግሥት ካሣ መክፈል አለበት፤ ጥሬ 
እቃ ከውጭ ስለምናስገባ የውጭ ምንዛሬ ይቅረብልን፤  
የሥራ ማስኬጃ ብድር ያስፈልገናል፤ ሠራተኞቻችን 
ተበታትነዋል፣ ስልጠና ያስፈልገናል፤ በኢትዮጵያ 
ኢንቨስትመንት ኮሚሽን  ግልፅ የሆነ ጥሪ ይደረግልን…›› 
የሚሉ ጥያቄዎችን ማቅረባቸውን የትግራይ ክልል 
ኢንቨስትመንት ኮሚሽን ኮሚሽነር አቶ ዳንኤል መኮንን 
ለ‹‹አዲስ ዘመን›› ጋዜጣ በአንድ ወቅት ገልጸው ነበር።  

ለባለሀብቶች ጥሪ አድርጎ፣ አወያይቶ፣ የሚጠይቁትን 
ጥያቄ አድምጦና ድጋፍ አድርጎ ወደ ሥራ በማስገባት ረገድ 
ከኢትዮጵያ ኢንቨስትመንት ኮሚሽን  የሥራ ኃላፊዎች 
ጋር በተደጋጋሚ ንግግር መደረጉንና የተሻለ ውጤት 
ለማግኘት ተጨማሪ ጥረቶች  እንደሚያስፈልጉም አቶ 
ዳንኤል ተናግረው ነበር። 

መቀሌ ኢንዱስትሪ ፓርክን ወደ ሥራ ለመመለስ 
በርካታ ሥራዎች ሲከናወኑ እንደቆዩ የኢንዱስትሪ 
ፓርኮችን በበላይነት የሚያስተዳድረው የኢንዱስትሪ 
ፓርኮች ልማት ኮርፖሬሽን መረጃዎች ያሳያሉ።  
የፕሪቶሪያውን የሰላም ስምምነት ተከትሎ በሰፈነው 
ሰላም ምክንያት ኢንዱስትሪ ፓርኩን ወደ ሥራ 
ለመመለስ የዝግጅት ሥራዎች ሲከናወኑ ቆይተዋል።  
ኮርፖሬሽኑ ፓርኩ ወደ ሥራ እንዲመለስ ለማድረግ 
ካከናወናቸው ተግባራት ጎን ለጎን በፓርኩ ውስጥ በሥራ 
ላይ ተሰማርተው ከነበሩ ባለሀብቶች ጋር ውይይቶችን 
በማድረግ ወደ ፓርኩ ተመልሰው ሥራቸውን እንዲጀምሩ 
የጋራ መግባባት ላይ በመደረሱ ባለሀብቶቹም ወደ 
ሥራ ለመመለስ የሚያስችሏቸውን ልዩ ልዩ ዝግጅቶችን 
ሲያደርጉ ቆይተዋል።  ከዚህ በተጨማሪም ኮርፖሬሽኑ 
ከትግራይ ክልል ጊዜያዊ አስተዳደርና ከመቀሌ ከተማ 
አመራሮች ጋር ፓርኩን ወደ ሥራ ለመመለስ በሚያስችሉ 
ጉዳዮች ላይ ውይይቶችን አድርጓል።  

የኢንዱስትሪ ፓርኮች ልማት ኮርፖሬሽን  ዋና ሥራ 
አስፈፃሚ አቶ አክሊሉ ታደሰ፣ ኮርፖሬሽኑ ያከናወነው 
ከፍተኛ ቅንጅታዊ ሥራና የሰጠው ትኩረት ፓርኩን 
ወደ ሥራ ለመመለስ እንዳስቻለው ይገልፃሉ።  ዋና ሥራ 
አስፈፃሚው እንደሚሉት፣ በኢንዱስትሪ ፓርኩ ውስጥ 
ያመርቱ የነበሩ ኩባንያዎች ወደ ሥራ እንዲገቡ እንዲሁም 

አዳዲስ ኢንቨስተሮች በፓርኩ ለማምረት ባቀረቡት 
ጥያቄ መሠረት የቅድመ ኢንቨስትመንት ሥራዎቻቸውን 
እያጠናቀቁ ይገኛሉ።  ኮርፖሬሽኑም ኩባንያዎቹ ወደ 
ምርት ሂደት እንዲገቡ ከፍተኛ ጥረት እያደረገ ነው።  
ከዚህ በተጨማሪም ፓርኩ በሙሉ አቅሙ ወደ ምርት 
ሂደት እንዲገባ፤ ውጤታማነቱ ከፍ እንዲል እንዲሁም 
ምቹ የኢንቨስትመንት ከባቢ ለመፍጠር እየተደረጉ ያሉ 
ጥረቶችን ሌሎች ባለድርሻ አካላት በቅርበት ሊደግፉ 
እንደሚገባም አስገንዝበዋል።  

በኢንዱስትሪ ፓርኮች ልማት ኮርፖሬሽን 
የኢንቨስትመንት ፕሮሞሽንና ቢዝነስ ልማት ምክትል ሥራ 
አስፈፃሚ አቶ ዘመን ጆነዲ፣ ከዚህ ቀደም ለ‹‹አዲስ ዘመን›› 
ጋዜጣ በሰጡት ማብራሪያ፣ ኮርፖሬሽኑ ከፕሪቶሪያው 
የሰላም ስምምነት ማግስት ለረጅም ጊዜ ከሥራ ውጭ 
የነበረውን የመቀሌ ኢንዱስትሪ ፓርክን ወደ ሥራ 
ለመመለስ በርካታ ተግባራትን እንዳከናወነ ገልጸዋል።  

እንደ አቶ ዘመን ገለፃ፣ ኮርፖሬሽኑ ለሁለት ዓመታት 
ያህል ስለመቀሌ ኢንዱስትሪ ፓርክ ምንም መረጃ 
ሳይኖረው ቆይቷል።  የፕሪቶሪያውን የሰላም ስምምነት 
ተከትሎ በኮርፖሬሽኑ የተዋቀረ የባለሙያዎች ቡድን 
ወደ መቀሌ አምርቶ ፓርኩ ስለሚገኝበት ሁኔታ ምልከታ 
አድርጓል።  በዚህም ፓርኩ ምንም ዓይነት ዘረፋም ሆነ 
ውድመት እንዳልደረሰበት ታውቋል።  ስለሆነም ፓርኩን 
በፍጥነት ወደ ሥራ ለማስገባት የሚያስችሉ ሥራዎች 
ተከናውነዋል።  የኮርፖሬሽኑ ዋና ትኩረት ፓርኮቹን ወደ 
ሥራ መመለስ በመሆኑ፣ ባለሀብቶቹና ሠራተኞቹን ወደ 
ሥራ መመለስ ቅድሚያ የሚሰጠው ተግባር ነበር። 

ኮርፖሬሽኑ ከፕሪቶሪያው የሰላም ስምምነት 
ማግሥት ለረጅም ጊዜ ከሥራ ውጭ የነበረውን የመቀሌ 
ኢንዱስትሪ ፓርክን ወደ ሥራ ለመመለስ በርካታ 
ተግባራት ያከናወን ሲሆን፤ ለአብነት ያህልም ቡድን 
በማዋቀር በፓርኩ ምልከታ የማድረግ፣ በፓርኩ ውስጥ 
ከነበሩ ባለሀብቶች ጋር የመወያየት እንዲሁም የአመራር 
ውሳኔ ለሚያስፈልጋቸው ጉዳዮች ላይ ውሳኔ የመስጠት፣ 
በተለይም ባለፉት ሁለት ዓመታት ሥራ አቁመው የቆዩ 
ባለሀብቶችን ከሼድ ኪራይ ነፃ በማድረግ ወደ ሥራ 
እንዲመለሱ ለማድረግ የሚያስችሉ፣ እንቅስቃሴዎች  
ተደርገዋል።  በፓርኩ ውስጥ ከነበሩት ስምንት ባለሀብቶች 
ጋር በስልክና በኢ-ሜይል (E-Mail) መነጋገር ተችሏል፤ 
ወደፊትም የጋራ የውይይት መድረኮች ተዘጋጅተው 
ተጨማሪ ውይይቶች ይደረጋሉ።  

አቶ ዘመን በዚሁ ማብራሪያቸው የኢንዱስትሪ 
ፓርኩን ችግሮች ለማቃለል ስለተወሰዱትና በሂደት ላይ 
ስላሉት የመፍትሄ አቅጣጫዎች ሲገልፁ ደግሞ፣ ‹‹በፓርኩ 
ውስጥ የነበሩ ባለሀብቶች ወደ ሥራ እንዲገቡ የኮርፖሬሽኑ 
ዋና ሥራ አስፈጻሚ የሚመሩት ኮሚቴ ተቋቁሞ ወደ ሥራ 
የገባ ሲሆን፣ ባለሀብቶችን የማግኘትና ወደ ሥራ እንዲገቡ 
የማሳመን ሥራ ተሰርቷል።  በፓርኩ ውስጥ ሲሰሩ የነበሩ 
ሠራተኞች ያሉበትን ሁኔታ ለማወቅና ባለሀብቶቹ ወደ 
ሥራ ሲገቡ የሠራተኛ አቅርቦት ችግር እንዳይገጥማቸው 
ከጊዜያዊ አስተዳደሩ የሠራተኛና ማህበራዊ ጉዳይ ዘርፍ 
ጋር ውይይት በማድረግ የጋራ መግባባት ላይ ተደርሷል።  
ከጊዜያዊ አስተዳደሩ የትራንስፖርት ቢሮ ጋር ውይይት 
በማድረግ የትራንስፖርቱ ችግር የሚፈታበት ሂደትም 
ተመቻችቷል።  የመብራትና የዳታ እንዲሁም የድምጽ 
መቆራረጦችን ለማስወገድ የሚያስችል ውይይት ተደርጎ 
ችግሩን በአጭር ጊዜ ለመቅረፍ የሚያስችሉ ሥራዎች 
በመሠራት ላይ ይገኛሉ።  የውሃ አቅርቦትን በተመለከተ 
ደግሞ በአካባቢው ያለው ውሃ ከማህበረሰቡ አልፎ 
ለፓርኩ በትንሽ መጠን የሚደርስ በመሆኑ ችግሩን 
ለመቅረፍ ከአስተዳደሩ ጋር በመነጋገርና የጉድጓድ 
ውሃ ለማውጣት የሚያስችል የፓምፕ ግዥ ለመፈጸም 
እየተሠራ ነው›› ብለዋል። 

አካባቢው ጦርነት ውስጥ የቆየ እንደመሆኑ አምራቾች 
ዘርፈ ብዙ ችግሮችን ያስተናገዱ መሆናቸው ይታመናል።  
በመሆኑም ልዩ የማበረታቻ ማዕቀፍ ያስፈልጋቸዋል።   
በዚህ ረገድ የኢንዱስትሪ ፓርኮች ልማት ኮርፖሬሽን 
በጦርነት ቀጣና ውስጥ የነበሩ ባለሀብቶች ወደ ሥራቸው 
እንዲመለሱ ለማገዝ ለባለሀብቶቹ የተለያዩ ድጋፎችንና 
ማበረታቻዎችን እንደሚያደርግ አቶ ዘመን ገልጸዋል።  
ከመደበኛ  የድጋፍና ክትትል ሥራዎች በተጨማሪ 
ባለሀብቶቹ ባለፉት ሁለት ዓመታት ከነበረባቸው የሼድ 
ኪራይ ነፃ የማድረግ እና ከፓርኩ የሥራ ኃላፊዎችና 
ከአካባቢው አስተዳደር ጋር ተከታታይ ውይይቶችን 

በማድረግ ቀደም ሲል በፓርኩ የነበሩ የተለያዩ 
አገልገሎቶችን በፍጥነት ወደ ሥራ የመመለስ ተግባራትን 
እንደሚያከናውን አስረድተዋል።    

ከዚህ በተጨማሪም ባለሀብቶችን አሳምኖ ወደ ሥራ 
እንዲመለሱ ማድረግ፣ በጦርነቱ ምክንያት የተበተኑ 
ሠራተኞችን ወደ ቀድሞ ሥራቸው መመለስ፣ የሠራተኞች 
ሰርቪስ የትራንስፖርት ዋጋ በከፍተኛ ሁኔታ መጨመር፣ 
በአንድ ማዕከል ውስጥ የሚቀርቡ አገልገሎቶች በተሟላ 
ሁኔታ አለመጀመር እና የውሃ አቅርቦት ችግር በጦርነት 
ቀጣና ውስጥ የነበሩትን የኢንዱስትሪ ፓርኮች ወደ ሥራ 
ለመመለስ በሚደረገው ጥረት ላይ ጫና እያሳደሩ ካሉ 
ተግዳሮቶች መካከል ዋናዎቹ እንደሆኑም አቶ ዘመን 
ጠቁመው ነበር።  

የኢንዱስትሪ ፓርኮች ልማት ኮርፖሬሽን ከሁለት 
ወራት በፊት፣ ጥር 2016 ዓ.ም፣ ወደ ኢንዱስትሪ ፓርኮች 
ገብተው ለማምረት ፍላጎት ካላቸው 11 ኩባንያዎች ጋር 
የሠራ ስምምነቶችን መፈራረሙ ይታወሳል።  ከእነዚህ 
ኩባንያዎች መካከል ባለፉት ሦስት ዓመታት ከሥራ 
ውጭ ሆኖ ወደቆየው መቀሌ ኢንዱስትሪ ፓርክ የሚገቡ 
ናቸው።  አቶ አክሊሉ ስምምነቶቹ በተፈረሙበት ወቅት 
‹‹ኩባንያዎቹ ወደ ፓርኩ ገብተው ለመሥራት ፍላጎት 
ማሳየታቸውና ከኮርፖሬሽኑ ጋር ስምምነት መፈረማቸው 

ከሥራ ውጭ የቆየውን ፓርኩን ወደ ሥራ ለመመለስ 
የሚደረገውን ጥረት በከፍተኛ ደረጃ ያግዛሉ›› ብለው 
ነበር።   

ከዚህ በተጨማሪም፣ ‹‹የሰላም ስምምነቱ ከተፈረመ 
በኋላ ፓርኩ ወደ ሥራ እንዲመለስ ኮርፖሬሽኑ ኮሚቴ 
ተዋቅሮ ሲሰራ ነበር።  በጦርነቱ ምክንያት ከሠራ ውጭ 
የነበሩ የኮርፖሬሽኑ ሠራተኞች ወደ ሥራ እንዲመለሱ፣ 
በሞራልም በፋይናንስም እንዲጠገኑና  አገግመው ወደ 
ሥራ መንፈስ እንዲመለሱ ጥረት ተደርጓል፤ የነበረው 
ውዝፍ ደመወዝ እንዲከፈላቸው አድርገናል።  በፓርኩ 
ውስጥ በምርት ሥራዎች ላይ ተሰማርተው የነበሩ 
ባለሀብቶች ሥራ አቋርጠው ወጥተው ስለነበር ወደ 
ሥራ እንዲመለሱ ተደጋጋሚ ውይይቶች ተደርገዋል።  
ፓርኩ በጦርነቱ ጉዳት ባይደርስበትም ውስን ጥገናዎች 
ተደርገውለት በሙሉ ቁመና ለሥራ ዝግጁ እንዲሆን 
ተደርጓል።  በዚህ ውጤታማ ጥረት ነባር ኢንቨስተሮችን 
ወደ ሥራ መመለስ ብቻ ሳይሆን፣ ከሦስት ዓመታት 
በኋላ ለመጀመሪያ ጊዜ ሦስት አዳዲስ ኢንቨስተሮች ወደ 
መቀሌ ኢንዱስትሪ ፓርክ ለመግባት የሚያስችላቸውን 
የሥራ ስምምነት እንዲፈርሙ ማድረግ ተችሏል›› በማለት 
ፓርኩን ወደ ሥራ ለመመለስ ስለተከናወኑ ተግባራት 
ተናግረዋል።   

ኢትዮጵያ በኢንዱስትሪ  ያላትን አቅም በመጠቀምና 
ከዚሁ ዘርፍ የሚገኘውን ገቢ በማሳደግ ወደ ኢንዱስትሪ 
መር ኢኮኖሚ የምታደርገውን መዋቅራዊ የምጣኔ ሀብት 
ሽግግር ለማሳካት አምራች ዘርፉ አሁን ካለው አፈፃፀም 
በብዙ እጥፍ እንዲጨምርና እንዲሻሻል ማድረግ 
ያስፈልጋል።  የአምራች ዘርፉ እድገት ሊሻሻል የሚችለው 
ከኢንቨስትመንት መስፋፋት ጋር ተያይዞ ነው።  
የኢንዱስትሪ ፓርኮች ደግሞ የአንድ ማዕከል አገልግሎትን 
ተግባራዊ በማድረግ ለኢንቨስትመንት መስፋፋት ምቹ 
ሁኔታዎችን የሚፈጥሩ ናቸው።  ስለሆነም የኢንዱስትሪ 
ፓርኮች የሚያጋጥሟቸውን ችግሮች በመፍታትና 
አፈፃፀማቸውን በማሻሻል መዋቅራዊ የምጣኔ ሀብት 
ሽግግሩን ማሳካት ይገባል።  

ከጦርነት በኋላ የሚኖር የኢኮኖሚ ግንባታ፣ 
በተለይም የኢንቨስትመንት ዘርፍ አስተዳደርና አመራር፣ 
የተለየ አሠራር እንደሚፈልግ በርካታ ዓለም አቀፍ 
ተሞክሮዎችን በአስረጂነት ማቅረብ ይቻላል።  የምጣኔ 
ሀብት ጥናት ባለሙያዎችም በጦርነት ምክንያት 
የተጎዳ የኢንቨስትመንት ዘርፍ እንዲነቃቃና ቀደም 
ሲል ከነበረው አፈፃፀምም የተሻለ ቁመና ላይ እንዲገኝ 
ነባራዊ ሁኔታዎችን ከግምት ውስጥ ያስገባ የድህረ 
ጦርነት የኢንቨስትመንት አመራርና አስተዳደር ሥርዓት 
መተግበር እንደሚያስፈልግ ይመክራሉ።  በዚህ ረገድ 
በኢትዮጵያም በኢፌዴሪ መንግሥት እና በሕዝባዊ ወያነ 
ሓርነት ትግራይ (ሕወሓት) መካከል ከተፈረመው የሰላም 
ስምምነት በኋላ ለኢንቨስትመንት ዘርፉ መነቃቃትና 
ማንሰራራት ዋስትና ሊሆኑ የሚችሉ የድህረ ጦርነት 
የኢንቨስትመንት ማነቃቂያ ስትራቴጂዎችን በማዘጋጀትና 
በብቃት በመተግበር የትግራይ ክልል የኢንቨስትመንት 
ዘርፍ ልማትንና የሀገራዊ ምጣኔ ሀብቱን ግንባታ ማፋጠን 
አስፈላጊ ተግባር እንደሆነ በሚገባ መገንዘብ ይገባል።    

ወደ ሥራ የተመለሰው ኢንዱስትሪ ፓርክ

ኮርፖሬሽኑ 
ያከናወነው ከፍተኛ 
ቅንጅታዊ ሥራና የሰጠው 
ትኩረት ፓርኩን ወደ ሥራ 
ለመመለስ አስችሏል

ይህ ቦታ 
ለማስታወቂያ ክፍት ነው!ስፖርትሐ

ሙ
ስ

የዓለም ሀገር አቋራጭ ቻምፒዮናው የአትሌቲክስ ቡድን ተሸለመ 
ዓለማየሁ ግዛው

በ45ኛ የሰርቢያ ቤልግሬድ የዓለም ሀገር አቋራጭ 
አትሌቲክስ ቻምፒዮና ተሳትፎ አስር ሜዳሊያዎችን 
በማስመዝገብ ሁለተኛ ደረጃን በመያዝ ያጠናቀቀው 
የአትሌቲክስ ልዑካን ቡድን እውቅና እና የሽልማት መርሀ 
ግብር ተካሂዷል። 

መርሀ ግብሩ ከትናንት በስቲያ በቤልቪው ሆቴል 
የተከናወነ ሲሆን፤ በእለቱ በክብር እንግዶች አማካኝነት 
ለቡድኑ የማበረታቻና የገንዘብ ሽልማት ተበርክቷል። 
አትሌቶችና አሰልጣኞችም በውድድሩ ስለነበረው ሁኔታ 
አስተያየታቸውን ሰጥተዋል፡፡

አትሌቶች በውድድሩ የነበራቸውን ቆይታ በተመለከተ  
ከ 20 ዓመት በታች ወጣቶች የወርቅ ሜዳሊያን ያጠለቀችው 
አትሌት ማርታ አለማሁና አትሌት በሪሁ አረጋዊ ሃሳባቸውን 
ሰጥተዋል። ሁለቱም አትሌቶች ባደረጉት ንግግር በውድድሩ 
የገጠማቸውን ጉዳይ በማብራራት፤የተመዘገበው ውጤት 
ጥሩ እንደሆነና ቀጣይ በሚኖሩ ውድድሮች የተሻለ ውጤት 
ለማምጣት ጠንክረው እንደሚሰሩ ገልጸዋል። 

አሰልጣኞችን በመወከል አስተያየቱን የሰጠው ረዳት 
ኮሚሽነር ሁሴን ሼቦ  ሲሆን፤ በአዋቂዎች ምድብ ውጤት 
ባይመዘገብም፣ በታዳጊ ወጣት ሴቶች የተገኘው ድል 
ኢትዮጵያ ተተኪ እንዳላት ያሳየ እንደሆነ ተናግሯል። 
በመሆኑም ከዚህ ትምህርት በመውሰድ ወደ ፊት የተሻለ 
ውጤት ማምጣት እንደሚቻል አመላካች መሆኑን 
ጠቁሟል፡፡

ከአትሌቶቹ በተጨማሪ የቡድኑ መሪና የኢትዮጵያ 

አትሌቲክስ ፌዴሬሽን ሥራ አስፈጻሚ ኮሚቴ አባል 
ዶክተር ተስፋዬ አስግዶም እና የቡድኑ ቴክኒክ መሪና 
የፌዴሬሽኑ የተሳትፎና ውድድር ዳይሬክተር አቶ አስፋው 
ዳኜ የፌዴሬሽኑ ፕሬዚዳንት ረዳት ኮሚሽነር ደራርቱ ቱሉ 
ለልዑካን ቡድኑ ላደረጉት ድጋፍ ምስጋና አቅርቧል። 

በሽልማት መርሀ ግብሩ የተገኙት የኢትዮጵያ 
ኦሊምፒክ ኮሚቴ ምክትል ፀሐፊ አቶ ገዛኸኝ ወልዴ፣ 
ለተመዘገበው ውጤት ምስጋና በማቅረብ ለቀጣይ የ2024 
የፓሪስ ኦሊምፒክ ከፍተኛ ዝግጅት እየተደረገ መሆኑን 
ገልጸዋል። ለዚህም በቅርቡ አትሌቶችን እና ባለሙያዎችን 
ወደ ሆቴል የማስባት ሥራ እንደሚከናወን አስታውቀዋል። 

በመጨረሻም የፌዴሬሽኑ ፕሬዘዳንት ረዳት ኮሚሽነር 
ደራርቱ ቱሉ ባደረገችው ንግግር፤ በውድድሩ የተገኘው ድል 
አበረታች መሆኑን ገልጻለች። ቀጣይ በሚደረጉ ውድድሮች 
ላይ በትኩረት መሰራት እንደሚኖርበት ጠቁማለች። 
በተጨማሪም ለ2024 የፓሪስ ኦሊምፒክ ከወዲሁ በቂ 

ዝግጅት ማድረግ እንደሚገባውና ለተመዘገበው ውጤት 
መሳካት ከፌዴሬሽኑ ጎን ለነበሩ ባለድርሻ አካላት ምስጋናዋን 
አቅርባለች፡፡

ኢትዮጵያ ዘንድሮ ለ45 ጊዜ በሰርቢያ ቤልግሬድ 
ከተማ በተከናወነው የዓለም ሀገር አቋራጭ ቻምፒዮና 
በ14 ሴት እና በ14 ወንድ በአጠቃላይ በ28 አትሌቶች 
ተወክላ 10 ሜዳሊያዎችን መሰብሰብ ችላለች። የአትሌቲክስ 
ቡድኑ ኬንያ በሰበሰበችው የወርቅ ሜዳሊያ ብልጫ 
የመጀመሪያ ደረጃን ይዞ ባያጠናቅቅም የተሻለ ጠንካራ 
ተፎካካሪ መሆን ችሏል። የቡድኑን ሞራል ለማነቃቃትና 
ለማስቀጠል እንዲሁም በቀጣይ ውድድሮች የተሻለ 
ውጤት እንዲመዘገብም የእውቅና እና የማበረታቻ ሽልማት 
ተበርክቶለታል። መመሪያው እና አሰራሩ በሚፈቅደው 
መሰረት ውጤት ላመጡ አትሌቶች የማበረታቻና የገንዘብ 
ሽልማት እንደተበረከተላቸውም ፌዴሬሽኑ አስታውቋል፡፡

በዚህም መሰረት በቻምፒዮናው የወርቅ ሜዳሊያ 

ላስመዘገቡ አትሌቶች የ52 ሺ ብር፣ የብር ሜዳሊያ 
ላስመዘገቡ የ35 ሺ ብር እና የነሐስ ሜዳሊያ ላመጡ 
አትሌቶች የ22 ሺ ብር የገንዘብ ሽልማት እንደተበረከተላቸው 
ተጠቁሟል፡፡

ከ51 ሀገራት የተወጣጡ 485 አትሌቶችን በ5 
የውድድር ዓይነቶች አሳትፎ የተጠናቀቀው የዓለም ሀገር 
አቋራጭ ቻምፒዮና ከፍተኛ ፉክክር በማስተናገድ አራት 
ሀገራት ብቻ ሜዳሊያ ውስጥ ገብተው ማጠናቀቅ ችለዋል። 
ውድድሩ በ10 ኪሎ ሜትር አዋቂዎች ወንዶችና ሴቶች፣ 
8 ኪሎ ሜትር ወጣት ወንዶች፣ 6 ኪሎ ሜትር ወጣት 
ሴቶች እና በድብልቅ ሪሌይ የተካሄደ ሲሆን፤ ኢትዮጵያ 
በአዋቂ ወንዶች በአትሌት በሪሁ አረጋዊ የብር ሜዳሊያ 
አስመዝግባለች። በአዋቂ ሴቶች ውጤት አልተመዘገበም። 

አረንጓዴው ጎርፍ የተመዘገበበት የወጣት ሴቶች 6 ኪሎ 
ሜትርን አትሌት ማርታ አለማሁ የወርቅ፣ አትሌት አሳየች 
አይቸው የብር እና ሮቤ ዲዳ የነሐስ ሜዳሊያን በማጥለቅ 
ታሪክ መስራት ችለዋል። ሌላው የወጣት ወንዶች 8 ኪሎ 
ሜትር የብር  ሜዳሊያ በአትሌት መዝገቡ ስሜ ማግኘት 
ተችላል። በድብልቅ ሪሌይ ኢትዮጵያ ሁለተኛ ደረጃን 
በመያዝ የብር ሜዳሊያውን መውሰዷም ይታወቃል። 

ውድድሩን ኬንያ በ6 ወርቅ   በ2 ብርና በ3 ነሐስ 
በድምሩ 11 ሜዳሊያዎችን በመሰብሰብ ቀዳሚ ሆና 
ስታጠናቅቅ፤ ኢትዮጵያ በ2 ወርቅ፣ 6 ብር እና 2 ነሐስ 
በአጠቃላይ አስር ሜዳሊያዎችን በግልና በቡድን 
በመሰብሰብ ሁለተኛ ደረጃን በመያዝ አጠናቃለች። ኡጋንዳ 
በ5 እና እንግሊዝ በ 1 ሜዳሊያ ቀሪውን ደረጃ በመያዝ 
ማጠናቀቅ ችለዋል፡፡

በብርሃንና ሰላም ማተሚያ ድርጅት ታተመ

በ45ኛው የዓለም ሀገር አቋራጭ ቻምፒዮና ኢትዮጵያን የወከለው ቡድን የተለያየ የገንዘብ ሽልማት ተበርክቶለታል፣

ከአርማወር ሐንሰን የምርምር ኢንስቲትዩት  
ጋር በመተባበር በየሳምንቱ የሚታተም

 የፋርማሲዩቲካል ኢንዱስትሪ ዘርፉ ማደግ ፤ ለመድኃኒት ምርት ጥራት  
ዳንኤል ዘነበ 

ዓለም አቀፉ የፋርማሲቲዩካል ኢንዱስትሪ እ.ኤ.አ 
በ2023  አንድ ነጥብ 57 ትሪሊዮን ዶላር  ይዘወርበት 
እንደነበር  የግሎባል ኒውስ ዋየር መረጃ ያረጋግጣል። 
የዓለም አቀፉን  የፋርማሲዩቲካል ዘርፍ ገበያ የሰሜን 
አሜሪካ ሀገራት የሚመሩት ሲሆን፤ የእሲያ ፓስፊክ ቀጣና 
በሁለተኛ ደረጃ ላይ ይቀመጣሉ። ይሁን እንጂ በዓለም 
አቀፍ ደረጃ ከሚመረተው መድኃኒት የአፍሪካ አስተዋፅኦ 
ከሦስት በመቶ የሚበልጥ አለመሆኑን የግሎባል ኒውስ 
ዘገባ ያትታል።  ምንም እንኳን አንዳንድ ሀገራት 
በተለይም ደቡብ አፍሪካ ፣ ኬንያ፣ ሞሮኮ እና ግብፅ 
የፋርማሲዩቲካል ኢንቨስትመንት ተሳትፏቸው የጎላ ሆኖ 
ቢጠቀስም  አህጉሪቱ 80 በመቶ መድኃኒቶችን ከውጭ 
ከመግዛት እንድትገላገል ማድረግ ግን አልቻሉም። 
በተለይ በማዕከላዊ እና ምሥራቅ አፍሪካ  ያሉ ሀገራት  99 
በመቶ የመድኃኒት ፍላጎታቸውን የሚያሟሉት ከውጭ 
በማስገባት በተለይም ከእሲያ ሀገራት በመግዛት ነው። 
ከአፍሪካ ሀገራት በተሻለ የኢትዮጵያ የፋርማሲዩቲካል 
ኢንዱስትሪ ይበልጥ አማላይ የሚባል ቢሆንም፤ ነገር 
ግን በዘርፉ ኢንቨስትመንት ረጅም ርቀት መራመድ 
እንዳልተቻለ ይነገራል።

የፋርማሲቲካል ኢንዱስትሪ ዘርፉ እየተራመደ 
የሚገኝበትን ፍጥነት የሚመለከቱ የዘርፉ ምሁራን ፣ 
በምርት ፣ በአቅም ፣ በቴክኖሎጂ እንዲሁም በሥራ ዕድል 
ፈጠራ እጅግ ዝቅተኛ ተሳትፎ እያስመዘገበ መሆኑን 
በመግለጽ ሃሳቡን ያጠናክራሉ። ዘርፉም ከፍተኛ በሆነ 
መልኩ ከውጭ በሚገቡ ምርቶች ላይ የተንጠለጠለ ነው 
። ይህ ማለት ግን ሀገር ውስጥ አምራች ኩባንያዎች የሉም 

ማለት አይደለም። ነገር ግን የገበያ ድርሻቸው ከአስር በመቶ 
የሚበልጥ ባለመሆኑ፤ ኢትዮጵያ 80 በመቶ የመድኃኒት እና 
ፋርማሲዩቲካል ፍላጎቷን ከውጭ እንድታስገባ አስገዳጅ 
አድርጎታል። ከጠቅላላ የሀገር ውስጥ ፍላጎት ሀገር ውስጥ 
በማምረት ማቅረብ የተቻለው 15 በመቶ አይበልጥም።

ስለዚህ የሀገር ውስጥ የማምረት አቅምን በማሳደግ 
ረገድ ብዙ መሠራት እንዳለበት  ይጠቁማሉ። ሀገሪቷ 
ከፋርማሲዩቲካል ዘርፉ ተጠቃሚነቷን እንድታረጋግጥ 
ከሁሉ በላይ በከፍተኛ ወጪ ብሎም መጠን ከውጭ 
የምታስገባቸውን መድኃኒት በማቆም ፣ ጥራት ያላቸው 
ምርቶችን በሀገር ውስጥ የማምረት አቅም መፍጠር 
ይኖርባታል። ለዚህም ከሁሉም በላይ የመሰረተ 
ልማት ውስንነትን መቅረፍ ወሳኝ ስለመሆኑም የዘርፉ 
ተመራማሪዎች  አፅንኦት ሰጥተው ይናገራሉ ። 

ከዚሁ ሃሳብ ጋር የሚስማሙት የአርማወር ሐንሰን 
የምርምር ኢንስቲትዩት ምክትል ዋና ዳይሬክተር ዶክተር 
አለምሰገድ አብዲሳ፣ መሰል ፈተናዎች መሻገር በተለይ 
የሀገር ውስጥ አምራቾችን ማበርታት ከተቻለ የኢትዮጵያ 
የፋርማሲዩቲካል ዘርፍ በርካታ ዕድሎች ከፊቱ የሚጠብቁት 
መሆኑን ይገልጻሉ። በኢትዮጵያ ውስን የፋርማሲቲካል 
ኢንዱስትሪዎች ያሉ ቢሆንም በፋርማሲዩቲካል 
ኢንዱስትሪዎች እየተሠሩ ያሉ ሥራዎች አበረታች 
መሆናቸውን ያስታውቃሉ። በሀገራችን በዘርፉ እየተከናወኑ 
ካሉ የምርምር ሥራዎች አንጻር ጅምር ሥራዎች አሉ። ይሁን 
እንጂ የፋርማሲዩቲካል ኢንዱስትሪ ልማትን በሚፈለገው 
መልኩ በምርምር በመደገፍ በኩል አሁንም ብዙ ሥራዎች 
ይቀራሉም ይላሉ። 

የዘርፉ የኢንዱስትሪ ልማት እንዲጠናከርና ውጤታማ 
እንዲሆን በተለይ የምርምር ተቋማት ትልቁን ድርሻ 

እንደሚይዙ ይገልጻሉ። በዚህ ረገድ የአርማወር ሐንሰን 
የምርምር ኢንስቲትዩት ኃላፊነቱን ለመወጣት እየተንቀሳቀሰ 
እንደሚገኝ ይናገራሉ። ዶክተር አለምሰገድ ሲያብራሩ፣ 
ኢንስቲትዩቱ ጥራታቸውን የጠበቁ የፋርማሲዩቲካል 
ኢንዱስትሪ ምርቶችን በሀገር ውስጥ በማምረት የጤና 
መጠበቂያ ምርቶች አቅርቦትን የማጠናከርና የማሳደግ 
ኃላፊነትና ተግባር ተሰጥቶታል። ኢንስቲትዩት 
ከሚመለከታቸው አካላት ጋር በመሆን በሀገራችን 
የመድኃኒት ምርት ጥራትን ለማረጋገጥ የሚያስችል 
የባዮኢኩቫለንስ የጥናት ማዕከል ማስፈጸሚያ ፍኖተ ካርታ  
እያዘጋጀ ይገኛል ። 

የፍኖተ ካርታው መዘጋጀት አስፈላጊነቱን በሚመለከት 
ሲያስረዱ፤ “ የመድኃኒት አምራች ድርጅቶች በመጀመሪያ 
በስማቸው የሚመረቱ መድኃኒቶች (brand Medi-
cine) ከምርምር እስከ ምርት ድረስ ያወጡት  ወጪ ብዙ 
በመሆኑ፤ ወጪያቸውን እስኪሸፍኑ ድረስ ለገበያ የሚቀርቡ 
መድኃኒቶች ዋጋቸው ውድ ይሆናል። በዚህም ምክንያት 

ሁሉም የማህበረሰብ ክፍል በተለይ በታዳጊ ሀገራት 
እነዚህን መድኃኒቶች የመግዛትና የማግኘት አቅማቸው 
አነስተኛ ይሆናል። ይህ በመሆኑ ከሌላ ድርጅት ጋር 
በሚደረግ ስምምነት በሌላ የመድኃኒት አምራቾች 
ተመሳስለው  እንዲመረቱ  ይደረጋል”።  

“በዚህ መንገድ ተመሳስለው የሚመረቱ 
መድኃኒቶች (Generic Medicine)  የሚጠቀሙት 
ግብዓት ከመጀመሪያው መድኃኒት (brand Medi-
cine) ጋር የሚጠቀሙበት ግብዓት ተመሳሳይ 
መሆኑንና ሲወዳደሩም በፈዋሽነታቸው ፣ በጥራታቸው፣ 
በውጤታማነታቸው እንዲሁም በደህንነታቸው 
ተመሳሳይ መሆን አለመሆናቸውን ሊያረጋግጥ የሚችል 
የባዮኢኩቫለንስ የጥናት ማዕከል (Bioequivalence /
BE/) መኖሩ አስፈላጊ ነው። ስለዚህ ኢንስቲትዩቱ  
ከሚመለከታቸው አካላት ጋር በመሆን የሚያዘጋጀው 
ፍኖተ ካርታ ይሄንን ለማከናወን የሚረዳ ነው” ይላሉ፡፡ 

ዶክተር አለምሰገድ አያይዘውም፤ ይህ የሚዘጋጀው 
የባዮኢኩቫለንስ የጥናት ማዕከል (Bioequivalence /
BE/) ማስፈጸሚያ ፍኖተ ካርታ የመድኃኒት ምርት 
ጥራትን ማረጋገጥ የሚያስችሉ መሰረተ ልማቶች ፣ 
የሚያስፈልጉ መሳሪያዎች ፣ ምን አይነት የሰለጠነ የሰው 
ኃይል እንደሚያስፈልግ እንዲሁም ከተቆጣጣሪው 
ባለስልጣን አንጻር የቁጥጥር ሂደቱ ምን መምሰል 
እንዳለበት የሚያመላክት እንደሆነም ያስረዱት ፡፡ 

በመጨረሻም ፤  በፍኖተ ካርታ ዝግጅት ሂደት ላይ 
ከአርማወር ሐንሰን፣ ከኢትዮጵያ ምግብና መድኃኒት 
ቁጥጥር ባለስልጣን፣ ከአዲስ አበባ ዩኒቨርሲቲ ህክምና 
ትምህርት ክፍል እንዲሁም ከአጋር ድርጅቶች የተወከሉ 
ባለሙያዎች ተሳታፊ መሆናቸውንም ነው ዶክተር 
አለምሰገድ  ያስታወቁት፡፡

ኢትዮጵያ 80 በመቶ የመድኃኒት 
እና ፋርማሲዩቲካል ፍላጎቷን 
ከውጭ እንድታስገባ አስገዳጅ 
አድርጎታል። ከጠቅላላ የሀገር 
ውስጥ ፍላጎት ሀገር ውስጥ 
በማምረት ማቅረብ የተቻለው 
15 በመቶ አይበልጥም

